
Ni Ox Chivinti yu Ts'oqlhi
Lucas

Ni Lucas ts'oqnil yu Teofilo

1 Pumalhuu lapanakni tats'oq'ulata tacha
tapasal aniy ta'an t'aunau kijnank'an.
Ixtats'oq'ulaputun yu tapasal 2 vachu va tacha
kintajunin nilapanakni yu talaqts'in'ol. Yu'uncha
talhimasul ni ox chivinti yu lhichiviniy ni
Jesus. 3 Xlhiyucha, Tedfilo, ay lapanaki k'at'i,
vachu' kilhipa'inil kakts'ognin kit'in tachun yu
tacha tapasal. Va klani'ojota tachun mas va yu
xap'unaj. 4 Va chuncha kak'ats'at'i ni chivinti yu
masunik'ant'a lagsaval val.

Lagpute'ekal ni katsukuya' ni Juan yu
jamagqchaj'avana’

5> Tejkan Herodes ixlhichimo'oy xalakat'un
Judea, ex ix'alin qayntaun xakura israelitas yu
ixjunkan Zacarias. Yucha va lhiyal ni kuras
yu ixlapanakni Abias ixtajunita. Ixlhit'ajun
ixanati yu ixjunkan Elisabet. Yucha va ixpapanti
ixjunita yu p'unaj xa'ay kuraj yu ixjunkan
Aarodn. 6 Ixla'at'uyk'an va la ox ixtati'ukxuyanal
kun Dios, ixtamakay tachun yu ixnajun la
ixlhachimo'onk'an ali ixlhachimo'on ni Dios,
jantu katamakal tu'uchun laqtagal. 7 Pero
jantu t'uyju' ixjunita sas'at'ak'an, va jantu lay
ixlhitsukuy jas'at'a ni Elisabet. = Vachu' ayaj
lhuvajcha ixjach'itink'an ixtalhit'ajun yu'uncha.

8 Taval taun julchan ixt'ajun tapatsan
ni Zacarias va tacha kura. Va tapaxtoqnil
ixlapanakni katatapatsanil ni Dios. 9 Ex va
tamakal taun suerte yu ixtamakay xakuras
israelitas, va paxtoqnil ni Zacarias. EX va yucha
tanuchal yu la ay lakatajtan, va aqtaylcha
jamapuvana' ta'an ixvil ni Dios. 10 Yu tachun
ixtalhavaxtu lapanakni yu'uncha va magspa'
ixtatamo'oy ixkiltalakxtuti ni ay lakatajtan ta'an
ixmapuvanan ni Zacarias.

11 Exva tasunil ixmayul ni Jalhachimo'onu Dios,
va la ixlhijakanaj ni altar. 12 Ex ni Zacarias tejkan
chuncha laqts'il ta'an ixt'ajun mapuvan, va ayaj
talhanal. 13 Pero ni ixmayul Dios va najun:

—TJantu kat'alhan, Zacarias. Ni Dios yu sk'inin,
yucha qalasmat'an. Chavay mixanati Elisabet
kalhitsukuyacha gayntaun jas'at'a, Kk'a'une'e
ixtagqa'uti va Juan. 14 Va ayaj lhuvaj achati
kalhits'uk'uye'e y vachu' ni lapanakni ayaj
kata'achax'iya'. 15 Ni anchanu jas'at'a, yucha
la ay kuna' kun Dios. Jantu ka'ot'a' xaxkan uva
nisin lhi'ot'ati. Tejkan jantuka' tsukuy, yucha
kalaqtanuya' ni Espiritu Santo. 16 Kaxaqalaya'
ni lapanakni yu anly machagan Israel ex
pumalhuu katalhakapu'anchoqoya' ni Dios
ixJalhachimo'onuk'an. 17 Yucha kap'ulaya'
ex astan kamina' ni Jalhachimo'onu'. Vachu'
kuna' tacha ixjunita Elias yu ixlhichiviniy Dios,
va chuncha kuna' ixjatsukunti kun ixtap'asta.
Kamakaya' ni ch'antaun kataval ixjalhanutk'an
ni xapaynin ali sas'at'ank'an para katalapaxkal.
Kalagxtagniya' jatapastak'ati yu chavay jantu

taqalasmaknan para vas katati'ukxuntayal.
Ex chuncha kala'oxiyacha ni lapanakni para
katalaqa'il ni Jalhachimo'onu'.

18 Ex vanaul ni Zacarias, va junkal ixmayul Dios:

—¢Tas kakpuk'atsaya'licha lagsaval yu ki'uniy?
Yu kit'in va ayaj xapaycha, vachu kixanati la lhu-
vajcha ixjach'itin.

19 Ex qaltayl ni mayul:

—Kit'in va Gabriel yu kmakay ixlhitapatsa
ni Dios. Va kmalaqgachakal para kakt'achivinin
ni uxint'i, va para kunin ni aniy ox chivinti.
20 Chavaycha jantu kalhak'ap'up'i kinchivinti,
mas lagsaval chuncha Kkatapasaya' tejkan
kalagchaana' ni julchan. Xlhiyucha janunucha
k'a'une'e. Jantucha lay Kk'ach'ivinine'e
tus ka'alina’ yu tacha xajkunan, ex
k'ach'ivininch'o'oye'e.

21 Tachun ni lapanakni va maqgspa' ixtapakx-
anta ni Zacarias, va la ixtapastak'utacha, va maqg-
togoxatanul lakatajtan ni Zacarias. 22 Ex tejkan
taxtuchoqol va jantucha lay chiviniy. Ni la-
panakni tapastaklhi ni va laqts'il taun tu'uchun
ni lakatajtan. Ex vamuncha ixlakmajkuniy, va
chuncha janunucha ti'ukxuntayal.

23 Ex mamaktalcha ixlhitapatsa lakatajtan ni
Zacarias, va anchoqolcha la ixchaqa'. 24 Ex astan
vaja'ayna' val ixanati Elisabet. Jantu katata'axtul
tus lagcha'al lagakis malkuyu', va naul:

25 “Chuncha kimakanil ni Jalhachimo'onu Dios
para jantucha apalay kintalaktu'ul ni lapanakni.”

Ni Maria junkal ni kalhitsukuya' ni Jestis

26 Tejkan laqcha'al lagachaxan malkuyu', ni
Dios va malagachal ixmayul yu junkan Gabriel
laka estado Galilea, lakataun putaulan yu junkan
Nazaret. 27 Va lagkilachil gayntaun jatsi'i yu
ixjunkan Maria. Ni yucha isk'ininti ixXjunita
gayntaun ts'al yu ixjunkan José. Yu José min-
chal kun ixlapanakni David yu maqancha ay jal-
hachimo'onu' ixjunita. 28 Tejkan lagchinchal ni
mayul Gabriel, va mastak'al ni Maria, va junil:

—Dios mapayniyan, va alinta kun uxint'i
Apalay ox kaxajtachal mijatsukunti xajantu
matichun xanati.

29Ex ni Maria va pastak'ul, aqtayl pastak'a tisun-
chanaunputuncha ni anchanu chivinti yu pumas-
tak'akal.

30 Ex va najun ni mayul:

—Jantu kat'alhan, Maria. Dios kaxtagniyan

taun ay japaxkanti. 31 Uxint'i aynacha
k'a'une'e, Kk'alhits'uk'uye'e qayntaun ts'al,
k'a'une'e ixtaqa'uti va Jesus. 32 Yucha

vamun yu' p'as kuna', kunkana' Sas'at'a
Dios. Ni Dios kaxtagniya' ixpalhachimo'on
tacha ixlhachimo'on ixpapa' David yu ay
jalhachimo'onu' ixjunita magancha. 33 Mas
va tavanancha yucha miJalhachimo'onuk'an
kuna' mintachunk'an yu israelitas unt'at'ik.
Ixlhachimo'on jantu aqtaun kami'oya'.

34Ex ni Maria va najun:

—¢Tas va kunacha? Yu Kkit'in va ke'emanka',
jantuka' klhitsukuy kixapay.

35Ex qaltayl ni mayul, va junil:

—Ni Espiritu Santo kachina' la milakatunaj,
ixtap'asta ni Dios chuncha kamakaya'. Xlhiyucha

ni ts'al yu katsukuya', yucha ox kuna' kun
Dios, va kunkanacha Sas'at'a Dios. 36 Vachu'
mint'alapanaki Elisabet kalhitsukuya' qayntaun
jas'at'a mas ayaj xanaticha. IXtanajun jantu
aqtaun lay kalhitsukul jas'at'a pero chavay
lagachaxancha malkuyu' ti'ukxuyal ayna'. 37 Yu
Dios xoqta lay makay, jantu ka'alil yu jantu lay
makay.

38 Ex ni Maria va naul:

—~Chavaycha kit'in kunita ix'ogqxtamati ni Jal-
hachimo'onu Dios. Kimakalcha va yu kimaka-
putuncha, yu tacha uxint'icha na'un.

Ex va anchoqolcha ni mayul.

Ni Maria laq'al ni Elisabet
39 Ex taxtul ni Maria, va soqol tus cha'al taun
putaulan laka xa'aspajunuxnan xa'estado Judea.
40 Tanuchal la ixchaqa' Zacarias, va mastak'al ni
Elisabet. 41 Tejkan qasmaklhi Elisabet ni jamas-
tak'anti, ex ni jas'at'a va laklal la ixpajan. Ni
Elisabet lagtanu'ol ni Espiritu Santo. 42 Va la p'as

naul:
—Apalay ox kaxajtachal mijatsukunti xajantu

matichun xanati. Vachu' ni jas'at'a la mimpajan.
43 ;s vali'iycha kimpaxtoqniy ni kilagminta ixnati
kiJalhachimo'onu'? 44 Tejkan xk'ili ijgasmaklhi
mimastak'anti, va laklal kun achati ni jas'at'a la
kimpajan. 45Va lhak'ap'up'i ni lagsaval kuna' yu
naul ni Jalhachimo'onu Dios, xlhiyucha ox kaxaj-
tachal mijatsukunti.

46 Ex va naul ni Maria: .
La kelhanuti, kit'in la ay kmakay ni Dios.

47 La ketsukunti va klhi'achantajuy ni Dios yu
kimalaqtaxtuta.

48 Kimapaynil mas va klakat'uniy ni kit'in yu
ix'ogxtamati kunita.

Chavaycha tachun ni lapanakni mas va tavanan-
cha va si kintajuna' ni ox xajachal kijat-

_ sukunti. . .
49 Dios lhit'ajun tap'asta, va yucha kimakanita yu

laj'ay.

Yucha va si ox junita.

50 Mas va tavanancha lakmapayniy tachun ni la-
panakni yu tato'oyay.

>1Tachun yu makay yucha va masuy ixtap'asta.

Ni lapanakni yu laj'ay tak'ats'an la ixjatapas-
tak'atk'an, va lakst'uniy lakmakatacha.

52 Va lakmaxtunil ixtap'astak'an ni laj'ay
lapanakni,

va laj'ay lakmakal yu lakst'uniy tak'atsan.

53Yu tachavaniy va ox lakma'otsanil.

Yu magqalinin va lakmaxtuni'ol yu ixtalhit'ajun,
vali'iy jalakmakaul.

>4Yucha kinta'aqtayjuyan yu israelitas juntau, yu
ix'ogxtamatin juntau.

Jantu aqtaun k'ap'a, va si kintamapayniyancha.

55 Vachu va tacha lakjunil ni kepayank'an yu
maqgancha ixtat'ajun.

Vachu va tacha junkal ni Abraham,
kalakmapaynikana' mas va tavanancha

tachun sas'at'an. o
56 Ex chuncha ni Maria va t'ataulal ni Elisabet
va tacha la'at'utu malkuyu'. Taval anchoqolcha la

ixchaqa'.
Tacha putsukul ni Juan yu jamagqchaj'avana’

57 Taval lagcha'al ni julchan, va maglaqga-
vanalcha ni Elisabet, lhitsukul va ts'al. 358 Ex

ixlapanaknikun yu anchaixt'ataulnin va tak'atsal
ni Dios xtaqnil taun ay jamapayninti. Tachun
talhi'achantaju'ol. 59 Tejkan laqcha'al paqtsajin
julchan, va ta'al xvililichuk'uninin ni jas'at'a. Ex
chuncha ni lapanakni va ixtajunputun Zacarias
yu ixtaga'uti ixpay. 60 Pero ixnati galtayanal, va
najun:

—TJantu yu' kajunkana', kajunkana' va Juan.

61Ex tanaul:

—¢Vali'lycha? Jantu matichun katsukul mila-
panaki yu chuncha kajunkal.

62Ex talhisakmil yu ixpay yu janunu'y aqatapa,
va tamajkunil:

—¢Tisuncha taqa'uti k'a'une'e ni mints'al?

63 Ex yu xapay sk'il agqxtaun tabla, ancha
ts'ogmuk'al: ~ “Kints'al kajunkana' va Juan.”
Ex ni lapanakni va tus tachun saq tatayal.
64 Ex ta'oxichoqolcha ixkil ni Zacarias, laycha
malaklanichoqoy isima'ati, chivinchoqolcha, va
ay makal ni Dios. 65 Ex chuncha tatalhanal tachun
ixt'ataulnin. Talajunil yu tapasal tus tak'atsa'ol
tachun nilapanaknilaka aspajunuxnan xa'estado
Judea. 66 Tachun yu taqgasmaklhi ta'aqtayl
tapastak'a, va tanajun:

—¢Tis va suncha kunacha ni anu jas'at'a?

Ni Jalhachimo'onu Dios ix'aqtayjuy ni jas'at'a.

NiZacarias ay makal ni Dios
67 Ex ni xapay Zacarias laqtanu'ol ni Espiritu
Santo, lagpute'el ixchivinti Dios, va naul:
68 Ay kamakakal ni Dios kiJalhachimo'onuk'an yu
israelitas juntau.

Kintalagminan y kintamalaqtaxtuyan kijnan yu
ixlapanakni juntau.

69 Kintamalagachaniyan gayntaun Jamalaqtax-
tunu' yu lhit'ajun tap'asta.

Yucha ixpapanti kuna' ni David yu maqancha
ix'ogxtamati Dios ixXjunita.

70 Tejkan talhichivinil ni ixlapanakni yu magan-
cha ixtalagpute'ey ixchivinti Dios, va in-
chine tanaul.

71 Kintamalaqtaxtuyan la ixtamakak'an yu
kint'alaxkaynink'an y tachun yu jantu
ox kintalaqts'inan.

72 Lakmapaynil ni kepayank'an yu maqancha ix-
tat'ajun.

Vachu pastak'a yu magancha naul ni kamakaya'.

73 Dios xtaqnil ixchivinti ni Abraham yu
kimpayk'an yu maqancha ixt'ajun, naul
lagsaval katapasaya'.

74Naul ni kintamalaqtaxtuyanla ixtamakak'an yu
kint'alakxkaynink'an,

ex lay katapatsaniu ni yucha sin talhanti.

75 Najun jantucha ka'alil kintalagalhink'an,

vas kati'ukxuntayau, mas va tavanancha.

76 Chavaycha uxint'i kes'at'a k'at'i,
kalhimisp'ak'ane'e tacha gayntaun
lapanaki yu lagpute'ey ixchivinti Dios yu

vilchal lakt'iyan.
P'unaj Kk'ap'ulp'iniye'e ni Jalhachimo'onu'
ta'an kapu'ana', k'alakla'oxiniye'e

ixjatapastak'atk'an nilapanakni.

77 K'alakmak'ats'aniye'e ni lapanakni ni lay kata-
pulaqgtaxtul

y kalagmalagmixinikal ixtalagalhink'an.

78 Ni Dios ayaj kintamapayniyan,

xlhiyucha kintaxtagniyan xamaklku lakt'iyan.

79 Va tacha katunkul para jantucha kaputs'islhi la
ixjatapastak'atk'an nilapanakni

para kapu'au la ixtin Dios y laqalaj'ox kajuu kun
yucha.

80 Ex ni ts'al va aynlhi, va ixt'ajun mispana'
Dios. Va ixti'ukxuyal ta'an jantu alin chaqgan tus
laktasunil xalapanakni Israel.

2

Tacha putsukul ni Jests

(Mt. 1:18-25)

1 Ex chuncha ni jalhachimo'onu' Augusto
va lhinaul ni ka'alil lats'oq'ulanti tachun ni
lapanakni ni anchanu' lakamunukpa'. 2 Ni
anchanu lats'oq'ulanti va yu p'unaj ixtamakay
tejkan Cirenio xagobernador Siria ixjunita.
3 Ex chuncha tachun ni lapanakni talhi'alcha
ists'oq'ulak'an lakatamin por lakatamin ta'an
ixputaulank'an ixtajunita.

4Ex va chuncha ni José vachu taxtulcha ni laka
putaulan Nazaret ni laka estado Galilea. Va allaka
putaulan Belén ta'an ixputaulan David ixjunita.
NiJosé minchal kun ixlapanakni David yu maqan-
cha ay jalhachimo'onu' ixjunita, > xlhiyucha an-
cha al ists'oq'ulak'an. T'a'al ni Maria ni yu
isk'ininti. Yucha aynacha ixjunita.

6 Ex chuncha tacha'al ni Belén. Tejkan
lagcha'al julchan, va maqlaqavanalcha ni Maria.
7 Lhitsukulcha ists'al yu sa'oqsni, pamilil kun

lagch'iti ex va mamal ta'an tavajin ni jukin. Jantu
ka'alil chaqga' ta'an lay kataloqojlhi.

Ixmayul Dios laktasunil yu xalhistaknan borre-

gos

8 Ni anchanu puts'ista ixtavilanal lapanakni yu
ixtalhistak'a ixborregosk'an la ixlhimagspa' ni
putaulan Belén. 9 Ex va laktasunil ixmayul ni Dios,
va tus t'ogx jamaputunkunil ixmaklku ni Dios, va
la p'aysni ixjunita. Ex chuncha yu'uncha va la
tatalhanal. 10 Pero lakjunil ni ixmayul Dios:

—]Jantu kat'alhanant'ik. Kit'in klajunputunau
taun chivinti yu va ayaj ox yu kalakma'achajuya'
tachun ni lapanakni. 11 Chavaycha la ixputaulan
David va tsukuchal gayntaun yu katamalaqtax-
tuyan ni uxiknank'an. Yucha ni Cristo yu laksakta
ni Dios para kamil lhachimo'on nilakamunukpa'.
12 Kat'emayapitik ni jas'at'a pamilkanta, ma-
makanta ta'an tavajin jukin. Tejkan chuncha
kat'emayapitik ex chuncha k'ap'uk'ats'ayapitik ni
lagsaval yu klajunau.

13 Ex nimancha tatasul lhuvaj ixmayulnin Dios,
ay tamakal ni Dios, va tanajun:
14 Ay kamakakal ni Dios lakt'iyan.
Aniy lakamunukpa' oxamaktaun katataulal ni la-

panakni yu tamakay yu lhinajun ni Dios.

15 Ex chuncha tejkan ta'anchoqolcha lakt'iyan
ixmayulnin Dios, ex yu jalhistaknan va talajunil:

—XKa'aucha ni laka putaulan Belén, ka'aucha
lagts'inin tacha tapasal yu kintamasunin Dios.

16 Ex tatakyau'alcha lakpuxkaunan, tatemachal
ni Maria ali José kun ni jas'at'a, va mamakanta
ta'an tavajin jukin. 17 Ni jalhistaknan tejkan

talaqts'll ni jas'at'a talagpute'enichoqol ni la-
panakni yu ancha tayanal. Tajuni'ol yu naul ni
ixmayul Dios tejkan lhichivinil ni jas'at'a. 18 Ex va
tus saq tatayal tachun yu taqasmaktayl yu talaqg-
pute'el nijalhist'aknan. 19 Pero ni Maria, yucha va
ma'a'ol la ixjalhanuti tachun ni anchanu chivinti
para kapastaklhi. 20 Ex taminchoqochalcha aag-
taun ni jalhistaknan, talhi'aylcha, va ay tamakal
ni Dios por tachun yu ixtalaqts'inta kun yu ix-
taqasmakta. Va lagsaval tapasal tacha jalakjunil
ni ixmayul Dios.

Tamaqxtaqnil ni Dios yu jas'at'a Jestis

21 Ex va chuncha tejkan tapasal laqatsajin
julchan va xvililichuk'unikal ni ts'al. Ex
tamuk'anilcha ixtaga'uti, va tajunil Jesus, tacha
naul ixmayul Dios tejkan jantuka' ixlhitsukuy la
ixpulakna ni ixnati.

22 Ex astan vachu' tamakal tachun yu ixtapax-
togniy katamakal la ixlhachimo'on ni Moisés para
oxicha kataval. Ex chuncha talha'alcha ni jas'at'a
yu ay lakatajtan, laka putaulan Jerusalén para
katamagxtaqnil ni Dios. 23 Va chuncha ts'ogkanta
laixlhachimo'onni Dios: “Tachun ts'al yu sa'ogsni
yucha ixnavin Dios kuna'.” 24 Xlhiyucha ancha
ta'al magxtaqgnini'ixlapaxkank'an yu tacha najun
ixlhachimo'on Dios: la'at'uylagaxqavan ula'at'uy
palumax.

25 Qayntaun lapanaki yu junkan Simeén va an-
cha ixvil Jerusalén. Ni anchanu lapanaki la ox
ixti'ukxuyal, va ixto'oyay Dios. Ixpakxan para
ka'alil qayntaun yu kamalaka'ulal xalapanakniIs-
rael. Ni Espiritu Santo va ixt'ati'ukxuyal ni yucha.

26 Va ixmasunita ni Espiritu Santo ni jantu kaniya'

tus kalaqts'ina' ni Cristo yu kamalaqgachaya' Dios.

27 Ex chuncha ni Espiritu Santo va mak'atsanil

ni Simeodn para katanul lakatajtan. Ex vachu'

ixpayan ni Jesus ancha tatanuchal para kata-

makal tacha najun ixlhachimo'on Moisés. 28 Ex

ni Simeon ch'apal ni jas'at'a, ch'ixlhi, ay makal ni

Dios va naul:

29 Chavaycha, Dios kiJalhachimo'onu' k'at'i, ni
Kkit'in yu mi'ogxtamati kunita

va oxamaktauncha kaknil vachu va tacha yu
k'i'un.

30 Chavay va klaqts'ilcha la kintalakavanti yu Ja-
malaqgtaxtunu'.

31Yucha mala'ach'at'a para katalaqts'il tachun ni
lapanakni.

32 Yucha va tacha taun maklku yu kalakma-
putunkuviniya' ixjatapastak'atk'an ni la-
panakni yu jantu israelitas kataval.

Ni kijnank'an yu israelitas kuntau va por yucha
kintato'oyayan ni lapanakni.

33 Ex chuncha yu ixpay ali ixnati va tus saq
tatayal por ixchivinti yu lhichivinil ni jas'at'a.
34 Ex ni Simeodn va sk'inil Dios ni kalaq'aqtayjul.
Naul, va junkal ni Maria yu ixnati ni jas'at'a:

—Ni aniy jas'at'a va por yucha pumalhuu xala-
panakni Israel katataqtaya', vachu pumalhuu
kata'ostaulchoqoya'. Kamasuya' yu ox tin pero
jantu ox katalaqgts'ina'. 35 Chuncha ox katasuya'
ixjatapastak'atk'an lhuvaj lapanakni. Xlhiyucha
kaxkaniyan melhanuti tus va tacha espada yu
kalt'o'onik'a mintankilakna.

36 Vachu ancha ixvil qayntaun xanati yu ixlaqg-
pute'ey ixchivinti Dios. Yucha ixjunkan Ana, va
istsi'i Fanuel ixjunita yu ixmaqlaqap'u Aser. Ni
Ana la lhuvaj ixjach'itin ixjunita. Yu ixapay va
lagatujun jach'itin ixt'at'ajun tejkan nil. 37 Ex
ni Ana yucha va ochenta y cuatro jach'itin tiyau
ixti'ukxuyal. Va lhilhiy ixtapatsay laka ay lakata-
jtan, jantu ixtaxtuy, va isk'in Dios, ixtask'ajay.
Va chuncha ixtamo'oniy ni Dios. 3% Ex chuncha
tejkan ancha tacha'al José ali Maria, vachucha
cha'al ni Ana. Va lhipaxkajlaqts'il Dios por yu
jas'at'a. Ex chuncha jalhixaqalal tachun ni la-
panakni yu ixtapakxan'ita para kalaqtaxtul ni
laka putaulan Jerusalén.

Ni jas'at'a Jesus lha'anchoqokal laka putaulan
Nazaret

39 Ex chuncha tejkan ni Maria ali José
tamaka'olcha tachun yu ixnajun ixlhachimo'on
ni Dios, va ta'anchoqolcha xa'estado Galilea la
ixputaulank'an yu junkan Nazaret. 49 Ancha
aynchal ni jas'at'a, va ancha lagap'aysninchal. Va
lhuvaj jatapastak'ati lhitsukul, vachu la mapaynil
ni Dios.

Tejkan ts'al ixjunita ni Jesus lakt'achivinil yu
laj'ay lapanakni yu ay lakatajtan Jerusalén

41 Ixpayan ni Jesus ixta'an laka Jerusalén
taun taun jach'itin tejkan ix'alin ni Paxku yu
ay ixk'atank'an ni israelitas. 42 Tejkan lagcha'al
lagakaut'uy ixjach'itin ni Jesus, va jalakt'a'al
laka k'atan. 43 Tejkan pa'anchal ni anchanu
k'atan, ni ixpayan ni Jesus ixta'anchoqota la
ixchaqak'an. Jantu katak'atsal ni Jesus vananaj



SAN LUCAS 2:44 xiv SAN LUCAS 2:52

taulal laka putaulan Jerusalén. 44 Ixtalhilay
kalakt'amil alati lapanakni y chuncha va taun
julchancha lakatin ixta'anta. Tejkan tapuxkaul
la ixlapanaknik'an kun ix'amigosk'an, 45 jantu
katatemal. Ex ixtaminchoqota lakxkaunan
laka putaulan Jerusalén. 46 Tejkan paqt'utunu',
tatemal ni Jesus yu ay lakatajtan. Va ixlakt'avil
yu ixtamasuy ixlhachimo'onk'an ni israelitas.
Ixlajgasmat'a y vachu' ixlaklhisakmiy chivinti.
47 La ox ixmalaqasiy y la ox ixlajqaltajiy tus va
saq tataulal tachun yu ixtagasmat'a. 48 Tejkan
tatemal ni Jesus, ni ixpayan va saq tatayal. Va
naul ni ixnati:

—LKes'at'a, ¢vali'iycha chuncha laycha? Mimpay
ali kit'in klapuxkauyau, jantu klatemayau, xak-
maganinintau.

49 Ex lakjunil ni Jesus:

—cVali'iycha  kilapuxkauyau? ¢Jantu
k'ats'ayat'tlk ni va magsk'iniy kakmakal
ixlhitapatsa kimpay?

50 Pero yu'uncha jantu katamalaqasil yu lakju-
nil.

>1 Ex lakt'a'anchoqol ni Jesus laka putaulan
Nazaret. Va ixlajqalasmat'a. Ni ixnati va ixma'ay
la ixjalhanuti tachun yu tapasal. 52 Ex ni Jesus va
ix'ajin y vachu ix'ay'an ixjatapastak'ati. Vachu ni
Dios kun ni lapanakni ixtalhi'achantajuy ni Jesus.

3

NiJuan yujamaqchaj'avana' jalagxaqalay ni la-
panakni para katamapaxal ixjatapastak'atk'an
(Mt. 3:1-12; Mr. 1:1-8; Jn.1 :19-28)

1 Laqakaukisicha jach'itin ixlhachimo'onunta
yu ay jalhachimo'onu' yu Tiberio ixjunkan. Ni
Poncio Pilato xagobernador Judea ixjunita. Yu
xagobernador Galilea yucha va Herodes ixjunita.
Ixlaqgaj Herodes va Felipe ixjunkan, yucha xagob-
ernador Iturea ali Trakonite ixjunita. Yu Lisanias
va xagobernador Abilinia ixjunita. 2Yu Ands ali
Caifas, yu'uncha ix'ukxtink'an xakuras israelitas
ixtajunita.

Ex chuncha lakak'avinan ni Dios va xaqalal
ni Juan yu ists'al Zacarias. 3 Ex chuncha ni
Juan tapasa'ol talakachux ta'an uksts'uniy ni
xala'axkan Jordan. Va jaxaqalal nilapanakni para
kata'aqchaj'aul va chuncha katasul ni tapaxalcha
ixjatapastak'atk'an, ex ni Dios kalagmalagmixinil
ixtalaqalhink'an. 4Yuixmakay niJuan vatachayu
ists'oqta ni Isaias yu ixlagpute'ey ixchivinti Dios la
maqancha, va naul:

Qayntaun t'asay nilakak'avin, va najun:

“Kala'oximanit'ikcha ixlakatin ni Jal-
hachimo'onu'.

Vas k'amak'at'ikcha para ts'alti katapasal.”

> Tachun yu lakpu'uyan kalagtsama'okal.

Tachun yu aspajunuxnan kalakpujkal.

Ta'an jalk'avil, va kalasavalakal,

ta'an lakapulkalau, va lakaputaun kaval.

6 Va chuncha katatapaxalcha ixjatsukuntik'an
tachun ni lapanakni. Katalaqts'ina' ni Dios
tejkan kalagmalaqtaxtuya' ni ixlapanakni
—va chuncha naul ni Isaias.

7 Tejkan gqaynlhuu lapanakni talagchinchal ni
Juan para kalagma'aqgchaj'aval, ex va lakjunil ni
Juan:

—Laktu'unu' tsapulin unt'at'ik. ¢Ta'ayucha
xatajunancha ni uxiknan para ka'ost'ik
ni jamaganlgajnati yu lakamintacha?
8 K'amak'at'ikcha yu laj'ox para ex chuncha
katasulcha ni map'axat'at'ikcha mimputsukk'an.
Jantu kanaunt'ik me'emank'an: “Ni Abraham
yucha kimpayk'an”. Kit'in klajunau yu Dios
lay kalakmapaxal ni aniy chiyux para kataval
sas'at'an Abraham. 9 Chavaycha va tacha
taun hacha yu va laycha kachagxtal ni k'iu la
ixtitakxiyati. Yu jantu makay yu laj'ox, yucha
kachaqgxtakal, va kamap'ukalcha ni laka jikmi.

10Ex tanajun pumalhuu lapanakni:

—¢Tas kakmakayaucha?

11Ex qaltayanal ni Juan, va najun:

—Yu lhit'ajun agxt'uy chamarra, va kaxtaqnil
yu jantu kalhitsukul. Vachu yu lhit'ajun ixlhi'uti,
va kat'a'ul yu ts'anqaniy.

12 Ex chuncha tachinchal yu tach'inin
impuestos para kamagqchaj'avakal, va tanajun:

—Jamalanini', yu kijnan ¢tas kakmakayaucha?

13 Ex lakjunil ni Juan:

—Jantu Kk'alhit'ogslask'init'ik tumin yu jantu
tapaxtoqniyan.

14Ex yu tropas vachu talhisakmil:

—Yu kijnan ¢tas kakmakayaucha?

Ex lakjunil:

—Jantu Kk'alak'alhaunit'ik alati lapanakni
kun mi'ayajnatk'an y jantu k'alakmak'anut'ik.
K'at'a'oxamakt'amit'ikcha kun yu milhilha-
jatk'an.

15 Tachun ni lapanakni ixtapakxan'ita yu ix-
tanajun kamalagachaya'niDios. Taval va ixtapas-
tak'a la ixjalhanutk'an ni Juan kaval ni Cristo yu
ixtanajun kamina'. 16 Pero ni Juan va jalakjunil
tachun ni lapanakni:

—Ni kit'in va xkan klapuma'agchaj'avayau.
Pero kamina' agqayntaun yu apalay ay xajantu
kit'in. Yu kit'in tus jantu kimpaxtoqniy kaklak-
musx'oqnil xamusni ni ixvarachi. Yucha kat-
apuma'aqchaj'avayan kun ni Espiritu Santo ali
jikmi. 17 Va tacha kalhitsukul la ixmaka' ix-
patank'alhan para kalaktank'alhal ni lapanakni
tacha trigo. Yu laj'oxi kalakma'aya' la ixpak'atsa
pero yu tacha p'ogxni kalagxavaya' laka jikmi yu
jantu aqtaun kamixa'.

18 Va lhuu jatapastak'ati jaxtaqnil ni lapanakni.
Jalagpute'enil ni ox chivinti yu masuy tacha
lay katapulaqtaxtul. 19 Ni gobernador Herodes
ixt'at'ajun Herodias yu ixanati ixp'isaqa, vachu
makal alati axtogqnu' yu jantu ox kaval, xlhiyucha
lag'aymal ni Juan. 20 Ex chuncha ni Herodes
makachoqol yu apalay jantu ox, va manul laka
pach'in ni Juan.

Aqchaj'aul ni Jesus
(Mt. 3:13-17; Mr. 1:9-11)

21 Ex chuncha tejkan ta'aqchaj'au'ol tachun ni
lapanakni, ni Jesus vachu aqchaj'aul. Va aqtayl
tamo'oy ex talaglti'al nilakt'iyan. 22 Va ta'eltujunil
ni Espiritu Santo va tacha taun palumax. Vachu'
chivinkal ni lakt'iyan, va junkal ni Jesus:

—Uxint'i, kes'at'a k'at'i, ayaj ikpaxkayan. Va
ayaj klhi'achantajuy por uxint'i.

Yu maqancha ixjapayan ni Jestis
(Mt. 1:1-17)

23 Ex chuncha ni Jesus tejkan aqtayl tapatsaniy
ni Dios va p'uxaunkau ixjach'itin. Ni lapanakni
va ixtapastak'a ni Jesus va ists'al José. Ni José va
ists'al Eli 24yu ists'al Matat yu ists'al Levi yu ists'al
Melki yu ists'al Jana yu ists'al José 25 yu ists'al
Matatias yu ists'al Amos yu ists'al Nahum yu ists'al
Esli yu ists'al Nagai 26 yu ists'al Maat yu ists'al
Matatias yu ists'al Semei yu ists'al José yu ists'al
Judd 27 yu ists'al Joana yu ists'al Resa yu ists'al
Zorobabel yu ists'al Salatiel yu ists'al Neri 28 yu
ists'al Melki yuists'al Adi yuists'al Kosam yuists'al
Elmodam yu ists'al Er 29 yu ists'al Josué yu ists'al
Eliezer yu ists'al Jorim yu ists'al Matat yu ists'al
Levi 30 yu ists'al Simeodn yu ists'al Judd yu ists'al
José yu ists'al Jondn yu ists'al Eliaquim 31 yu ists'al
Melea yu ists'al Mainan yu ists'al Matata yu ists'al
Natan yu ists'al David 32 yu ists'al Isai yu ists'al
Obed yu ists'al Booz yu ists'al Salmon yu ists'al
Naason 33 yu ists'al Aminadab yu ists'al Aram yu
ists'al Esrom yu ists'al Fares yu ists'al Juda 3¢ yu
ists'al Jacob yu ists'al Isaac yu ists'al Abraham yu
ists'al Taré yu ists'al Nakor 35 yu ists'al Serug yu
ists'al Ragau yu ists'al Peleg yu ists'al Heber yu
ists'al Sala 36 yu ists'al Kaindn yu ists'al Arfaxad
yu ists'al Sem yu ists'al Noé yu ists'al Lamek 37 yu
ists'al Matusalén yu ists'al Enoc yu ists'al Jared
yu ists'al Mahalaleel yu ists'al Kaindn 38 yu ists'al
Enos yu ists'al Set yu ists'al Adan yu ists'al Dios.

4

Laqts'intanukan ni Jests
(Mt. 4:1-11; Mr. 1:12-13)

1 Ni Jesus ixlagtanu'ojota ni Espiritu Santo. Ex
chuncha va minchoqochalcha ni la'axkan Jordan.
Ni Espiritu Santo va lha'al Jesus lakak'avinan.
2 Ancha ixvilchal aqt'uy p'uxaun julchan. Ni
xa'ukxtin agmogxnu' ixlaqts'intanuy incha lay
kamaqtaqalhinil ni Jesus. Ni Jesus jantu kavayl
ni anchanu t'uy p'uxaun julchan, ex astan va cha-
vanilcha.

3EX ni xa'ukxtin agmogxnu' va junil:

—Incha lagsaval Sas'at'a Dios k'at'i, ex ni aniy
chiyux k'amak'at'i pan.

4Ni Jesus va qaltayl, va junil:

—Yu ts'ogkanta la ixchivinti Dios va najun:
“Qayntaun lapanaki, jantu vamun ixvayti kaput-
sukul. [Va magsk'iniy kaputsukul tachun ni chiv-
inti yu najun ni Dios.]”

5 Ex chuncha ni xa'ukxtin agmogxnu' va lha'al
la ix'ukxni taun ay aspajun. EX taun panch'ix
ni Jesus va masunikal tachun ni lakamunukpa'
ta'an talhachimo'onun lapanakni. ¢ Ni xa'ukxtin
aqmogxnu' va junil:

—Kakxtagni'oyan ni uxint'i tachun ni
palhachimo'on ni aniy lakamunukpa' kun
tachun ixto'oxixtu.  Va kit'in ikxtaqnikanta
tachun yu aniy y lay ikxtagnichoqoy va
ta'ayucha kit'incha ikxtagqniputuncha. 7 Incha
k'int'a'aqts'o'oqt'aniye'e y k'int'amo'oniye'e ex
tachun minavin kuna'.

8 Ex ni Jesus qaltayl:

—[Uxint'i Satands, va kapiticha.] La
ixchivinti Dios najun: “Kat'o'oyat'i vamun

miJalhachimo'onu Dios yu alintachal lakt'iyan, y
vamun yu' k'at'ap'ats'anin.”

9 Ex chuncha ni xa'ukxtin agmogxnu' lha'al
ni Jesus laka putaulan Jerusalén. Tatauk'al la
ix'agsti' yu ay lakatajtan, va junil:

—Incha lagsaval Sas'at'a Dios k'at'i, va
k'alt'ujnu ni aniy. 10 Va ts'ogkanta la ixchivinti
Dios:

NiDios kalaklhijuna' ni ixmayulnin para katalhis-
takni.

1TYu'uncha katats'ap'ast'uk'an la ixmakak'an,

va para jantu k'at'a'alhit'i la minch'aja' laka
chiyux.

12Ex ni Jesus qaltayl:

—Vachu' najun la ixchivinti Dios: “Jantu ag-
taun kalaqts'int'anut'i ni Dios miJalhachimo'onu'
incha lagsaval kamakaya' yu najun.”

13 Ex chuncha ni xa'ukxtin agmogxnu' tejkan
lagts'intanu'ol ni Jesus incha kamaqtaqalhinil, va
makaul ni Jesus tus ataun julchan.

Ni Jesus aqtayl laqpute'ey yu ox chivinti
xa'estado Galilea

(Mt. 4:12-17; Mr. 1:14-15)

14Ni Jesus anchoqopal ni xa'estado Galilea la ix-

tap'asta ni Espiritu Santo. Ex talakachux anchanu
lakat'un nilapanakniva siixtalhichiviniy niJesus.
15 Ni Jesus ixjamalaninin lakalhuu chagan ta'an
ixtataqxto'a niisraelitas y tachun tato'oyal.

NiJesus jantu kalaqa'ikal la ixputaulan Nazaret
(Mt. 13:53-58; Mr. 6:1-6)

16 Ex ni Jesus al laka Nazaret yu putaulan ta'an
aynchal. Taun xajulchan jastaknati yucha tanu-
palchal ta'an ixtataqxto'a ni israelitas, va chun-
cha ixputsuku ixjunita. Ancha tayal, aqtaypalcha
pute'ey ixchivinti Dios. 17 Taxtaqnil ni libro yu
ists'oqta Isalas yu maqgancha ixlagpute'ey ixchiv-
inti Dios. Tejkan pux'oqlhi ni libro, va temal ta'an
ists'ogkanta yu najun:

18 Ix'Espiritu ni Jalhachimo'onu Dios yucha alinta
kun Kit'in.

Va kilak'ulal taun lhitapatsa, ni kaklakjunil ni
kilpatanin yu ox chivinti.

[Kimalaqachata para kaklakma'ayajnil yu
tamaganinin la ixjalhanutik'an.]

Kimalagachata para kaklaglagpute'enil
ni tach'inin tacha lay oxamaktaun
kataputaxtul.

Kimalagachata para kakmalakavanil yu
la'ach'ixin para katatax'oqlhicha.

19 Kimalagachata para kaklagpute'enil ni
lapanakni ni chilcha ni julchan tejkan
Dios kalakmapayniya'.

20 Ex ni Jesus mapuxtoqchoqolcha ni libro,
xtaqnil yu xa'aqtayjunu' ni chaqa' ta'an
tatagxto'a, ex taulalcha. Tachun yu ixta'alinta
ni laqa chaqa', va tus sniy talaqts'il ni Jesus. 21 Ex
yucha aqtayl jalakt'achiviniy, va lakjunil:

—~Chavaycha lagsaval tagayntsal la minta-
laka'ukxpuk'an anchanu' chivinti yu ts'ogkanta
la ixchivinti Dios yu xa'asmakyat'ikcha.

22 Ex tachun ox talhichivinil ni Jesus, va tus saq
tataulal ni va ayaj laj'oxi ni chivinti yu naul. Pero
astan ixtalalhisakmiy siya yu'uncha:

—¢Jantu yu' ists'al ni Joseé?

23EX ni Jesus lakjunil:
—Ni wuxiknank'an lagsaval kilajunputunau
ni chivinti yu najun: “Jak'uch'unu',

kak'uch'uch'o'ok'a me'eman.” Vachu' lagsaval
kilajunputunau: “Ijgasmakvi yu laj'ay axtognu'
yu mak'at'i laka putaulan Kapernaum. Chavay
vachu va chun k'amak'at'i aniy la mimputaulan.”
Va chuncha kilajunputunau.

24 Ex taylha'al ixchivinti ni Jesus, va naul:

—Lagsaval klajunau matichun lapanaki yu
lagpute'ey ixchivinti Dios, jantu talaga'ly la
ixputaulan. 25 Lagsaval klajunau ayaj ixta'alin
lhuvaj tiyaunin ni =xalakat'un Israel tejkan
magancha ixt'ajun Elias yu ixlagpute'ey ixchivinti
Dios. Jantu katamal xkan por la'at'utu jach'itin
apakltaun, ex alil ay chavan talakapuchux
ni anchanu lakamunukpa'. 26 Pero ni Elias
jantu kalhimalaqachakal kalaq'aqtayjul ni
anchanu' tiyaunin yu ixtavilanal xalakat'un
Israel. Malagachakal ka'aqtayjul va gqayntaun
tiyau yu ixvil laka putaulan Sarepta ta'an
uksts'uniy ni laka putaulan Sidon. 27 Vachu'
xalakat'un Israel ayaj ixta'alin lhuvaj tagan'anin
yu ixlakapuch'ita tejkan maqancha ixt'ajun ni
Eliseo yu ixlagpute'ey ixchivinti Dios. Pero
jantu matichun yu'uncha kalajk'uch'ukal. Va
k'uch'ukal vamun ni Naaman yu machaqa' Siria
yu jantu israelita kaval.

28 Tejkan chuncha taqasmaklhi, ex tachun
ni lapanakni laga chaqa' ayaj tatalqgamal.
29 Tama'ostaulnil ni Jesus va talha'al la
ixlhimagspa' ni anchanu putaulan Nazaret.

Talha'al la ixkuktan ni aspajun ta'an vil ni
putaulan. Ixtanajun ni ancha katanqalhukal.
30 Pero ni Jesus pulagpuslhi ta'an ixtayanal ni
yu'uncha, ex anchoqolcha.

Ni Jesus maxtunil agmogxnu' qayntaun
lapanaki
(Mr. 1:21-28)

31 Ex chuncha ni Jesus anchoqol Kapernaum,
va taun putaulan laka estado Galilea. Ancha
aqtaynichoqol jalakmalaniy ni lapanakni taun
xajulchan jastaknati. 32 Tus vak tak'atsal ni la-
panakni por ixchivinti. Va ixchiviniy tacha qayn-
taun jalhachimo'onu'.

33 Ni laga chaqga' ta'an ixtataqxto'a, ancha ixvil
gayntaun jo'ati yu ixlhit'ajun taun agmogxnu'. Va
p'as t'asal, naul:

34 —Kilamakajuucha. ¢vali'iycha
kila'akxkauyaucha ni kijnan, Jesus, machaqa'
Nazaret k'at'i? ¢va t'ant'a para kilalakt'ilhiu? Yu
kit'in ikmispayan, ni uxint'i va yu ixnavin Dios
k'at'i.

35Ex ni Jesus laq'aymal ni agmoqxnu', va junil:

—Saqcha k'unt'i, kamak'aucha ni aniy
lapanaki.

Ex chuncha ni agmogxnu' ch'apachoqol ni la-
panaki tus magqtal lakat'un ta'an tayanal ni la-
panakni, ex taxtunichoqolcha, jantucha tu'uchun
kamakanil. 36 Ex tus tachun tatalhanal y ta'aqtayl
talajuniy:

—c¢Suncha lhichiviniy ni aniy lapanaki?
Lhit'ajun tap'asta para kalaklhijunil ni jantu
ox espiritus ni katataxtul y yu'uncha tataxtu'ojoy.

37 Ex chuncha mas va to'oxtaycha putaulan
kaval ni anchanu lakat'un si ixtalhichiviniy ni
Jesus.

Ni Jesus palay makachoqol ix'atina' ni Simon
Pedro
(Mt. 8:14-15; Mr. 1:29-31)

38 Ex ni Jesus taxtuchal ni laga chaga' ta'an
ixtatagxto'a, va al la ixchaga ni Simo6n Pedro.
Ix'atina' ni Pedro ixtagan'ay, va ixch'apata p'as
skakati. Ex tatapayninil ka'aqtayjul ni Jesus. 39 Ex
chuncha ni Jesus tayal ta'an mal ni tagan'an,
va laq'aymal ni skakati, ex ni skakati va niman
makaunchoqol. Ni ix'atina' Pedro nimancha os-
taulchoqol, aqtaylcha jalakvavay.

Ni Jesus palay jalakmakachoqol pumalhuu la-
panakni
(Mt. 8:16-17; Mr. 1:32-34)

40 Ex tejkan va laycha ka'anchal ni julchan,
ixta'alin tagan'anin yu xoqtacha taqan'ati ixtal-
hit'ajun, va laklhiminikal ni Jesus. Yucha va
gayntamin lagmogslanil ixmaka'. Chuncha va
lakma'ayajni'ochoqol ni tagan'anin. 4! La lhu-
vaj agmogxnun tataxtul la ixlakatunajk'an ni la-
panakni, talakt'asal, va tanajun:

—Uxint'icha ni Sas'at'a Dios k'at'i.

Pero ni Jesus, yucha jalaq'aymal ni agmogxnun
para jantucha katachivinil. Ixtak'atsay ni Jesus va
yu laksakta Dios.

Ni Jesus ix'anta lagpute'eni' laka alati
putaulanin xa'estado Galilea
(Mr. 1:35-39)

42 Tejkan tunkumintacha, ni Jesus taxtul ni laka
putaulan, al ta'an jantu t'uju' chaqan pero yu la-
panaknitalakxkaul tus tatemachal ta'an ixvilchal.
Tatapayninil ni Jesus para jantu kalakmakaul.
43 Pero ni Jesus va lakjunil:

—Kit'in ikmaqsk'iniy kajk'al alati
putaulanaxna, kaklagpute'el ni ox chivinti
tacha lhachimo'onun ni Dios. Va yucha
klhimalaqgachakanta.

44 Ex chuncha ixti'ukxuyal ni Jesus xa'estado
Galilea, ixlagpute'ey ixchivinti Dios laga chagan
ta'an ixtatagxto'a ni israelitas.

S

NiJestus makal para lhuu jatanti katach'apal
(Mt. 4:18-22; Mr. 1:16-20)

1 Taun julchan ni Jesus ixyachal la ixkilpa' yu
ay lakxkan yu junkan Genesaret. Va tachinchal
lhuvaj lapanakni tus lapats'iuksni ixtajunita,
taqasmakputuncha ixchivinti Dios. 2 Ni Jesus
laqts'il la'at'uy barcos lagpoqapaj ixtavilanal
lakxkan ta'an va uksts'uniycha ni ixkilpa'. Ni
xach'apanan jatanti yu'uncha ixtalaqtaxtutacha,
ixtat'ajunchoqoycha cha'anan ixch'ogxk'an. 3 Ex
ni Jesus tajul lagataun barco yu ixnavin Simon
Pedro ixjunita, tapayninil para stal kalha'al
ts'uniy. EX ni Jesus taulalcha ni laka barco,
aqtaylcha lakmalaniy ni lapanakni.

4Tejkan chivin'ol, junil ni Simon:

—K'amuuch'o'o ni mibarco, kalhip'inchiy tus
ta'an pulman ni lakxkan. Ancha k'amut'i ni
minch'ogxni para kach'ap'a ni jatanti.

> Yu Simon galtayl:

—Jamalanini', chavay taun tats'is xakta-
patsayau, jantu tu'uchun kakch'apau, pero
incha uxint'i lhina'un, ex kakmujuchoqoya' ni
kinch'ogxni.

6 Ex tejkan lagsaval chuncha tamakal yu laklhi-
junil ni Jesus, tach'apal lhuvaj jatanti tus ta'exlhi
ni ixch'ogxk'an. 7 Ex chuncha aqtaylcha tala-
magnadga'iy yu ixt'altanank'an yu ixtatajumanal
alakataun barco, va para katamil aqtayjunun.
Ex ni yu'uncha tamil, va tus tama'aqtsamal ni
la'at'uy barco, va laycha kata'anchal ni barcos
por ists'ink'ixtu ni jatanti. 8 Tejkan chuncha
laqts'il ni Simoén Pedro tus ta'aqtsoqoqtanil la ix-
talaka'ukxpu' ni Jesus, va junil:

—K'imak'aucha, Jalhachimo'onu!, ni kit'in va
gayntaun maqtaqalhini' jo'ati kunita.

9Ni Sim6n kun yu ixtat'a'alinta va tus saq taval
por tach'apal lhuvaj jatanti. 10 Vachu' Jacobo ali
Juan yu sas'at'an ni Zebedeo yu ixt'altanan ni
Simon, yu'uncha vachu va tus saq taval. Pero ni
Jesus junil ni Simon:

—Jantu kat'alhan. Va ixt'emay jatanti pero
chavaycha kalakt'emaye'e lapanakni.

11 Ex tejkan talhimilcha ixkilpa' lakat'un
ni barcos, va tus talakmakaula'ol tachun
ix'axtogqnuk'an, va tat'a'al ni Jesus.

Ni Jesus palay makachoqol qayntaun yu laka-
puch'ita

(Mt. 8:1-4; Mr. 1:40-45)

12 Tejkan Jesus ixvil lakataun putaulan, chin-
chal qayntaun lapanaki yu ixlakapuch'ita. Va

laqts'il Jesus ex ta'aqtsoqoqtal y talakaputatamal
tus lakat'un, tapayninil, va junil:

—TJalhachimo'onu!, incha uxint'i k'anau, lay
kink'uch'unin kintagan'ati.

I3Ex ni Jesus mogslanil ixmaka', va junil:

—Chun, kit'in knajun palaycha k'a'unch'o'o.

Tejkan chuncha naul ni Jesus, va niman palay
junchoqol ni lapanaki. 14 Ex ni Jesus junil:

—Jantu matichun kalagpute'enin.  Vamun
kalagp'inchiy yu kura y kalhip'inin milapaxkan
yu tacha lhinajun ixlhachimo'on ni Moisés, para
katak'atsa'ol nilapanakni ni palaycha unch'o'ot'a
mintaqan'ati.

15 Pero tak'atsa'olcha tachun ni lapanakni yu
ixmakay ni Jesus. Xlhiyucha lhuvaj lapanakni
ixtatagxto'a para katagasmaklhiixchivinti vachu'
para kalajk'uch'ukal. 16 Pero ni Jesus, yucha ix'an
ta'an jantu t'uju'lapanakni, ancha ixt'achiviniy ni
Dios.

NiJestus palay makal qayntaun yu ixlakanita
(Mt. 9:1-8; Mr. 2:1-12)

17 Taun julchan ni Jesus ixt'ajun jamalanini'.

Ancha ixtavilanal ni fariseos ali yu ixtamasuy

ixlhachimo'onk'an ni israelitas. Yu'uncha
taminchal talakachux putaulanaxna xa'estado

Galilea, xa'estado Judea y vachu laka putaulan
Jerusalén. Ni Dios ixtaqnita ni Jesus ixtap'asta
para lay kalakma'ayajnichoqol ni tagan'anin.
18 Ex tachinchal alati lapanakni, va talhiminta
laka putaman qayntaun tagan'an yu ixlakanita.
Ixtamanuputun ixpulakna laga chaqa' Ila
ixtalaka'ukxpu' ni Jesus. 19 Pero jantu katatemal
to'oxtaycha kataputanuchal, va ixta'alinta lhuvaj

lapanakni. Ex chuncha tatauk'al ix'ukxni ni
chaqa' y ta'aqtayl tamoqosuniy xalaseqgen. EX
ancha tapuma'eltajul ni tagan'an la ixputaman
ta'an ixtayanal ni lapanakni, la ixtalaka'ukxpu'
ni Jesus. 20 Tejkan ni Jesus jalaqts'il ni ox
talhakapu'alcha, ex junil ni tagan'an:

—Lapanaki, yu mintalagqalhin chavay
malagmixikalcha.

21Ex yuixtamasuy ixlhachimo'onk'an niisraeli-
tas ali yu fariseos ta'aqtayl tapastak'a:

—¢Tas ayucha ni aniy lapanaki? Yucha
t'ajuncha akch'intamana' ni Dios kun ixchivinti.
Jantu matichun lay malagmixiy ni talagalhin, ni
talagalhin malagmixiy vamun Dios.

22NiJesus ixk'atsaycha yu ixtat'ajun pastaknan,
va lakjunil:

—¢Vali'lycha chuncha p'ast'ak'at'ik ni uxik-
nank'an? 23 ;Suncha jantu lhita'ay kaval? ¢K'a'un:
“Yu mintalagalhin lagmixlhicha”, u va k'a'un:
“K'a'ost'a'ulcha, kat'i'ukxunt'ayach'o'ocha”?
24 Chavay klamasuniyau ni Kkit'in yu kval
Sas'at'a Lapanaki Kklhit'ajun lhachimo'on aniy
lakamunukpa' para kakmalagmixil ni talagalhin.

Ex va junil ni lapanaki yu ixlakanita:

—Chavay ijkunan, ka'ost'a'ulcha,
kalhip'inch'o'ocha mimputaman.
K'ap'inch'o'ocha la minchaqa'.

25 Ex yu ixlakanita va niman ostaulchoqol la
ixtalaka'ukxpuk'an ni lapanakni, lha'al ixputa-
man, anchoqolcha la ixchaqa', va ay ixmakay ni
Dios. 26 Tachun ni lapanakni va tus saq taval, ay
tamakalcha ni Dios. Va ayaj tatalhanal, tanajun:

—~Chavay laqts'iucha laj'ay axtoqgnu' yu jantu
aqtaun laqgts'inau.

NiJestus junta'il Levi yu vachu' junkan Mateo
(Mt. 9:9-13; Mr. 2:13-17)

27 Ex astan taxtul ni Jesus, va laqts'il gayntaun
yu ch'inin impuestos yu ixjunkan Levi. Va ixvil
ta'an mapalkan impuestos. Ni Jesus va junil:

—K'int'at'at'icha.

28 Ex ni Levi ostaulal, lakmakaun'ol tachun
ix'axtognu!, va t'a'alcha ni Jesus. 29 Ex chuncha
ni Levi va makal taun ay lakvayti la ixchaqga' para
Jesus. Vachu' ancha ixtavilanal laka mesa qaynl-
huvaj yu xach'inin impuestos kun alati lapanakni.
30Yu fariseos ali yu ixtamasuy ixlhachimo'onk'an
ni israelitas ta'aqtaynil talaktu'uy ixt'altanan ni
Jesus, tanaul:

—¢Vali'lycha vaynat'ik y ognunat'ik kun yu
tach'inin impuestos ali alati yu maqtagalhinin?

31Jesus lajqaltayl, lakjunil:

—Yu ta'ayajnan jantu tamagqsk'iniy
kalajk'uch'ukal, yu tamagsk'iniy va yu
tagan'anin. 32 Kit'in jantu ikminta lakt'asa'in
yu laj'oxi lapanakni, va ikminta lakt'asa'in
yu magqtaqalhinin para katamapaxal
ixjatapastak'atk'an.

NiJestus lhisakmikal vali'iycha jantu tatask'ajay
ixt'altanan
(Mt. 9:14-17; Mr. 2:18-22)
33 Ex talhisakmil ni Jesus:
—¢Vali'lycha ixt'altanan ni Juan y vachu'
ixt'altanan ni fariseos ayaj tatamo'oy y tatask'ajay



SAN LUCAS 5:34 XXX SAN LUCAS 6:2

pero yu mint'altanan, yu'uncha si tavajin y
ta'ognun?

34Jesus jaqaltayl:

—Tejkan alin lakxtuklati, jantu lay k'alhinau
ni jantu katavayl yu jalakjunta'ikanta tejkan
vananaj tat'avilanal ni ts'al yu lakxtuklay.
35 Pero kamina' julchan tejkan kamaxtukana'
ni anchanu' ts'al, ex ixt'altanan katatask'ajaya'.

36 Ex ni Jesuslakjunchoqol taun chivinti yu xta'a
jatapastak'ati, va naul:

—Jantu matichun exa agxtaun laqch'iti yu sast'i
para kalhilagpumpul taun laqch'iti yu at'alicha.
Incha chuncha makay, ex maqats'angaycha yu
sast'i laqch'iti. Yu sast'i laqch'iti jantu lay ox jun-
choqoy kun ni laqgch'iti yu at'ali'. 37 Vachu jantu
lay k'amu'ut'i yu sast'i xaxkan uva laka jaxta'an
yu at'ali'. Yu xaxkan uva yu sast'i va matampa'ay
yu at'ali' jaxta'an. Ex chuncha yu xaxkan uva ali
yu jaxta'an va tats'angaycha. 38 Yu xaxkan uva yu
sast'i va k'amu'ut'i laka jaxta'an yu sast'i. 39 Jantu
matichun ot'a yu sast'i xaxkan uva incha oqtacha
yu maqaniya'. Tanajun: “Yu maganiya' apalay

ox.”
6

Ixt'altanan Jesus ta'ex'il ni trigo mas va xa-
julchanjastaknati
(Mt. 12:1-8; Mr. 2:23-28)

1 Taun xajulchan jastaknati ni Jesus ali
ixt'altanan ixtapu'anta ta'an alinta tach'anati,
yu ixt'altanan ta'aqtayl talaj'ex'iy yu xatalts'i ni
trigo, va taxap'i'ulha'alcha. 2 Ex lati yu fariseos va
talhisakmil:

—cVali'iycha mak'ayat'ik lhitapatsa chavay mas
jantu xtagkan lakatin k'at'ap'ats'at'i ni xajulchan
jastaknati?

3EX ni Jesus va jaqaltayanal:

—¢Jantu k'ap'ut'e'et'ik tacha tamakal ni David
kun ixt'altanan tejkan tachavanil? 4 Tejkan tanul
la ixchaga ni Dios, ch'apal ni pan yu ixmoqs-
lanikan Dios, va ul, ex jalagxtaqnil ixt'altanan.
Chuncha makal mas vamun ni kuras ixtalhit'ajun
lakatin para kata'ul ni anchanu pan.

5 Ex vachu' naul ni Jesus:

—Ni kit'in yu Sas'at'a Lapanaki klhinajun tisun-
cha lay makakan ni xajulchan jastaknati.

Palay junchoqol qayntaun yu jantu lay
ixmapu'ay ixmaka'
(Mt. 12:9-14; Mr. 3:1-6)

6 Ex ataun xajulchan jastaknati val. Ni Jesus
tanul laqga chaqa' ta'an ixtataqxto'a ni israelitas,
ancha masul ixchivinti Dios. Ancha ix'alinta
gayntaun lapanaki yu jantu lay ixmapu'ay ixlhi-
jakanaj maka'. 7 Yu ixtamasuy ixlhachimo'onk'an
ni israelitas ali yu fariseos ixtalaqts'intanuy ni
Jesus. Incha kak'uch'ul mas va xajulchan jas-
taknati ex lay kataputislajmal. 8 Pero ni Jesus
ixk'atsaycha yu ixtat'ajun pastaknan. EX junil ni
lapanaki yu jantu lay ixmapu'ay ixmaka':

—XKa'ost'aycha, k'at'an'ajt'aycha aniy.

Ex ni lapanaki ostayalcha, va ancha tayal. 9 Ex
ni Jesus lakjunil yu alati:

—XKaklalhisakmiyau taun tu'uchun.
¢Ni xajulchan  jastaknati tas  lhinajun
kilhachimo'onk'an? ¢Lhinajun k'amak'at'i yu ox u

va lhinajun k'amak'at'i yu talaqalhin? ¢Lhinajun
k'amalaqt'axt'ut'i u va lhinajun k'amaqnit'i? ¢Tas
lhinajun?

10 Ex ni Jesus jalaqts'il tachun yu ixtamalaqa-
choqoxnuta ex junil ni lapanaki:

—K'axnujt'i mimaka'.

Ex ni lapanaki xnujlhi ixmaka', oxicha jun-
choqol. 11 Pero ni fariseos kun yu ixtamasuy ixl-
hachimo'onk'an ni israelitas ayaj talukujlal. Ag-
taylcha talaxaqalay, va talalhisakmiy tisuncha lay
katamakanil ni Jesus.

Ni Jesus jalaksaklhi pumakaut'uy ixt'altanan
(Mt. 10:1-4; Mr. 3:13-19)

12 Tejkan chuncha ixti'ukxuntayay, ni Jesus
al sk'ini' Dios lagataun aspajun. Ancha taun
tats'is t'achivinil Dios. 13 Tejkan tunkunchoqol
lakjunta'il ixt'altanan, jalaksaklhi pumakaut'uy,
va jalak'ulal ixtamalagachan. 14 Laksaklhi
Simon, yu Jesus junil Pedro. Vachu' Andrés yu
ixt'alagajun ni Simon. Vachu' Jacobo ali Juan
ali Felipe ali Bartolomé 15 ali Mateo ali Tomas
ali Jacobo ists'al ni Alfeo ali Simdn yu ixjunkan
Zelote. 16 Vachu Judas ixt'alagajun ni Jacobo y
vachu' aputaun yu ixjunkan Judas Iscariote yu
astan magxtaqlhi ni Jesus.

Ni Jestis lakmalaniy lhuvaj lapanakni

(Mt. 4:23-25)

17 Ni Jesus lakt'atajuminchal ixt'altanan ni
laka aspajun. Tachinchal ta'an akpujunan,
ancha tatayal. Vachu' ixta'alinta pumalhuu
ixt'altanan kun pumalhuu yu machaqgan
xa'estado Judea, yu machagan Jerusalén, vachu'

yu machaqgan laka putaulan Tiro ali Sidon.
Tachinchal para kataqalasmaklhi ni Jesus y
vachu' para kalajk'uch'ukal ixtaqan'atk'an.
18 Vachu ni Jesus palay jalakmakal ni lapanakni
yu jamamaganlgajnivay ni jantu ox espiritus.
19 Tachun ni lapanakni ixtach'apaputun ni
Jesus, ixtap'asta taxtuniy para kalajk'uch'ul ni
taqgan'anin tejkan lakpiklay.

Ni Jesus laklhichiviniy yu ox lhi'achantajuy ali

yujantu
(Mt. 5:1-12)
20 Ex ni Jesus jalaqts'il ixt'altanan, va lakjunil:
—Laj'ox kaxajtachal mijatsukuntik'an

ni uxiknank'an Kkilpatanin, tapaxtogniyan

k'at'anut'ikcha ta'an lhachimo'onun ni Dios.
21 ’Laj'ox kaxajtachal mijatsukuntik'an yu

chavay ch'avanit'ikcha, astan k'a'ots'ayapitik.

’Laj'ox kaxajtachal mijatsukuntik'an yu chavay
alhunat'ik, astan k'alaj'ach'anapitik.

22 ’Laj'ox kaxajtachal mijatsukuntik'an tejkan
taxkayyan ni lapanakni, tejkan jantucha
tat'altananputunan, tejkan talaktu'uyan, vachu'
tejkan tamanuniyan jalaklkanti por kilapanakni
unt'at'ik ni kit'in yu kval Sas'at'a Lapanaki. 23 Ayaj
kalhi'ach'ant'a'ut'ik kun lhuu achati ni anchanu
julchan tejkan chuncha katamakaniyan. Ay
kuna' milhilhajatk'an ni lakt'iyan. La maqancha
ixpayank'an vachu' jantu ixtalaqts'inputun yu
ixtalagpute'ey ixchivinti ni Dios.

24°Pero payni'incha yu uxiknank'an maqalinin,
vamun chavay lhit'aunat'ik achati.

25’Payni'incha ni uxiknank'an yu chavaycha tus
ox ots'at'at'ik, astan k'ach'avanapitik.



SAN LUCAS 6:26 XXXIV SAN LUCAS 6:34

’Payni'incha ni uxiknank'an yu chavaycha
ach'anat'ik, astan  k'ama'aninanapitik vy
k'alaj'alhunapitik.

26°’Incha tachun ni lapanakni tanajun laj'oxi la-
panakni unt'at'ik, ex payni'incha ni uxiknank'an.
Maqancha ixpayank'an vachu' talakjunil laj'oxi
lapanakniyu jamakanunun, yu ixtanajun ixtalag-
pute'ey ixchivinti Dios.

Ni  Jesus naul Kalakp'axk'at'ik  yu

mint'alaxkaynink'an
(Mt. 5:38-48; 7:12)

27 ’Pero uxiknan yu kilagalasmat'au,
klajunau kap'axk'at'ik mint'alaxkaynink'an.
K'amak'anit'ik laj'oxi yu taxkayyan.
28 K'alaklhit'ap'aynit'ik yu ox yu tanajun jantu ox
k'at'ap'asat'ik. Kask'init'ik Dios yu tamakaniyan
lagtaqal. 29 Incha matichun palagstisayan va
kaxt'agnin aminpalagxtitaun. Incha matichun
kamaxtunin minkutun, kamak'aunincha vachu'
kalha'alcha mixkuju'. 30 Incha matichun
sk'iniyan taun tu'uchun kaxt'agnin. Incha
tamaxtuniyan yu minavin, jantucha magqsk'iniy
kask'inich'o'o. 31 Kalakmak'anit'ik yu alati
vachu va tacha naunat'ik katamakanin. 32 Incha
p'axk'ayat'ik vamun yu tapaxkayan, ¢ex tisuncha
xtapal kaval? Yu talaktu'unun vachu va chuncha
talapaxkay. 33 Incha mak'aniyat'ik laj'oxi
vamun yu tamakaniyan laj'oxi, ¢ex tisuncha
xtapal kaval? Yu maqtaqalhinin vachu va
chun talamakaniy. 34 Incha mach'ixt'agniyat'ik
vamun yu lay katamapalnichoqoyan, ¢ex tisuncha
xtapal kaval? Yu maqtaqalhinin vachu va

chun talamach'ixtagniy para katalaga'ichoqol.
35 K'alakp'axk'at'ik mint'alaxkaynink'an,
k'alakmak'anit'ik yu laj'oxi, k'axt'agnit'ik yu
task'iniyancha mas jantu kataxtagnichogoyan.
Ex ay kuna' milhilhajatk'an, vachu' k'a'unapitik
sas'at'an Dios. Ni Dios lakmapayniy mas yu
jantu tapaxkajlaqts'in ali yu talaktu'unun.
36 Kamap'ayninit'ik vachu va tacha mimPay
Diosk'an tamapayniyan.

Jantu k'alakmuk'anit'ik laqtaqal yu alati

(Mt. 7:1-5)

37 ’Tantu k'alakmuk'anit'ik laqtaqgal yu alati
lapanakni ex ni uxiknan jantu katamuk'aniyan
lagtagal ni Dios. Jantu k'amuk'at'ik
maqanlqajnati, ex jantu katamuk'aniyan
maqanlqajnati. K'alamalagmixinit'ik, ex
katamalagmixiniyan. 38  K'alagxt'aqnit'ik
yu tamagsk'iniy ex Kkaxt'agnik'anapitik yu
magsk'iniyat'ik. Kataxtagniyan kun taun
papulkan yu ox jak'alhamunti, ox jak'auksmunti
y ox jats'iuksmunti. Katapuxtagniyan ni
uxiknank'an vachu va tacha jap'uxt'agniyat'ik
yu alati.

39 EX ni Jesus lakjunil taun chivinti yu xta'a
jatapastak'ati, va naul:

—~Qayntaun la'ach'ix jantu lay kamap'ulal
aqayntaun la'ach'ix. Katataqalqosa'
ixla'at'uyk'an, va ch'antaun katalaqpa'a' laka
pusanjan. 40 Jantu matichun yu malanikanta
apalay ay =xajantu yu jamalaniy. Tejkan
kalani'oya', ex vachu va chun kuna' tacha
ixjamalanini'.



SAN LUCAS 6:41 XXXVi SAN LUCAS 6:46

41’;vali'iycha mak'ay kuenta yu lakat'uniy laqg-
taqal yu makay qayntaun milagaj pero jantu
mak'ay kuenta yu la ay laqtagal yu mak'ay
uxint'i? Va tacha laqts'iniy xatalvayanti Kk'iu
yu lakputanun la ixlaqchul milaqaj, pero jantu
mak'ay kuenta yu la milagchul va lakputanun
maga'ay k'iu. 42 Chavay incha lakputanun ni
magqa'ay k'iu la milaqchul, sex vali'iycha uniy mi-
lagaj: “Kakmaxtuniyan yu xatalvayanti k'iu yu
lakputanun la milaqchul”? Va t'uy ukxpu' mak'ay.
Magsk'iniy p'unaj k'amaxt'u'el ni maqga'ay k'iu
yu lakputanun la milaqchul, ex chuncha apalay-
cha ox k'alak'avanane'e para k'amaxt'unin xatal-
vayanti k'iu yu lakputanun la ixlagchul milaqaj.

Yu k'iu pumispakan ni xalhi'uti
(Mt. 7:17-20; 12:34-35)

43 ’JTantu t'uju' ox K'iu yu xta'a xa'unikan yu
jantu ox kaval. Nisin jantu ka'alilcha k'iu yu jantu
ox kaval yu xta'a xa'unikan yu ox. 44 Tachun
k'ivinan pumispakan ni xa'unikan yu xta'a. Jantu
lay k'ap'uxt'i higo laka jaltukun, vachu' jantu lay
k'ap'uxt'i uvas ta'an vali'iy jak'ivinan. 45 Yu ox
lapanaki, la ixjalhanuti ma'ata yu laj'oxi, ancha
maxtuy yu laj'oxi chivinti. Yu laktu'unu' lapanaki
la ixjalhanuti ma'ata yu jantu laj'oxi kaval y an-
cha maxtuy chivinti yu jantu laj'ox. Va kiltaxtuy
ixchivinti tacha najun ixjalhanuti.

Ni Jesus lhichiviniy qaynt'uy lapanakni yu
tamakay ixchaqak'an

(Mt. 7:24-27)

46 >;vali'iycha kilajunau ni uxiknank'an, Kki-
Jalhachimo'onu, kiJalhachimo'onu, pero jantu

mak'ayat'ik yu klalhijunau? 47 Chavay klajunau
tacha junita yu kinqalasmat'a y makay tacha yu
kit'in klhinajun. 48 Yucha va tacha qayntaun
lapanaki yu makal agataun chaqga'. La pulman
maknunil ixputayan, va si kun chiyux. Ex tejkan
aynlhi ni la'axkan talakanunil kun tachun ix-
tap'asta para kamaqtal ni anchanu' chaqga'. Pero
jantu ts'uniy kapiklal, va lhit'ajun ixputayan si
chiyux. 49 Pero yu qasmat'a kinchivinti incha
jantu makay yu kit'in klhinajun, yucha va tacha
gayntaun lapanaki yu makal ixchaqa' lakat'un,
jantu kun xaputayan. Ex tejkan aynlhi nila'axkan
talakanunil kun tachun ixtap'asta, va tus tachun
lakpuj'ol, lagche'e'ol, va aqtaun lha'an'ol.

7

Ni Jesus palay makachoqol ix'ogxtamati qayn-
taun xa'ukxtin tropas
(Mt. 8:5-13)

1 Tejkan Jesus lagxaqala'ol ni lapanakni va
al Kapernaum. 2 Ancha ix'alin gqayntaun yu
machaqga' Roma, va xa'ukxtin tropas. Ixlhit'ajun
gayntaun ix'ogxtamati yu va chapujcha
ix'achanly. Va ixtaqan'ay, va laycha Kkanil.
3 Tejkan ni xa'ukxtin k'atsal ni ancha t'ajun ni
Jesus, jalagmalaqachal yu xalaj'aynin israelitas
para kata'al tapayninin para kamil k'uch'unini'
ix'ogxtamati. 4 Ex yu'uncha talagchinchal ni
Jesus, ta'aqtaynil tatapayniniy, va tajuniy:

—Ni anu' xa'ukxtin tropas, yucha qal'ox, pax-
toqniy k'a'aqt'ay'ut'i. > Ayaj kintapaxkayan ni

kijnank'an yu israelitas juntau. Va yucha lhinaul
ixmakaka ni chaqga' ta'an tagxto'au.

6 Ex ni Jesus lakt'a'al pero tejkan va
uksts'uniycha para katacha'al ni laga chaqa',
ni xa'ukxtin tropas jamalaqachal ix'amigos para
katalhaanil ni Jesus taun chivinti, najun:

—]Jalhachimo'onu!, kit'in jantu ox kakval, jantu
kimpaxtoqniy para K'int'at'anuchiy la kinchaqa'.
7 Xlhiyucha jantu k'ancha'an lakxkaunan, va
jantu ox kakval. Incha uxint'i na'un, ex ni
ki'ogxtamati va palaycha kajunchoqoya' mas
magati yachiy. & Kit'in klhit'ajun ki'ukxtin, vachu'
la kintamaka' alin tropas yu kinta'aqtayjuyan.
Tejkan xagqayntaun ijkuniy ka'al avint'i, ex ni
yucha va niman an. Yu agqayntaun tejkan ijkuniy
kamil, va niman min. Yu ki'ogxtamati tejkan
ijjkuniy kamakal tu'uchun, yucha va niman
makay. Uxint'i vachu chun lay kalhinau palay
kajunchoqol ni ki'ogxtamati.

9 Tejkan qasmaklhi ni Jesus va tus saq tayal.
Tasp'iklhi, jalaqts'il ni ixtalhavaxtu lapanakni yu
ixtatixkaulha'anta, va lakjunil:

—Lagsaval jantu  matichun  kaktemal
xalakat'un Israel yu chuncha lhakapu'anan tacha
yu aniy lapanaki.

10Ex nilapanakni yu ixjamalagachakanta tach-
inchoqgochal laqa chaqga'. Ancha tatemal ni ogxta-
mati yu ixtagan'ay, va palay ixjunchoqotacha.

NiJesus majkujuchoqolists'al qayntaun tiyau
11 Ex astan ni Jesus al taun putaulan yu junkan
Nain. Vachu' ixtat'a'anta ixt'altanan kun lhuvaj
lapanakni. 12 Tejkan va uksts'uniycha kacha'al ni

laka putaulan, va laqts'il ni lha'ankanta qayntaun
janini' ixmaknuka. Vamun yu' ists'al ixjunita ni
ixnati. Yucha va tiyau ixjunita. Qaynlhuvaj la-
panakniyuancha machagan va ixtat'a'anta ni an-
chanu tiyau. 13 Tejkan laqts'il ni Jalhachimo'onu
Jesus ex ayaj mapaynil ni tiyau, va junil:

—Jantu k'a'alhu.

14 Ex ni Jesus talakanunil ni p'aqlati, makasal.
Yu xalha'anan, yu'uncha ancha saq tatayal. Ex ni
Jesus junil ni janini':

—Ts'al, kit'in kunan, ka'ost'a'ulch'o'ocha.

15 Ex ni janini' va niman ostaulal,
aqtaychoqolcha jalakt'achiviniy ni lapanakni.
Ni Jesus maqgxtaqnichogolcha ni ixnati. 16 Tejkan
chuncha talaqts'intayal ni lapanakni tus tachun
tatalhanal, ex chuncha ta'aqtaynilcha ay tamakay
ni Dios va tanajun:

—Taun ay lapanaki yu lagpute'ey ixchivinti
Dios alin kun kijnank'an.

Vachu tanaul:

—Chavaycha Dios ixchin para
kalakt'ati'ukxuntayal ixlapanakni.

17 Talakachux ni xa'estado Judea tak'atsa'ol
tachun yu ixmakaycha ni Jesus.

Ni Juan jamalaqachal qaynt'uy ixt'altanan
kalaq'al ni Jesus
(Mt. 11:2-19)

18 Vachu' ixt'altanan ni Juan tak'atsal tacha ix-
makay ni Jesus. Ex talagqpute'enichoqolcha ni
Juan. Ex chuncha ni Juan lakjunta'il gaynt'uy
ixt'altanan. 19 Jamalagachal lhasakminin ni Jesus
incha lagsavalcha yucha ni Cristo yu ixtanajun

kamina' u incha vananaj katapakxan'il aqayn-
taun.

20 Ex chuncha yu ixtamalagachan ni Juan, an-
chanu pumat'uy lapanakni talakanunil ni Jesus,
tajunil:

—Ni Juan vyu jamagchaj'avana', yucha
kintamalagachan lhisakminin incha uxint'i
lagsavalcha ni Cristo k'at'i yu ixtanajun kamina'
u incha kakpakxanau agayntaun.

21 Ni anchanu panch'ix tejkan tacha'al, ni Jesus
palay makal lhuvaj tagan'anin ali yu ixtalhit'ajun
jantu ox espiritus. Vachu jalakmalakavanichoqol
lhuvajlapanakni yula'ach'ixin ixtajunita. 22 EX ni
Jesus va lakjunil:

—K'ap'inch'o'ot'ikcha, k'a'unapitik ni Juan yu
xalaqts'inat'ikcha kun yu xa'asmakt'at'ikcha.
Talakavananchoqoycha yu la'ach'ixin,
yu lakch'anlt'ul  taltananchoqoycha, yu
lakapuch'inin  palaycha tajunchoqoy, yu
aqatapan taqasmaknanchoqoycha, yu janinin
takujchoqoycha. Vachu' yu kilpatanin
jat'aunkancha jalagpute'enika ni ox chivinti
yu masuy tacha lay katapulaqtaxtul. 23 Ox
kaxajtachal ixjatsukunti ni lapanaki yu jantu
aqtaun kimakajun.

24 Tejkan ta'anchoqgolcha ixtamalagachan ni
Juan, ex ni Jesus aqtaylcha lhichiviniy ni Juan, va
lakjunil ni lapanakni:

—Tejkan Kk'ilaqgts'int'ik ni Juan lakak'avin,
¢tisuncha ixp'int'at'ik laqts'inin?  ¢va qaltaun
akltiyati yu lajk'alhata ni un? 25 sSuncha
k'ilagts'int'ik? ;va gqayntaun lapanaki yu ayaj
k'usi lakatayal? Pero yu talakatayay kun lajk'us

lagch'iti va tavilanal la ixchaqak'an maqalinin.
26 ;Ex suncha ixp'int'at'iklaqts'inin? ¢ va qayntaun
yu lagpute'ey ixchivinti Dios? Lagsaval klajunau
chuncha junita pero apalay ay junita xajantu yu
alati yu ixtalagpute'ey ixchivinti Dios. 27 Ni Juan
va yu lhits'ogkanta la ixchivinti Dios ta'an najun:
Kit'in kakmalaqachaya' gayntaun yu
kap'ulaniyan,

kala'oximanin ni lakatin ta'an k'ap'up'ine'e.

28 ’Klajunau ni tachun lapanaki yu magqlaqa-
vanal xanati jantu matichun ka'alil yu lagpute'ey
ixchivinti Dios yu apalay ay kaval. Vamun yu' ay
ni Juan. Pero yu apalay lakat'uniy lapanaki yu
Dios lhichimo'oy yucha apalay ay xajantu ni Juan.

29 Tejkan chuncha taqasmaklhi tachun
ni lapanakni ali yu tach'inin impuestos, va
tanaul ni Dios vas makay. Yu'uncha va
ixlagmaqgchaj'avatacha ni Juan. 30 Pero ni
fariseos kun yu ixtamasuy ixlhachimo'onk'an
ni israelitas ta'akch'intamal yu ox jatsukunti yu
Dios ixlagxtagniputun. Xlhiyucha jantu katanaul
ni Juan kama'aqchaj'aval. 31 Ex naul ni Jesus:

—¢Tas tajunitacha ni lapanakni yu chavay
tat'ajun? ¢Tas tatasuycha? 32 Yu'uncha va tacha
s'at'an yu tagamanan laklhitamau yu talat'asaniy,
talajuniy: “Klasqolniu yu ma'achajunu' jasanti,
pero jantu k'at'ininat'ik. Klamilpaniu milpati yu
mamaganixvanan pero jantu k'a'alhunt'ik.”

33 ’Va kilachil ni Juan yu jamagchaj'avana'.
Yucha jantu ix'uy pan vachu' jantu ix'ot'a xaxkan
uva. Xlhiyucha naunat'ik va lhit'ajun taun aq-
mogxnu'. 34 Ex chuncha kminta kit'in yu Sas'at'a

Lapanaki, kvajin, k'ognun. Chavaycha naunat'ik
ni kit'in javayn'oj y puqal'ogqnu'. Naunat'ik va
klakt'ati'ukxuntayay yu tach'inin impuestos ali
alati yu tamaqtaqalhinin. 35 Pero tachun yu lhixa-
jyachal la ixjatapastak'ati ni Dios yucha masuy ni
va oX ixjatapastak'ati.

Ni Jesus vayl la ixchaqa' qayntaun fariseo yu

ixjunkan Simon

36 Ex qayntaun fariseo lhijunil ni Jesus ni
kat'avayl. Ex chuncha ni Jesus al la ixchaqga'. An-
cha tanuchal, va taulal laka mesa. 37 Ex chuncha
ni anchanu' putaulan ix'alin qayntaun magqtaqal-
hini' xanati. Yucha k'atsal ni mil vaya' ni Jesus
la ixchaqga' ni fariseo. Ex yucha vachu' chinchal,
va lhiminta taun lameta, tajun yu ox s'ejen'e.
38 Aqtayl galhun y ancha talakanunil ixch'aja’
ni Jesus. Aqtaynil ch'ancha'ay kun mlaqpuqal—
huti. Ex aqtayl xakanichoqoy kun ix'aji para
kaxixchoqol ixch'aja' ni Jesus. Tejkan maxixini-
choqol ex kiltastuknil ixch'aja ni Jesus y muk'anil
yu s'ejen'e yu ixlhiminta laka lameta. 39 Tejkan
laqts'il ni fariseo yu lhijunil ni Jesus lakvayti,
va pastaklhi x'aman: “Incha lagsaval ni aniy la-
panaki kaval yu lagpute'ey ixchivinti Dios, ka
kamispal suncha xanati junita. Va qayntaun xa-
nati yu maqtaqalhini'.”

40 Ex ni Jesus junil:

—Simon, Kkit'in kunputunan taun chivinti.

Ex ni fariseo naul:

—~Chun, jamalanini', k'i'uncha.

41 Ex najun ni Jesus:

—~Qaynt'uy lapanakni ixtalhaaniy tumin
aqayntaun. Qayntaun ixlhaaniy laqakis ciento
xatumin plata, yu aqayntaun ixlhaaniy pakltaun
ciento xatumin plata. 42 Ixla'at'uyk'an jantucha
lay ixtamapalchoqoy ni tumin. EX ni lapanaki
yu mach'ixtaqlhi va lagmaqgantaulnilcha yu
ixlhaanintik'an. Chavaycha klhisakmiyancha,
itas ayucha apalay lhipaxkajlaqts'il ni lapanaki
yu mach'ixtaqlhi?

43 EX yu Simén qaltayanal:

—XKit'in knajun ni lapanaki yu apalay lagqlhuu
maqantaulnikal va yu apalay paxkajlaqts'il.

ExX ni Jesus naul:

—Chun, lagsaval yu nau.

44 Ex ni Jesus laqts'il ni xanati, va najun, va
junkan ni Simon:

—¢Lagts'in ni aniy xanati? Kit'in tejkan ik-
tanuchil la minchaqa'jantu k'ixt'agnin xkan para
kaklhicha'al kinch'aja'. Pero yu aniy xanati kin-
cha'anil kinch'aja' kun ixlagpuqalhuti y maxixi-
choqol kun ix'aji. 45 Uxint'i tejkan iktanuchil la
minchaga' jantu k'imast'ak'at'i kun taun lakiltas-
tukni pero ni yucha tejkan chilcha tus chavay-
cha jantu makajun kiltastuk'a kinch'aja'. 46 Jantu
k'ilhilakp'axap'a ni aceite la ki'aqtsul. Pero ni
yucha kilhixapanil yu ox s'ejen'e la kinch'aja'.
47 Xlhiyucha lagsaval kunan yu lhuvaj ixtalaqal-
hin malagmixini'okal, yucha va ayaj lhipaxka-
jlaqts'in pero yu ts'uniy ixtalaqalhin malagmix-
ini'okal, yucha va ts'uniy lhipaxkajlaqts'in.

48 Ex naul, va junkal ni xanati:

—Va ikmalagmixini'ojon mintalagalhin.

49 Ex yu alati lapanakni yu ch'antaun
ixtat'avilanal laka mesa, aqtaylcha talalhisakmiy,
talajuniy:

—¢Tas ayucha ni aniy lapanaki yu malagmixiy
talagalhin?

S0EX ni Jesus junil ni xanati:

—~Chavay k'ilhak'ap'up'icha, xlhiyucha minta-
lagalhin laqgt'axt'ucha. K'ap'inch'o'ocha oxamak-
taun.

8

Xanatin yu ta'aqtayjul ni Jestis

1Taval ni Jesus ixti'ukxuyachal tachun ni laj'ay
putaulanaxna kun nilakst'uniy putaulanaxna. Ix-
jalagpute'eniy ni lapanakni tacha lhachimo'onun
ni Dios. Yu ixpumakaut'uyk'an yu ixtat'altanan,
yu'uncha vachu ancha ixtat'ati'ukxuyanal.
2 Vachu ixtat'ati'ukxuyanal xanatin yu
palay tajunchoqol ixtagan'atik'an vachu' yu
lakmaxtunikal agmogxnun. Qayntaun ixjunkan
Maria yu machaqa' Maqdala, yu maxtunikal
lagatujun agmogxnun. 3 Vachu' ixt'a'anta Juana
yu ixanati Chuza yu xa'ukxtin ix'ogxtamatin
Herodes. Vachu Susana ali qaynlhuu xanatin
yu ixta'aqtayjuy kun ixlhitapatsk'an ni Jesus ali
ixt'altanan.

Nit'inyu xta'a la ox jaxqanti
(Mt. 13:1-9; Mr. 4:1-9)

4 Ixtataxtuy lhuvaj lapanakni taun taun
putaulan, ixtalagmin ni Jesus. Tejkan
tatagxtoqlhicha lakjunil taun chivinti yu xta'a
jatapastak'ati, va naul:

> —Qayntaun lapanaki al maman ni ixt'in.
Tejkan t'ajun maman, lati xat'in ta'eltajul lakatin.
Ancha vamun akch'intamakal y yu xats'o'on
lakt'iyan va tata'eltajul unan. 6 Alati xat'in tamal
laka chiyux. Ancha p'ul ni t'in pero yu t'un jantu
jach'amal kaval, ex niman lakxix'ol. 7 Alati xat'in
tamachal laka jaltukunan. Ancha vachu p'ul pero
ch'antaun t'ap'ul ni jaltukun, va maqatanul, ta-
lakxixtanulcha yu xat'in. 8 Alati tamal ta'an ox
t'un. Ancha p'ul, ox aynlhi, va xtaqlhi ox jaxqanti,
taun ciento por lagatamin.

Tejkan chuncha naul ni Jesus ex p'as naul:

—Incha alin  mimpaqasmakk'an, ex
ka'asmakt'ikcha.

Yu naunputunta ni anu' chivinti
(Mt. 13:10-17; Mr. 4:10-12)

9 Ex ixt'altanan ni Jesus talhisakmil sunchacha
naunputunta ni anu chivinti.

10Ni Jesus lakjunil:

—Uxiknank'an Dios tamasuniyan tacha
lhachimo'onun yu jantu tak'atsay alati lapanakni.
Pero yu alati lapanakni klakpumalaniy chivinti
yu xta'a jatapastak'ati. Ex chuncha mas talaqts'in
yu kmakay, va tacha jantu katamispal, mas
taqasmat'acha kinchivinti, jantu tamalaqasiy.

Yu naunputun ni chivinti yu lhichiviniy ni t'in

(Mt. 13:18-23; Mr. 4:13-20)

11 ’Yu aniy chivinti yu xta'a jatapastak'ati
va inchine naunputun. Yu xat'in yucha va
ixchivinti Dios. 12 Ni t'in yu tatamal lakatin,
yucha va tacha ni lapanakni yu tagasmat'acha
ixchivinti ni Dios pero yu agmogxnu' va niman



SAN LUCAS 8:13 xlvi SAN LUCAS 8:18

chinachil para kalakmaxtunichoqol. Va najun
jantu katalhakapu'al va para jantu katalaqtaxtul.
13 Ni t'in yu tatamal laka chiyux, yucha va
tacha lapanakni yu tagasmat'acha ixchivinti
Dios, ex talhakapu'ancha kun achati. Pero
ni chivinti jantu tanuy ox la ixjalhanutk'an.
Ex tejkan tatapasay ts'uniy maqganlgajnati va
tata'osusp'ikchoqoycha. 14 Ni t'in yu tatamal
laka jaltukunan yucha va tacha ni lapanakni
yu taqasmat'acha ixchivinti Dios pero astan
tamakauntijlay. Ayaj alin yu tapastak'uy, vachu
tamagamay ixmagqalitk'an kun xa'achati aniy
lakamunukpa'. Ex jantucha ox lhixajyachal
ixjatsukuntik'an. 15 Ni t'in yu tamal ox lakat'un
yucha va tacha ni lapanakni yu tagasmaktayl
ixchivinti Dios y tama'ay la ixjalhanutk'an kun
oX jatapastak'ati. Vas tataylha'an kun ni chivinti
yu taqasmat'acha. Chuncha tamaqantaulay y ox
lhixajyachal ixjatsukuntik'an.

Yu chavay jantu mispakan ox katasuya' tacha
taun maklku yu maqtajiy

(Mr. 4:21-25)

16 °'Jantu matichun mamagqtayay taun maklku
para kamaqatanul laga aqchoq u para kamanul
ixta'apu' ni saqati. Va muk'ay talman para
lay katalaqts'ili maklku yu tatanuy ni laqa
chaqa'. 17 Vachu mas alin tu'uchun yu
jantu ox malaqgasikan chavay, astan la ox
kamalaqasikana'. @ Mas vamun lati tak'atsay
chavay, astan tachun katak'atsaya'.

18 °’Chavaycha la ox kilagasmakniu. Klajunau
yu lhit'ajuncha jatapastak'ati yucha apalay lhuu

kaxtaqnikana'. Yu jantu kalhitsukul, mas va yu
lakats'uniy yu lhilay lhit'ajun, yucha kamaxtuni-
choqokana'.

Talaq'al ixnati kun ixt'alaqaunin ni Jesus
(Mt. 12:46-50; Mr. 3:31-35)

19 Ex chuncha ni ixnati ali ixt'alagaunin ni
Jesus tachinchal ta'an ixvil. Ixtalaqts'inputun
pero jantu lay katalakanunil, va lhuvaj lapanakni
ixta'alinta. 20 Ex va junkal ni Jesus:

—Minati kun mint'alaqaunin tayanal maqspa’,
tat'achivinputunan.

21Pero ni Jesus va naul:

—Yu lagsaval kinati ali yu lagsaval
ket'alaqaunin tajunita va yu tagasmat'a ixchivinti
Dios y tamakay tacha najun.

NiJests lhichimo'ol ni un kun lakxkan
(Mt. 8:23-27; Mr. 4:35-41)
22 Taun julchan ni Jesus tatajul laka barco kun
ixt'altanan, va lakjunil:
—Ka'aucha tus yu alakataun ixkilpa' lakxkan.
Ex ta'al. 23 Tejkan tat'ajuncha tapasanan ni
lakxkan, va ltatal ni Jesus. Taval aqtaylcha p'as
unilay, ex ni barco aqtaylcha tajuyachal ni xkan.
Taval va laycha ka'aqtsamal. Va tatalhanancha
katalaqts'angal ni barco. 24 Ex ta'al maqlo'onun
ni Jesus, va tajunil:
—Jamalanini', jamalanini', aniy t'aunaucha ta-
lagts'anganin.
Ex ni Jesus ostaulal, aqtayl lag'aymay ni un
kun xa'ogxpuputi yu ix'ukxlaklata ni xkan. Ex
chuncha va tus tachun talakataul'ochoqol, tacha

aqts'iyaj ox junchoqol. 25 Ex ni Jesus lakjunil
ixt'altanan:

—¢Vali'iycha jantu kilalhakapu'au?

Peroyu'uncha ayaj tatalhanancha por yu makal
ni Jesus. Vamuncha saq tataulal, va talalhisakmiy
siya yu'uncha:

—¢Tas ayucha ni aniy lapanaki? Lhichimo'oy ni
xkan kun ni un y tagalasmat'a.

Qayntaun yu machaqa' Gadara ixlhit'ajun yu
jantu ox espiritu
(Mt. 8:28-34; Mr. 5:1-20)

26 Ex chuncha tacha'al nilakat'un Gadara yu ixl-
hitukuktachal ni lakxkan Galilea. 27 Tejkan taxtul
ni Jesus ni anchanu lakat'un, talakanunil qayn-
taun lapanaki yu machaqa' ni anchanu putaulan.
Ni anchanu lapanaki ayaj maqgancha ixch'apata
taun agmogxnu'. Jantucha ix'ulay ixlaqch'iti.
Vachu jantucha ixt'ajunlaqa chaqa', vamuncha ni
kampusantu ixt'ajun. 28 Tejkan laqts'il ni Jesus,
va ta'aqtsoqoqtanil la ixtalaka'ukxpu'. Va la p'as
t'asal, va junil:

—¢Suncha k'ats'aycha kun kit'in? Jesus Sas'at'a
k'at'i ni Dios yu vilchal lakt'iyan. Iktapayniniyan
jantucha apalay k'ilhimagqch'ap'u.

29 Ni Jesus ixt'ajuncha t'achivin ni agmogxnu'
para kamakaunchoqolcha ni anchanu lapanaki.
Ni aqmogxnu' aqlhuvaj ixch'apay. Yu
ixtalhistak'a anchanu' lapanaki, yu'uncha
ixtamagqch'ly, ixtach'anch'iy kun cadenas pero
va niman ixlaj'ex'ojoy. EXx ni aqmogxnu'
ixlha'anchoqoycha aaqtaun lakak'avinan.

30Ex ni Jesus lhisakmil:

—¢Tisuncha unk'ancha?

Exva junil:

—XKit'in ijkunkan Pumalhuu.

Lhuvaj agmoqgxnun ixtach'apata anchanu' la-
panaki, xlhiyucha chuncha naul. 3! Ex ni aq-
mogxnun tatapayninil ni Jesus para jantu kalag-
malaqachal ta'an pulman. 32 Ni anchanu aspa-
jun ixtat'ajun exvaynin lhuvaj p'axnin. Ni an-
chanu agmogxnun tatapayninil katalagtanul ni
anchanu p'axnin. EX jaxtaqnil lakatin. 33 Ex ni
agmogxnun tamakaulcha ni anchanu lapanaki.
Va talaqtanulcha ni p'axnin. EX ni p'axnin va
taputakyaulcha ta'an qaltalman, va tatajuchal yu
lakxkan, va ta'akskaj'u'ol.

34 Ex tejkan chuncha talaqts'il yu xalhistak-
nan p'axnin, ayaj tatalhanal. Tatakyaul lag-
pute'enin yu ay laka putaulan y vachu ixlhi-
magspa' ni putaulan. 35 Ex ni lapanakni ta'al
lagts'inin yu tapasal. Tejkan tacha'al ta'an vil ni
Jesus ancha vachu' vil ni lapanaki yu tamakaun-
choqol ni agmogxnun. Yucha vilnil la ixch'aja'
ni Jesus, ulachoqotacha ixlaqch'iti, va ox jalak-
pastaknan. Tejkan chuncha talaqts'il, va tatal-
hanal ni lapanakni. 36 Yu ixtalaqts'inta yu
tapasalcha, yu'uncha talagpute'el tacha val tejkan
palay junchoqol ni lapanaki yu ixlhit'ajun aqmo-
gxnun. 37 Ex chuncha tachun ni lapanakni yu
ancha lakat'un Gadara tatapayninil ni Jesus para
ka'anchoqolcha. Va ayaj tatalhaunil. EX ni Jesus
tanuchoqolcha laka barco, va minchoqochalcha.

38 Ni lapanaki yu tamakaunchoqol ni agmoqx-
nun, va tapayninil ni Jesus para vachu kat'a'al,
pero ni Jesus va junil:

39 —K'ap'inch'o'ochiycha la minchaqa', ancha
k'alagp'ut'e'eye'e  milapanakni tachun yu
makanin ni Dios.

Ex ni lapanaki anchoqolcha, aqtaylcha jalag-
pute'eniy ni lapanakni talakachux la ixputaulan
yu makanil ni Jesus.

Qayntaun jatsi'i yu ixnitacha ali qayntaun xa-
nati yu ixtaqgan'ay
(Mt. 9:18-26; Mr. 5:21-43)

40 Tejkan ni Jesus takukchoqochil ixlhi'aniy laka
xkan, tachun ni lapanakni la ox talaqga'il, va ix-
tapakxan'ita. 4! Ex chinchal qayntaun lapanaki
yu ixjunkan Jairo, ixlhachimo'onun laqa chaqa'
ta'an ixtatagxto'a ni israelitas. Talakaputatamal
laka t'un ta'an ixyal ni Jesus, va tapayninil ka'al la
ixchaqa'. 42 Ixlhit'ajun vamun qayntaun istsi'i, va
lagakaut'uycha ixjach'itin ixlhit'ajun. Ixch'apata
taun taqan'ati, va laycha kanil.

Ex tejkan ix'anta ni Jesus, ixtat'a'anta lhu-
vaj lapanakni va tus lapats'iuksni ixtajunita.
43 Ancha ix'alin qayntaun xanati jantu ixlakaxixta
ni jak'alnan y va lagakaut'uycha jach'itin ixt'ajun
maqanlqgajna'. Va jalagkila'ol ni jak'uch'unun
tus va mami'onil yu ixlhit'ajun ixlhitapatsa y va
nisin palay kaval. 44 Ex ni yucha talakanunil ni
Jesus la ixlhistapu', va piklanil ixkiltu' ixlagch'iti.
Ex tejkan chuncha makal va niman tayajval ni
jak'alnan.

45 Ex ni Jesus lhasakminil:

—¢Tas ayucha ixkimpiklaycha?

Jantu matichun kalhitaulnil. Ni Pedro kun
ixt'altanank'an tanaul:



SAN LUCAS 8:46 li SAN LUCAS 8:52

—Jamalanini', ni lapanakni tus talapats'iuksta
y talasama'an va to'oxtaycha lata. ¢Vvali'iycha
lhasakminin ta'ayucha piklayancha?

46 Pero ni Jesus va naul:

—Alin ta'ayucha ni ixkimpiklay, ni Kkit'in
k'uksk'atsal ni kma'ayajnichoqol gayntaun
ixtaqan'ati la kintap'asta.

47 Ni xanati tejkan k'atsal jantu lay vak ixjun,
va talhanal tus xkap'ikninta, talakanunil ni Jesus,
talakaputatamanil. Vajunil la ixtalaka'ukxpuk'an
tachun ni lapanakni vali'iycha piklal ni Jesus y
tacha pupalaycha junchoqol. 48 EX ni Jesus junil:

—Kintsi'i k'at'i, va k'ilhak'ap'up'in xlhiyucha

alaycha xa'unch'o'oy. K'ap'inch'o'ocha oxamak-
aun.

49 Ni Jesus vananaj ixtaylha'anta ixchivinti
tejkan chinchal qayntaun yu minchal la ixchaqa'
Jairo. Va naul, va junkal ni Jairo:

—Mintsi'i va nilcha. Jantucha apalay
k'ama'anch'ap'u ni jamalanini'.

50 Pero tejkan qasmaklhi ni Jesus, va junil ni
Jairo:

—]Jantu kat'alhan. Vamun k'alhak'ap'up'i, ex
mintsi'i palay kunchoqoya'.

>1 Tejkan cha'al laga chaqga', ni Jesus jantu
kaxtaqlhilakatin matichun katatanuchal, vamun
ni Pedro ali Jacobo ali Juan kun ixpay ali ix-
nati ni jatsi'i. 52 Tachun yu alati lapanakni ix-
tat'ajun laqgalhunin ixtalhimagats'anqananta ni
jatsi'i. Pero ni Jesus lakjunil:

—]Jantu k'alaj'alhunt'ik. Ni jatsi'i jantu kanil, va
ltatay.

53 Vamun talhi'achan tejkan chuncha naul ni
Jesus, ixtak'atsay ni ixnitacha.

54 Ex ni Jesus ch'apanil ixmaka' ni jatsi'i, la p'as
xaqalal, va junil:

—TJatsi'i, kit'in kunan ka'ost'a'ulcha.

55 Ex chuncha ni jatsi'i kujchoqolcha mas ixni-
tacha, va niman ostaulchoqol. Ni Jesus laklhijunil
ixpayan katavavachoqolcha. 56 Ixpayan va tus
saq taval. Ex ni Jesus lakjunil jantu matichun
katalaqpute'enil tacha yu tapasal.

9

Ni Jesus jamalaqachal ixpumakaut'uyk'an ni
kata'al lagpute'enin tacha lhachimo'onun ni Dios

(Mt. 10:5-15; Mr. 6:7-13)

1 Ni Jesus jamagxtoqlhi ixpumakaut'uyk'an
ixt'altanan. Jalagxtaqnil lhachimo'on kun
tap'asta para lay katalakmaxtunil tachun
aqmogxnun yu tach'apay ni lapanakni.
Vachu' katak'uch'ul tachun yu taqan'anin.
2 Jamalaqachal para Kkatalagpute'enil ni
lapanakni tacha lhachimo'onun ni Dios, vachu
para katalajk'uch'ul tagan'anin. 3 Va jalakjunil:

—Jantu tu'uchun kalhip'int'ik para
milakatink'an, jantu palik, jantu bolsa, jantu
tiyuti, jantu tumin, jantu aqgxtaun laqch'iti
para milamapaxank'an. 4 Mas va ta'ayucha
chaqa' kach'ip'int'ik ancha kat'aulapitikcha tus
kat'axt'uch'o'oyapitik ni anchanu putaulan.
> Ta'an jantu k'ala'a'ik'anapitik, niman
kat'axt'uch'o'oyapitik ni anchanu putaulan.
Ancha kach'ank'alhak'anapitik ni p'ogxni la

minch'ajak'an. Chuncha katapuk'atsaya' ni jantu
0X yu tamakanin.

6 Ex chuncha ta'alcha laka putaulanin, ixtalaq-
pute'ey tacha lay katapulaqtaxtul. Talakachux
ixtalajk'uch'ulha'anta ni tagan'anin.

Ni Herodes magnil ni Juan yu jamaqchaj'avana’
(Mt. 14:1-12; Mr. 6:14-29)

7Ni gobernador Herodes k'atsal tachun ni lhita-
patsa yu ixmakay ni Jesus, ex ayaj pastak'ul. Lati
ixtanajun ni Jesus va Juan yu jamagchaj'avana’,
ixtanajun va kujchoqol. 8 Alati ixtanajun ni Jesus
va Elias yu magancha ixlagpute'ey ixchivinti Dios.
Alati ixtanajun va agayntaun yu ixlagpute'ey ix-
chivinti Dios maqancha yu kujchoqgotacha. 9 Pero
ni Herodes va naul:

—Ni Juan kit'in klhinaul ixchagxp'uxnika
ix'aqtsul. ¢Ex ta'ayucha kavalcha aniy lapanaki
yu ayaj talhichiviniy lhuu axtognu'?

Ex ayaj ixlaqts'inputuntacha ni Jesus.

Ni Jesus lakvaval laqakis mil lapanakni
(Mt. 14:13-21; Mr. 6:30-44; Jn.6 :1-14)

10 Yu ixjamalaqachata ni Jesus taminchoqol,
va talaqpute'enil yu tamakalcha. EX ni Jesus
laklha'anchoqol ixlaq'amank'an laka putaulan
Betsaida. 11 Pero tejkan tak'atsal ni lapanakni,
yu'uncha va tatixkaulha'al. Ex ni Jesus jalaqa'il
kun achati. Va jalhixaqalal tacha lhachimo'onun
ni Dios y jalajk'uch'ul yu tagan'anin.

12 Tejkan va laycha katoqoxal, yu
ixpumakaut'uyk'an ixt'altanan talaq'al ni Jesus,
va tajunil:

—K'alakmast'ak'ach'o'ocha ni lapanakni para
kata'al jastaknan y katalakxkaul ixvaytk'an laka
putaulanin ta'an uksts'uniy kaval. Aniy ta'an
alintau va lakak'avinan. Jantu tu'uchun alin.

I3EX ni Jesus va jalakjunil:

—Uxiknank'an k'alagxt'agnit'ik ixvaytk'an.

Ex tanaul:

—Jantu kaklhitsukuu ni vayti. Klhit'aunau
vamun aqgskis pan kun aqgxt'uy jatanti. ¢Va
na'un kajk'au inin vayti para katalagcha'an'ol ix-
vaytk'an tachun ni aniy lapanakni?

14 Ni jo'akna por tachun ixta'alinta va laqakis
mil. Ex ni Jesus lakjunil ixt'altanan:

—XKalak'unit'ik ni lapanakni katataulal por
pakltamin ciento lakatamin.

15 Chuncha tamakal, ni lapanakni tus tachun
tataul'ol. 16 Ex ni Jesus ch'apal ni aqskis pan
kun ni agxt'uy jatanti. Talagst'al lakt'iyan, va
xtaqnil lhimalagpuchuncha ni Dios. Aqtaylcha
lagche'ey ex jaxtaqlha'anilcha ixt'altanan. Yu
ixt'altanan ta'aqtaylcha talakmapitsiniy ni
lapanakni. 17 Chuncha tachun ni lapanakni
tavayn'ol, tus ox ta'otsal. EXx yu ixt'altanan ni
Jesus tapusakchoqol yu xajchal. Va lagakaut'uy
canasta yu xajchal.

Ni Pedro naul ni Jesus va yu Cristo yu ixtanajun
kamina'
(Mt. 16:13-19; Mr. 8:27-29)

18 Taun julchan ni Jesus va ixt'ajun sk'ini' Dios
x'aman. Yu ixt'altanan vachu ancha ixtat'a'alinta.
Ex ni Jesus va laklhisakmil:

—¢Tas tanajuncha ni lapanakni? ¢Ta'ayucha
kintalhilaycha ni kit'in?

19 Ex yu'uncha taqaltayl:

—Lati tanajun va Juan K'ati yu ja-
magqchaj'avana'. Alati tanajun va Elias k'at'i. Alati
tanajun niuxint'i va aqayntaun yu kujchoqotacha
yu maqancha ixlagpute'ey ixchivinti Dios.

20 Ex naul ni Jesus:

—Chavay klalhisakmiyau yu uxiknank'an, ¢tas
ayucha kilalhilayaucha ni kit'in?

Ex yu Pedro va junil:

—Uxint'i ni Cristo k'ati yu ixtanajun
kamalaqgachaya' ni Dios.

Ni Jesus naul kamagnikana'y kakujchoqoya'
(Mt. 16:20-28; Mr. 8:30—9:1)
21 Pero Jesus jalakachivitijlal ixt'altanan para
jantu matichun katajunil ni va yu Cristo junita.

22 Ex lakjunil ni Jesus:
—Ni kit'in yu kval Sas'at'a Lapanaki
va ayaj kakmaganlgajnana'. Ni laj'ay

lapanakni ali yu xa'ukxtinin kuras ali
yu tamasuy Kkilhachimo'onk'an, yu'uncha
kintalaktanchaniya'. Va kintamagqniya' pero
yu la'at'utunu' julchan kajkujchoqoya’'.

23 Ex ni Jesus lakjunil tachun ni lapanakni:

—Incha matichun kint'ati'ukxuntayaputun,
yucha jantucha lay makay yu makaputun. Kaval
tacha lhilhiy kalha'al ixkurus, ex chuncha
lay kint'ati'ukxuntayalcha. 24 Chavay ni
lapanaki yu ayaj lhitsukuputun ixjatsukunti
va kamagqats'anqaya'. Yu kamagqats'anqgaya'
ixjatsukunti por kit'in, yucha kalhitsukuchoqoya'.
25 sTisuncha lhajaycha qayntaun lapanaki incha
kalhitsuku'ol tachun yu alin lakamunukpa' pero

va magats'angay ixjatsukunti? 26 Incha matichun
kilhimaxaniy ni kit'in kun kinchivinti, ex kit'in yu
kval Sas'at'a Lapanaki, vachu' kaklhimaxaniya'
ni yucha, tejkan kakminchoqoya' kun kintap'asta
vachu kun ixtap'asta ni kimPay kun ixmayulnin.
27 Lagsaval klajunau ni alin lati yu chavay aniy
tat'ajun yu jantu kataniya' tus katalaqts'in'elaya'
ni Dios lhachimo'onun.

Tapaxal tacha ixtasuta ni Jesus
(Mt. 17:1-8; Mr. 9:2-8)

28 Tejkan paqtsajin val, ni Jesus al sk'ini' Dios
laka aspajun. Yu Pedro ali Juan ali Jacobo
vachu jalaklhaankal. 29 Tejkan Jesus ixt'ajun
sk'ini' Dios va tapaxal ix'ukxpu, vachu ixlaqch'iti
tus ayaj yaqaq val, tus k'uliksna' val. 30 Ex
tat'atasul pumat'uy xapaynin, ixtat'achiviniy ni
Jesus. Niyu'uncha va Moisés ali Elias yu la maqan-
cha ixtalaqpute'ey ixchivinti Dios. 31 Yu'uncha
tus ixlagmalagachoqgoxnukanta kun yu k'uliksna'
jatunkuna'. Ixtat'ajun lhichivinin tejkan kaniya'
ni Jesus, yu katapasaya' laka putaulan Jerusalén.
32 Ni Pedro kun ixt'altanan va ayaj ixtach'apata
ltatati. Talaqts'inil tacha ixjunita ix'oxixtu ni Jesus
y talaqts'il ni pumat'uy lapanakni yu ixlakt'atayal.
33 Tejkan ni Moisés ali Elias ixtat'aunchoqoycha
makaunan ni Jesus, ex ni Pedro va junil ni Jesus:

—Jamalanini', la ox k'alintau aniy. Ka la ox kak-
makau aqat'utu moqlta'. Agataun para uxint'i,
aqataun para Moisés vachu' aqataun para Elias.

34 Tejkan chuncha ixchiviniy, chil laqgataun
taputs'i, va laq'ogxt'agyaukal. Va ayaj tatalhanal

tejkan ixtayanal ixpulaknacha laka taputs'i. 35 Va
chivinkal laka taputs'i:

—Yucha aniy kes'at'a yu Kk'achaniy. Ox
k'a'alasmakt'ik.

36 Tejkan mi'ol ni chivinti, ni Jesus
tasuchoqolcha, va x'amancha. Yu'uncha tus saq
taval y paglhuucha val jantu matichun katajunil
yu ixtalaqgts'inta.

Ni Jestis maxtunil taun jantu ox espiritu qayn-
taun ts'al
(Mt. 17:14-21; Mr. 9:14-29)

37 Ataun julchan val, va tata'eltajul ni aspajun.
Ancha gqaynlhuvaj lapanakni tapaxtoqlhi ni Jesus.
38Ix'alinta qayntaun lapanaki yu t'asal, va junil:

—Jamalanini', ktapayniniyan Kka'aqt'ay'ut'i
kints'al, vamun yu' klhit'ajun. 39 Va ch'apay
taun jantu ox espiritu, niman magant'asay,
maxkap'ikniy tus maqalpupuy, va ayaj
malakaxkayay y jantu makaunputun.
40 Klaktapayninitacha katamaxtul ni jantu ox
espiritu ni mint'altanan pero jantu kalal.

41 Ex ni Jesus qaltayanal, va naul:

—iYu uxiknan jantu lay lhak'ap'up'inat'ik, va
jalaktu'unun unt'at'ik! ¢Tus tavanancha kak-
tamakauna' kun uxiknan? ¢Tus tavanancha
kaklatayaniyaucha? K'alhit'ant'ikcha aniy ni
mints'al.

42 Tejkan ni ts'al talakanunil ni Jesds ni agmo-
gxnu' va niman tanqalhul, va maxkap'iknil. Ex ni
Jesus laq'aymal ni agmogxnu', va palay makal ni
ts'al, va maqgxtaqnichoqol ni ixpay. 43 Ex tus vak
tak'atsal tachun ni lapanakni por ix'ayaxtu Dios.

Ni Jesus naunchoqol ni katamagqniya'
(Mt. 17:22-23; Mr. 9:30-32)

Tejkan chuncha tus vak ixtak'atsan ni
lapanakni por yu makal ni Jesus, va lakjunil
ixt'altanan:

44 —Oxi ka'asmakt'ikcha ni inchine, jantu aq-
taun kak'aukt'ik. Kit'in yu kval Sas'at'a Lapanaki
va laycha kakmagxtagkal la ixtamakak'an ni la-
panakni.

45 Pero ixt'altanan jantu katamalaqasil, jantu
kalagxtaqnikal lakatin para katamalaqasil. Va
tatalhanal xlhiyucha jantu katalhisakmil.

Ta'ayucha yu apalay ay
(Mt. 18:1-5; Mr. 9:33-37)

46 Ixt'altanan ixtalhilakchiviniy ta'ayucha yu
apalay ay ixjunita siya yu'uncha. 47 Ni Jesus k'atsal
yu ixtapastak'a. Ex ch'apal qayntaun jas'at'a va
tamaqayaul, 48 jalakjunil:

—Yulaqga'iy ni aniy jas'at'a por chuncha klhina-
jun ni Kkit'in, yucha vachu kilaqa'iy ni kit'in. Yu
kilaga'iy ni kit'in vachu laga'iy yu kimalagachata.
Yu lakat'uniy k'ats'an yucha va yu apalay ay.

Yu makay kilhitapatsak'an, yucha
kinta'aqtayjuyan

(Mr. 9:38-40)

49 Ex chuncha ni Juan va naul:

—Jamalanini', Kklaqts'iu gayntaun lapanaki
yu maxtuy aqgmogxnun tejkan mapaqa'uy
mintaqa'uti.  Pero jantu kint'altanan kaval,
xlhiyucha klaktanchaniu.

50 Pero ni Jesus lakjunil:

—Jantu Kk'alakt'anch'anit'ik.  Yu jantu Kkin-
taxkayyan, va kinta'aqtayjuyan.

NiJests jalaq'aymalni Jacobo ali Juan

51Ixlakamintacha julchan tejkan kalaga'ikana'
ni Jesus lakt'iyan. Ex naul mas va tichichun kata-
pasal ni ka'anacha laka putaulan Jerusalén. 52 Ex
jamalaqgachal lapanakni katap'ul'al. Yu'uncha
tatanuchal taun putaulan ta'an ixtavilanal yu
samaritanos para katapuxkaul ta'an kataloqo-
jlhi. 33 Pero yu ancha machagan jantu kata-
laga'il tejkan tak'atsal ni Jesus ix'uxa'an Jerusalén.
54 Tejkan chuncha tak'atsal ni Jacobo ali Juan, va
talhisakmil ni Jesus:

—TJalhachimo'onu, ¢tas na'uncha? ¢Kask'iu ni
kata'eltajul jikmi lakt'iyan para katalagxau'ol,
[chuncha tacha sk'il ni Elias]?

55 Ex tasp'iklhi ni Jesus, va jalaq'aymal, [va
lakjunil:

—Jantu  K'ats'ayat'ik  tisuncha  espiritu
lhit'aunat'ik. 56 Kit'in yu Sas'at'a Lapanaki jantu
kakmil para kakma'akxal ixjatsukuntik'an ni
lapanakni, va kminta para klagmalaqtaxtul.]

Ex ta'anchoqol ataun putaulan.

Yu ixtat'a'uxa'an ni Jesus
(Mt. 8:19-22)
57 Tejkan ixta'anta lakatin, qayntaun lapanaki
naul, va junkal ni Jesus:
—XKit'in kakt'a'anan mas va to'oxtaychacha
kap'ine'e.
S8 EX ni Jesus junil:
—Yu xanix'oyun, yu'uncha tamagqalin
ixchagak'an ta'an pogapaj laktalpa. Yu ts'o'on,

yu'uncha tamagqalin ixpaqtamank'an. Pero ni
kit'in yu kval Sas'at'a Lapanaki, jantu kakmagqalil
to'oxtaycha kakmastaknil ki'aqtsul.

59Ex ni Jesus junil agayntaun:

—K'int'at'at'icha.

Pero nilapanaki va naul:

—TJalhachimo'onu', k'imak'aun'el kajk'an'elaya’
maknunu' kimpay.

60 Ex va junil ni Jesus:

—K'alakmak'aucha ni  janinin  katala-
maknulcha siya yu'uncha ni janinin. Pero uxint'i
kapiti jalagpute'eni' tacha lhachimo'onun ni Dios.

61 Ex naul aqayntaun, va junkal ni Jesus:

—Vachu kt'a'uxanan, Jalhachimo'onu'. Pero
k'imak'aun'el klakmastak'a'elaya' kilapanakni la
kinchaqa'.

62Ni Jesus junil:

—~Chuncha va tacha qayntaun yu ch'apay ix-
puch'a pero tejkan ch'an si laqts'ilha'an ixpu-
lakan. Yucha jantu paxtoqniy katanul ta'an
lhachimo'onun ni Dios.

10

NiJesus jamalaqachal setenta ixt'altanan

1 Taval ni Jesus jalaksaklhi setenta alati la-
panakni y jamalagachal pumat'iyun katap'ul'al
talakachux putaulanin va to'oxtaycha kaval ta'an
yucha astan ka'ana'. 2 P'unaj lakjunil:

—Va tacha taun ay jaxqanti tajunita ni
lapanakni yu talakapu'uxa'an ni Dios, pero
ts'anqay ogxtamatin yu kataxqanal. Xlhiyucha
k'at'ap'ayninit'ik ni Dios para kajamalaqachal
ogqxtamatin la ixlhijaxqanati. 3 Ex kap'int'ik.



SAN LUCAS 10:4 Ixi SAN LUCAS 10:12

Klamalagachayau ta'an k'a'unapitik tacha
sas'at'an borregos ta'an alin maqtalin. 4Jantucha
kalhip'int'ik ixpupach'ikan mintumink'an, nisin
mintiyutk'an, nisin mivarachik'an. Jantucha
matichun katamatagmaqganin Kk'amast'ak'at'ik
lakatin. 5 Tejkan kach'ip'inapitik laqa
chaqga', k'amast'ak'ananapitik, k'anaunapitik:
“Oxamaktauncha kats'uk'ut'ik yu vilanant'ik

laga chaqga'” 6 Va chuncha incha alin
lapanaki yu oxamaktaun tsukuputun ex
oxamaktaun kuna'. Incha jantu, ex jantu

paxtoqniy. 7 Va ancha kat'aulapitik laga chaqa'.
Ka'uyapitik y ka'ot'apitik yu Kkataxtaqniyan.
Paxtoqniy kaxtaqnikal ixlhilhajati yu tapatsan.
8 Tejkan kach'ip'inapitik taun putaulan ta'an
katalaga'iyan, Kk'a'uyapitik yu kataxtaqniyan.
9 Palay kalakmak'ach'o'ot'ik yu tagan'anin yu
ancha ta'alinta. K'alak'unapitik: “Va laycha
kachil tejkan Dios katalhichimo'oyan.” 10 Pero
incha kach'ip'inapitik taun putaulan ta'an
jantu katalaqga'iyan ex Kkap'inapitik lakatin,
k'anaunapitik: 11 “Ni p'ogxni yu ts'ants'aunau
kakch'ank'alhakanau la kinch'ajak'an para
kak'ats'at'ik ni jantu ox yu ixkilamakaniyau.
Pero kak'ats'at'ik ni va uksts'uniycha chil
ixlhachimo'on Dios.” Chuncha k'anaunapitik.
12 Va klajunau kamina' julchan tejkan apalay
p'as kuna' ixmaganlgajnatk'an ni lapanakni
yu machagan ni anchanu putaulan ta'an jantu
katalaga'in xajantu yu machaqgan laka putaulan
Sodoma.

Payni'incha yu jantu katalaqa'il ni Jesus
(Mt. 11:20-24)

13 ’Payni'incha ni uxiknan yu machaqan
laka putaulan Corazin. Payni'incha uxiknan
yu machaqan laka putaulan Betsaida yu jantu
map'axap'ut'unat'ik mijatapastak'atk'an. La
mimputaulank'an klamakaniu yu laj'ay axtognu'.
Ni lapanakni yu machaqan laka putaulanin
Tiro kun Sidon yu magancha ixtat'ajun,
jantu Kkatalaqts'il yu chavay klamasuniu.
Va ixtalaqts'il ex va niman ixtamapaxal
ixjatapastak'atk'an. Va ixta'ulal puch'ini'
lagch'iti y va ixtataulal laka Ilk'ak'an para
katasul ni talhimaqaninin. 14 Xlhiyucha tejkan
kamuk'anikana'ixtalagalhink'an nilapanakni yu
machaqan xaputaulan Tiro ali yu machaqgan
xaputaulan Sidon, ex va apalay p'as kuna'
mimaqanlgajnatk'an. 15 Uxiknan, xalapanakni
Kapernaum, ¢lhak'ap'up'inat'ikcha ni kap'inapitik
lakt'iyan?  Yu uxiknan k'at'an'alhuk'anapitik
lagnin.

16 Ex lakjunil ixt'altanan:

—Yu taqalasmat'an uxiknank'an kintaqalas-
mat'a ni kit'in. Yu jantu talaqa'iyan, jantu kin-
talaga'iy ni kit'in. Yu jantu kintalaqga'iy ni kit'in
jantu talaga'iy yu kimalaqachata.

Taminchoqol yu setenta ixt'altanan Jests

17 Tejkan taminchoqol ni setenta yu
ixjamalagachata ni Jesus, va ayaj talaj'achal.
Tajunil ni Jesus:

—TJalhachimo'onu', mas ni agmogxnun
kintaqgalasmat'an tejkan ikmapaga'uyau
mintaqga'uti.

18 Ex ni Jesus lakjunil:

—Klaqts'il ni Satanas va ts'alaj patajul lakt'iyan
tacha taun makaliukniti. 19 Kit'in klaxtagnitau
tap'asta para lay kalt'anant'ik ta'an alin tsapulin
kun statsuku y para lay kalha'at'ik ni agmogxnu!'
kun tachun ixtap'asta y jantu tu'uchun
k'alhit'ap'asat'ik. 20 Mas taqalasmat'an ni jantu
ox espiritus jantu va yucha k'alhi'ach'ant'a'ut'ik.
Kalhi'ach'ant'a'ut'ik ni ts'ogmulakantachalcha
mintaqa'utik'an lakt'iyan.

Lhi'achantajuy ni Jestis
(Mt. 11:25-27;13:16-17)

21 Ex ni Jesus va niman lhi'achantajul ni Espiritu
Santo, va naul:

—KimPay Kk'at'i, xaJalhachimo'onu' Kk'at'i
lakt'iyan kun lakamunukpa!, kit'in kto'oyayan. Va
lakmalanit'a minchivinti ni lakst'uniy lapanakni
y jamagsagnit'a yu talakpastaknan, yu lhuu
ixtalanitk'an. Ay mijamapayninti xlhiyucha
chuncha lhina'un kaval.

22 Ex lakjunil ni lapanakni:

—Ni kimPay va tachun kimaqgxtaqnita.
Jantu matichun kimispay ta'ayucha ni Kkit'in
yu Sas'at'a, vamun kimPay kimispay. Vachu
va chun jantu matichun mispay ta'ayucha ni
kimPay, vamun ni Kkit'in vachu ni lapanakni yu
klakmamispaniputun.

23 Ex talaqasp'iklaqts'il ixt'altanan, va lakjunil
ix'amank'an:

—XK'alhi'ach'ant'a'ut'ik ni laqts'inat'ik yu
chavay t'ajun tapasana'. 24 Lagsaval klajunau
la maqancha qaynlhuvaj ixlapanakni ni
Dios yu ixtalagpute'ey ixchivinti kun yu
lhachimo'onun va ixtalaqts'inputun yu chavay
lagts'inat'ik, pero jantu kalal katalaqts'il. Va
ixtagasmakputun yu chavay asmat'at'ik pero
jantu kalal kataqasmaklhi.

Qayntaun lapanaki yu ox paxkal aqayntaun

25 Ex chuncha va tayal gayntaun yu
ixmasuy ixlhachimo'onk'an ni israelitas, va
ixlagts'intanuputun ni Jesus. Junkal ni Jesus:

—Jamalanini', ¢tisuncha kakmakalcha para
kaklhitsukul jatsukunti yu jantu aqtaun
kami'oya'?

26 Ex naul ni Jesus:

—¢Tisuncha jats'ognucha la kilhachimo'onk'an?
¢Tisuncha p'u'te'echa ancha?

27EXx yu ixmasuy ixlhachimo'onk'an va naul:

—Ni kilhachimo'onk'an najun: “Ka'ach'anin ni
Dios miJalhachimo'onu' kun tachun melhanuti
ali tachun metsukunti ali tachun mintap'asta
ali tachun mijatapastak'ati.” Vachu najun:
“Kap'axk'at'i mint'amachaqa' tacha p'axk'ak'an
me'eman.”

28 Ex va naul ni Jesus:

—La ox yu alt'iyanan. Va chuncha k'amak'at'i
ex jantu aqtaun kami'ol ni metsukunti.

29 Pero ni anchanu lapanaki ixmakaputun para
jantu lay kamuk'anikal ixlaqgtaqal. Va lhisakmil ni
Jesus:

—¢Ex tas ayucha kint'amachaqa'?

30 Ex naul ni Jesus:

—Qayntaun lapanaki ixtaxtuta Jerusalén, va
ix'uxa'an tus Jerico pero tach'apayaul alhavanan.
Magqa'asas tamakal y talaganaqmal. Ex ta'alcha,
tamakaumalcha, va laycha ixnil. 31 Ex chuncha
gayntaun xakura Jerusalén tapasal ancha lakatin,
va laqts'il ni kilpatani' pero yucha va magachoqol
ni lakatin. 32 Vachu va chun gayntaun Levita
yu ixtapatsay xalakatajtan Jerusalén tapasal ni
ancha lakatin, va laqts'il y vachu vamun maqa-
choqol ni lakatin. 33 Ex gqayntaun yu machaga'
Samaria ta'an talaxkajiy yu machaqgan Jerusalén
ix'ukxuntayay ancha lakatin va cha'al ta'an ix-
mal. Tejkan laqts'il va ayaj mapaynil. 34 Ex
chuncha niman ta'uksts'uninil, lhik'uch'ul aceite
kun vino ta'an talaqalhil, va lhich'inil laqgch'iti.
Ex muk'alcha la ixjuki, va lha'alcha ta'an lo-
qgojkan, ex va lhistaklhi. 35 Ex ataun julchan
val, yu machaqa' Samaria va xtaqnil agxt'uy
tumin ni manavin yu ta'an loqgojkan. Va ju-
nil: “K'alhist'akt'i ni aniy lapanaki y tachun
yu kama'akxaye'e mintumin, Kkit'in kakxtaqni-
choqoyan tejkan kakminchoqoya'.”

36 Ex naul ni Jesus, va junkal ni yu masuy ixl-
hachimo'onk'an:

—¢Tas na'uncha? ¢Ta'ayucha ixpumat'utuk'an
yu ixt'amachaqa' ni kilpatani ni yu tach'apayaul
alhavanan?

37Ex yu masuy ixlhachimo'onk'an va naul:

—Va yu mapaynil, yucha ixt'amachaqa’.

EX junil ni Jesus:

—K'ap'inch'iycha, vachu va chuncha
kamak'at'i.

Ni Jesus la ixchaqak'an Marta ali Maria

38 Ex chuncha ni Jesus anchoqol lakatin va
cha'al taun putaulan. Qayntaun xanati yu junkan
Marta va yucha lhijunil ni Jesus kamil la ixchaqa'.
39 Marta ixlhit'ajun qayntaun ixt'alapanaki va
ixjunkan Maria. Yucha taulnil ta'an taulal ni
Jesus va ixqasmakputun yu ixnajun. 40 Yu Marta
vamun pastak'uy tas kapulaqla'oxil ixvayti. Ex
laq'al ni Jesus va naul:

—]Jalhachimo'onu!, ka jantu k'ilhip'ast'ak'a. Ni
yu kint'alapanaki va kimakaunil ni lhitapatsa.
K'a'un ki'aqtayjul.

41 Pero ni Jesus qaltayanal:

—Marta, Marta. La alin milhitapatsa yu
mak'ap'ut'un, va pastak'uyan milhilati. 42 Pero
vamun taun tu'uchun yu maqsk'iniy k'amak'at'i.
Va yu la ox yu laksakta ni Maria. Jantu matichun
kamaxtuniya'.

11

Ni Jesus masul isk'inka Dios
(Mt. 6:9-15;7:7-11)

1 Taun julchan ni Jesus va lakataun ixt'ajun
sk'ini' ni Dios. Tejkan sk'in'ol ex qgayntaun
ixt'altana' va junil:

—TJalhachimo'onu', kilamasuniu tacha sk'inkan
ni Dios vachu chun tacha Juan lakmasunil
ixt'altanan.

2EX ni Jesus lakjunil:

—Tejkan kask'int'ik ni Dios kanaunt'ik:
KimPay Diosk'at'i yu alint'achiy lakt'iyan,
katato'oyan nilapanakni mintaqa'uti.
K'alhach'imo'on aniy,

[chuncha kamakakal yu lhina'un aniy
lakamunukpa' vachu va tacha makakan
yu lhina'un lakt'iyan].

3 Lhilhiy kilaxtaqniu yu vayti yu kmagqsk'iniyau.

4Kilamalagqmixiniu kintalagalhink'an

tacha kijnank'an klamalagmixiniyau yu Kkinta-
makaniyan yu jantu laj'oxi.

Jantu kilalhilha'au ta'an kakmapastaknikau yu ta-
lagalhin, va kilamalaqtaxtuu laqga talaqal-
hin.

5 Ex taylha'al ixchivinti, jalakjunil:

—Tas kavalcha incha xaqayntaun uxiknank'an
va kapiti la ixchaqga milagaj mas pakltaun ts'is
kaval y k'a'un: “Laqaj, kimach'ixtaqnin agxt'utu
pan. 6 Qayntaun kilagaj va aniyka' xachin. La
magqati ixminachal pero kit'in jantu klhitsukul yu
kakxtaqgnil.” 7 Ex yu milaqaj yu ixpulakna ix-
chaqga' tanun, kunan: “Jantu k'ima'anch'ap'u. Va
lakchajuy kimati'y klakt'amal kes'at'an. Jantu lay
ka'ostaulay para kakxtagnin tu'uchun.” 8 Kit'in
klajunau mas milaqaj kaval jantu ka'ostaula' para
kaxtaqnin tu'uchun. Pero incha jantu k'amak'au,
ex ka'ostaula', kaxtagniyan yu uxint'i maqgsk'iniy.

9 ’Lagsaval klajunau, kask'init'ik Dios
yu magsk'iniyat'ik, yucha kataxtaqniyan.
K'alakxk'aut'ik ex kat'emayapitik. Kat'aylhip'i
makasana' laka mati', ex katalaqlti'aya'. 10 Yu
sk'in tu'uchun, va laga'iy. Yu puxkajuy, va temay.
Yu makasay laka mati', ni yucha malaqlti'anikan.

11 ’sXaqayntaun ni uxiknan incha katask'inin
ni pan mes'at'ak'an, va k'axt'aqnit'ik chiyux?
¢Incha katask'inin jatanti, k'axt'agnit'ik tsapul?

12 sIncha katask'inin axvati, kaxt'aqnit'ik stat-
suku? Jantu matichun siya uxiknank'an chun-
cha layat'ik. 13 Chuncha ni uxiknank'an mas va
jalaktu'unun unt'at'ik lay xt'agniyat'ik lagxoqta
yu laj'ox ni mes'at'ank'an. Ex lagsaval mim-
Payk'an yu vilchal lakt'iyan kalagxtagniya' yu
apalay ox yu task'in, va kalagxtaqniya' ni Espiritu
Santo.

Tanajun ni Jesus lhit'ajun ixtap'asta ni xa'ukxtin
agmogxnun
(Mt. 12:22-30; Mr. 3:19-27)

14 Ancha ixvil gayntaun lapanaki yu ixch'apata
agmogxnu' yu ixmakata janunu'. Taval tejkan
tisaxtul ni Jesus ni agmogxnu', ex ni lapanaki
chivinchoqol. Yu alati lapanakni va tus vak
tak'atsal. 15 Pero lati tanaul:

—Va Beelzebu, yu =xa'ukxtin agmogxnu,
xtagnily ixtap'asta para lay kalakmaxtul ni
agqmogxnun.

16 Lati ixtalaqts'intanuy ni Jesus, task'inil para
kalakmasunil taun ay axtogqnu' yu minachal
lakt'iyan.

17 Pero ni Jesus ixk'atsaycha yu ixtapastak'a.
Lakjunil:

—Mas va tisuncha lhachimo'on incha va tata-
laglva'a y talaxkajiy ni lapanakni, ex ix'amank'an
tatalakt'ilhiy. Vachu va chun agataun chaqa'
incha tatalaqlva'a y talaxkajiy ni lapanakni ex
ix'amank'an tatalakt'ilhiy. 18 Vachu chun in-
cha x'aman lay maxtuchoqokal ni Satanas yu
xa'ukxtin ni agmoqgxnu, ¢ex tas kaputaqnilcha
ixtap'asta? Ex chuncha k'ats'ayat'ikcha ni jantu

la ixtap'asta Beelzebu yu klakmaxtuy agmoqx-
nun, mas chuncha naunat'ik, va klakmaxtuy la
ixtap'asta Dios. 19Incha kilajunau klakmaxtuy ag-
mogxnun kun ixtap'asta ni Beelzebu ex vachu va
chuncha tamaxtuy agmogxnun mint'altanank'an
yu tamalaniyan. Pero yu'uncha katajunan va
jantu kun ixtap'asta ni agmogxnu tamaxtuy aq-
mogxnun. 20 Kit'in kmaxtuy agmoqgxnu' la ix-
tap'asta Dios chuncha k'ats'ayat'ik chavay ni Dios
lhachimo'onun ta'an ukxuyanant'ik. 21 Tejkan
gayntaun p'as lapanaki ch'apata ixpat'alan y va
lhistakta ixchaqa', ex chuncha jantu matichun lay
kamaxtunichoqol yu ixnavin yu ma'ata. 22 Pero
incha kachina' agayntaun yu apalay p'as, ex
yucha kalhajaya', kamaxtuniya' ixpat'alan yu
ixlhi'ajin kun tachun yu ixnavin y kalaqlvaqniya'.
23Yujantu kint'a'an ni kit'in yucha va kixkajiy. Yu
jantu jalagmagxto'a lapanakni para kintat'a'al,
yucha va lakmaputauk'ay.

Minchoqoy yu jantu ox espiritu
(Mt. 12:43-45)

24 ’Tejkan taxtuy taun jantu ox espiritu
la ixlakatunaj gayntaun lapanaki, ex va an
ukxuntayan ta'an jaxixninta. Lakxkajuy ta'an
kataulal pero jantu temay. Ex va pastakchoqoy:
“Ka va kajk'anchoqoyacha la kinchaqga' ta'an
kmintachal.” 25 Tejkan chinchoqoy la ixlakatunaj
ni lapanaki va tus ox jap'alnankanta y ox
jala'oxikanta. 26 Ex anchoqoy lagmagxtoqnu'
pumatujun ixt'a'espiritus yu apalay talaktu'unun.
Tus tachun ch'antaun tatanuy la ixlakatunaj ni
anchanulapanaki. Exchuncha apalaylhita'ayjun

ixjatsukunti ni lapanaki xajantu tacha ixjunita
p'unaj.

Yu lagsaval achan

27 Ex tejkan ixt'ajun chivin ni Jesus, va t'asal
gayntaun xanati, va junil:

—Ka la achancha ni xanati yu memagqlaqa-
vana', yu mats'ik'in ni uxint'i.

28 Pero ni Jesus junil ni anu xanati:

—Yu lagsaval achan va yu qasmat'a ixchivinti
Dios y makay tacha lhinajun.

Yu talaktu'unun lapanakni task'iniy Jesus ka-
makal ay axtoqnu' yu lay katapumispal
(Mt. 12:38-42; Mr. 8:12)

29 Ex chuncha ixtalhavaxtu lapanakni taylha'al
magxtognun ni Jesus. Va naul ni Jesus:

—Yu chavay tat'ajun lapanakni ayaj
talaktu'unun. Kintask'iniy kaklakmasunil ay
axtogqnu' yu lay kintapumispal. Pero jantu
tu'uchun kaklakmasuniya' ni lapanakni, vamun
yu tapasal ni Jonas yu maqancha ixlagpute'ey
ixchivinti Dios. 30 Va por yu tapasal ni Jonas
va ixtapuk'atsaniy yu machagan Ninive va
ixmalaqachata ni Dios. Vachu va chun yu
kaktapasaya' va chuncha kintapuk'atsaniya' ni
kit'in yu kval Sas'at'a Lapanaki. 31 Taun julchan
kalakmuk'anikana' ixlaqtaqalk'an ni lapanakni,
ex chuncha ni xanati yu ixlhichimo'oy magancha
ixlhisur ni lakamunukpa', va ancha katayaya' y
kalaktislajmaya' ni lapanakni yu chavay tat'ajun.
Yucha la maqgati minchal para kagasmaknil
ixchivinti Salomon yu ayaj lhuu ixjatapastak'ati.
Pero chavay alin gayntaun aniy yu apalay

lhuu jatapastak'ati lhit'ajun xajantu Salomon.
32 Vachu ni anchanu julchan katatayaya' ni
lapanakni yu maqancha machaqan Ninive. Vachu
katalakmuk'aniya' ixlaqtaqalk'an yu chavay
tat'ajun lapanakni. Yu'uncha yu machaqgan
Ninive va tamapaxal ixjatapastak'atk'an tejkan
taqasmaknil ixchivinti Jonds. Pero uxiknan
ma'alinat'ik gayntaun aniy yu apalay p'as xajantu
ni Jonas.

Yu ox laqts'in ni Jesus yucha ox kuna' la ixjat-
sukunti
(Mt. 5:15; 6:22-23)
33’JTantu matichun mamagqtayay ixmaklku para
kama'al ta'an jantu tasuy, vachu' jantu magqanuy
ixta'apu' kajun. Va muk'ay talman para lay
katalaqts'il maklku yu tatanuy ni laga chaqa'.
34Yu milaqchulk'an va tacha xamaklku milakatu-
najk'an. Incha laj'ox milaqchul, ex alin maklku
para ta'akchun milakatunaj. Chavay incha jantu
ox milaqgchul ex va puts'ista la metsukunti. 35 Ex
k'alhist'ajk'ant'ik incha lagsaval alin maklku la
metsukuntik'an u incha va puts'ista. 36 Incha tus
oxX magqtajita ni maklku, ex jantu intachun ka-
puts'islhi la metsukuntik'an. Vachu va tacha la ox
lak'avananat'ik ta'an alin maklku yu ox maqtajita.

Ni Jesus lakmuk'aniy laqtaqal yu xalaj'aynin ni
israelitas
(Mt. 23:1-36; Mr. 12:38-40; Lc. 20:45-47)
37Ex tejkan chivin'ol ni Jesus, qayntaun fariseo
juntalha'al vaya'la ixchaqga'. Ex tanuchal ni Jesus,
va taulal laka mesa. 38 Ni fariseo va laqts'il ni

jantu kamaqcha'a'elal ni Jesus tacha ixnajun ixl-
hachimo'onk'an. Ex yucha jantu ox kalhilal. 39 Ex
junil ni Jesus, junkal yu fariseo:

—Lagsaval ni uxiknank'an yu fariseos
va tacha yu tasa ali plato yu ox cha'akanta
pero vamun ixlhimagspak'an. Va chuncha
ni uxiknank'an. Jantu mak'ayat'ik kuenta
la ixpulakna metsukuntik'an. Ancha alin
ta'agspukniti kun jaxkayanti. 40 Va tontos
unt'at'ik. Ni Dios yu makal yu ixlhimagspa'
vachu makal yu ixlhipulakna. 41 Ka'aqt'ay'ut'ik ni
kilpatanin ex la lhi'acha kuna' mejalhanutk'an.
42 Payni'incha uxiknank'an fariseos. Lagsaval
xt'agniyat'ik ni lakatajtan ts'uniy mimuvisk'an
ali ts'uniy jala'oxinti ali ts'uniy mijaxqgantik'an
tacha najun kilhachimo'onk'an.  Pero jantu
mak'ayat'ik kuenta para ka'aqt'ay'ut'ik yu alati y
jantu t'o'oyayat'ik Dios. Va yucha yu magqsk'iniy
k'amak'at'ik pero vachu jantu k'amak'au yu
alati. 43 Payni'incha uxiknank'an fariseos. Ta'an
tatagxto'a ni lapanakni t'aulp'ut'unat'ik ta'an
kato'oyak'ant'ik. Vachu' lakatin va naunat'ik
kamast'ak'ak'ant'ik tacha laj'ay lapanakni.
44 Payni'incha uxiknank'an. Lhich'ivinanat'ik
yu laj'oxi pero mak'ayat'ik yu jantu ox ta'an
jantu talaqts'inan ni lapanakni, tacha putaknun
unt'at'ik yu jantu tasuy, ta'an tatapasay lapanakni
sin katak'atsal.

4 Ex va junil gayntaun yu ixmasuy
ixlhachimo'onk'an ni israelitas:

—Jamalanini', tejkan chuncha na'un uxint'i, ki-
lalagq'aymayau kijnank'an vachu'.

46 Ex qaltayl ni Jesus:



SAN LUCAS 11:47 Ixxiii SAN LUCAS 11:52

—Vachu payni'incha ni uxiknank'an yu ma-
suyat'ik ixlhachimo'onk'an ni lapanakni. Lakl-
hijunat'ik ni lapanakni yu ayaj lhita'ay tus jantu
lay tatayaniy. Chuncha lakmat'ik'uk'ayat'ik yu
alati lapanakni pero jantu aqt'ay'uyat'ik mas
va kun yu maktaun yu lakat'uniy mimakak'an.
47 Payni'incha uxiknank'an. Yu mimpayank'an
tamaqnil yu maqancha ixtalagpute'ey ixchivinti
Dios. Chavay yu uxiknank'an mak'ayat'ik ix-
pupastak'ank'an. 4% Ex chuncha t'alhip'iniyan
yu tamakal mimpayank'an. Yu'uncha talaq-
magqnil yu ixtalagpute'ey ixchivinti Dios y uxik-
nank'an mak'ayat'ik ixpupastak'ank'an masjantu
lagsaval lakt'o'oyayat'ik. 49 Ni Dios yu ayaj
pastaknan va naul: “Klagmalaqachaniya' la-
panakni yu talagpute'ey kinchivinti kun yu alati
kintamalagachan. Lati kalagmaqgnikana', lati
kalakxkaykana'” 50 Ex chuncha yu chavay
tat'ajun lapanakni kalakmuk'anikana' laqtaqal
por tachun yu lagmaqnikanta lapanakni yu ixta-
lagpute'ey ixchivinti Dios. Mas yu ixtalagqpute'ey
ixchivinti Dios tejkan aqtaynil ni lakamunukpa'
tus chavaycha. 51 Mas va Abel yu la maqan-
cha maqnikal tus Zacarias yu maqnikal la ki-
lakatajtank'an la ixtan'ajna ta'an to'oyakan Dios
kun laka altar. Lagsaval klajunau, ni chavay
tat'ajun lapanakni kalakmuk'anikana' laqtaqal
por tachun yu lagmaqgnikanta yu ixtalaqpute'ey
ixchivinti Dios.

52 ’Payni'incha uxiknank'an yu masuyat'ik
ixlhachimo'onk'an ni lapanakni. Chavay
ni uxiknank'an va tacha kach'ap'at'ikcha
xapumalaqlti'akan xachaqa' jatapastak'ati. Pero

jantu t'anuyat'ik y vachu laktanch'aniyat'ik
yu alati lapanaki para jantu lay katalhitsukul
jatapastak'ati.

53Va chuncha chivin'ol ni Jesus. Ex ni fariseos
kun yu ixtamasuy ixlhachimo'onk'an ni israeli-
tas, ta'aqtaynilcha talaqts'intanuy, talhisakmiy
axtoqgnu yu lhita'ay. >4 Chuncha ixtamakay para
kanaul ni Jesus taun chivinti yu jantu lhinajun
ixlhachimo'onk'an para ex chuncha lay kataputis-
lajmal.

12

Yu jantu ox jatapastak'ativa tacha levadura

1 Ex tatagxtoqnil ixtalhavaxtu lapanakni
por miles tus ixtalapats'iuksta. Ni Jesus va
jalakjun'elal ixt'altanan, va naul:

—XK'alhist'ajk'ant'ik para jantu
kalhak'ap'up'int'ik ixchivintik'an ni fariseos yu
t'uy ukxpu' tamakay, va tacha levadura. 2 Tachun
yu chavay agxtaqmanti kamispakana' y tachun
yu makakan lagatamagqgsaq, kamispakana'. 3 Yu
naunat'ik laka puts'ista para jantu kagasmajkal,
va kaqasmajkana' laka tunkuna'. Tachun yu
ch'ivinanat'ik laksniy la minchaqgak'an para jantu
kamispakal, va kamispakana' tacha kat'asakal
talman.

Jantu kalakt'alhaunit'ik lapanakni,

kat'alhaunit'ik Dios
(Mt. 10:28-31)

4 ’Kint'alaqaunin, jantu k'at'alhaunit'ik ni
lapanakni yu lay katamaqniyan. Yu'uncha
astan tejkan kaniyapitik jantucha lay tu'uchun

katamakaniyan. > Pero Kklajunau ta'ayucha
k'at'alhaunit'ik. K'at'alhaunit'ik ni Dios yu lay
tamaqniyan y vachu' astan lay tamalagachayan
lagnin. Yucha k'at'alhaunit'ik.

6 "Laqakis ts'o'on lhist'akan aqxt'uy pero
mas va ts'uniy ixtapalk'an, Dios jantu lajk'ap'a
ni yu'uncha. 7 Mas mi'ajik'an yu alin la
mi'aqtsulk'an tus tapute'eni'otan ni maqgatamin
por maqatamin. Xlhiyucha jantu magsk'iniy
kat'alhanant'ik. Uxiknank'an apalay xtapal
unt'at'ik xajantu lhuvajcha ts'o'on.

Yu jantu talhimaxanan ni talhakapu'an Jesu-
cristo
(Mt. 10:32-33; 12:32; 10:19-20)

8’Incha gqayntaun najun la ixtalaka'ukxpuk'an
ni lapanakni ni va kilapanaki junita, ex kit'in yu
kval Sas'at'a Lapanaki vachu' kaknauna' la ixta-
laka'ukxpuk'an ixmayulnin Dios, ni va kilapanaki
junita. 9 Pero incha najun la ixtalaka'ukxpuk'an
ni lapanakni ni jantu kilapanaki junita, ex Kit'in
vachu' kaknauna'la ixtalaka'ukxpuk'an ixmayul-
nin Dios, ni jantu kilapanaki kaval. 10 Yu kinkil-
tauk'aniy ni Kkit'in yu Sas'at'a Lapanaki, yucha
ni Dios kamalagmixiniya'. Pero yu jantu ox
lhichiviniy ni Espiritu Santo yucha jantu ka-
malagmixinikana'.

11 ’Tejkan kalhip'ink'anapitik lagqa chaqa'
ta'an tatagxto'a y la ixtalaka'ukxpuk'an
ni lhachimo'onun, jantu Kkapastak'un tas
k'alha'alt'ayananapitik u tisuncha k'anaunapitik.
12 Ni Espiritu Santo katamalakpastak'aniyan tas
kanaunapit'ik.

Qayntaun magqali' yu akcha'an

13Ex chuncha qayntaun yu ancha ixyal va naul,
va junkal ni Jesus:

—Jamalanini', k'a'un keeya' kixtaqnil pakltaun
ixlhitapatsa kimPayk'an yu kimpaxtoqniycha ni
kit'in.

14Ex va najun ni Jesus:

—Lapanaki, Kkit'in jantu Kkimpaxtogniy
kakla'oxil.

15 Ex chuncha ni Jesus va lakjunil ni lapanakni:

—XK'alhistajk'ant'ikcha, jantucha  aqtaun
ka'akch'ip'int'ik. Jantu vamun mimagqalitk'an
k'ap'uts'uk'uyapitik.

16 Ex va chuncha jalagpute'enil taun chivinti yu
xta'a jatapastak'ati. Va lakjunil:

—Qayntaun magqali' va la ox ixlhit'ajun ixt'un,
va lhuvaj lhi'uti xqal. 17 Ex va pastaklhi: “;Tas
kakmakayacha ni kijaxqanti? Kimpak'atsa aqt-
samalcha, jantucha lhijun.” 18 Ex va pastakchoqol
ni maqali' “Kakmaqtayacha ni kimpak'atsa.
Ataun kakmakachoqoya' sast'i yu apalay ay kaval
ex ancha kakma'a'oya' tachun kilagxoqta, ex
chuncha la ox kuna' para kalagqchaanacha lhu-
vaj jach'itin. 19 Ex kakstaknanacha, vamuncha
kakvayna', kajgogqnuna', jantucha kaktapatsaya',
oxamaktauncha kajk'alina', va naul ni anchanu
lapanaki. 20 Pero yu Dios va junil ni maqali"
“iTontoj! Jantu p'ast'ak'a yu mak'ay chavaycha.
Apanch'ix puts'ista kalagmixacha metsukunti.
¢Ex yu milagxoqta tas k'ap'ulhits'uk'uye'echa?”

21Ex tejkan ni Jesus lakjunil ni anchanu chivinti
yu xta'a jatapastak'ati, va naul:

—Va chuncha kaniya' yu vamun pastak'a para
kalalhaval ixmagqaliti, pero jantu pastak'a tacha
kapulaqa'il ixlhilhajati kun Dios.

Jantu katapastak'un, Dios kataxtaqniyan yu

magqsk'iniyat'ik
(Mt. 6:25-34)

22 Ex va lakjunil Jesus ixt'altanan:

—Xlhiyucha kit'in klajunau jantu katapas-
tak'un la metsukuntik'an suncha k'a'uyapitik,
vachu jantu katapastak'un la milakatunajk'an
suncha k'a'ulayapitik. 23 Apalay ixtapal ni
metsukuntik'an xajantu ni vayti y apalay
ixtapal ni milakatunajk'an xajantu ni laqch'iti.
24 Kalaqts'int'ik ni la'a. Mas yu'uncha jantu
tach'an, mas jantu taxqanan, mas jantu t'uju'
ixmogqltak'an, mas jantu t'uju' ixpak'atsak'an, va
lakvavay ni Dios. Yu uxiknank'an apalay ixtapal
metsukuntik'an xajantu yu ts'o'on. 25 ;Ta'ayucha
siya uxiknank'an lay apalay putan'ay k'a'una'
vamun por pastak'uy? 26 Ex incha jantu chuncha
lay mak'ayat'ik mas va ts'uniy, ¢ex vali'iycha
tapastak'uyan k'amak'at'ik yu apalay lhita'ay?
27 Kalaqts'int'ik tacha ta'ajin ni xanti. Jantu
tatapatsay, jantu tamakay isijjuntik'an. Pero kit'in
klajunau ixlagch'iti yu ay lhachimo'onu' Salomon
mas ayaj ox ixlakatayay, jantu kalagcha'al
tacha ix'oxixtu lagataun xanti. 28 Ni javan yu
chavay alinta lakak'avin, lhiy kalagxauyacha
laka horno pero ni Dios ayaj k'us jamalaqch'iniy.
Ex apalay ox katamalagch'iniyan ni uxiknan
mas va lakats'uniy milhakapu'atk'an. 29 Jantu
k'ap'uxk'aut'ik vamun yu k'a'uyapitik kun yu

k'a'ot'apitik. Jantu tu'uchun katapastak'un.
30 Yu vali'iy lapanakni aniy lakamunukpa',
yu'uncha ayaj tapastak'uy yu aniy axtoqnu'.
Pero mimPayk'an Dios, yucha Kk'atsay ni
magsk'iniyat'ik tachun ni anchanu axtoqnu'.
31 Va Kk'alhip'uxk'auyapitik ni kalhachimo'onul
Dios, ex ka'alina' tachun yu maqsk'iniyat'ik.

Xamaqaliti lakt'iyan

(Mt. 6:19-21)

32 ’Jantu kat'alhanant'ik. Ni uxiknank'an yu
ixnavin Dios va tacha kiborregos unt'at'ik. Mas
jantu qaynlhuu k'a'unt'ik, ni Dios va magamay
kataxtaqnin palhachimo'on. 33 Kast'at'ik
yu lhit'aunat'ik y k'axt'agnit'ik ni tumin yu
tamaqsk'iniy.  Chuncha va tacha kama'at'ik
milhilhajatik'an laka bolsas yu jantu aqtaun
tapuch'iy. Chuncha kalalhavat'ik lakt'iyan
mimagqalitik'an yu jantu aqtaun kami'oya'. Ancha
lakt'iyan jantu tanuyachal alhavanan, vachu'
jantu laqlvajiy ni matapil. 34 Ta'an ma'alinat'ik
mimagqalitk'an, va ancha p'ast'ak'at'ik la
mejalhanutik'an.

Va lhistujcha k'a'unt'ik para kaminchoqol ni jal-
hachimo'onu'

35 ’Kak'ujt'ikcha. Va kamagqtaylcha mimak-
lkuk'an. Valistujcha k'a'unt'ik kun mimaklkuk'an
magqtajitacha. 36 K'a'unt'ik tacha ogxtamatin yu
tapakxan kachinchoqol ix'ukxtink'an yu al ta'an
lakxtuklakan. Va chuncha k'ap'akxant'ik ni Dios
miJalhachimo'onuk'an. Tejkan kachina' ni ukx-
tin va kamakasaya' ni mati' y va niman Kkata-
malaqlti'al. 37 Ox kaxajtachal para ni anchanu

ogxtamatin yu kalaktemakana' takujtacha tejkan
kachina' ix'ukxtink'an. Lagsaval klajunau, yu
ukxtin kamakakana' ix'aman tacha oqxtamati
kaval. Yucha kalakmulaya' ix'ogqxtamatin laka
mesa y ancha kalakmulaniya' ixvaytik'an. 38 Mas
kachil pakltaun ts'is, mas kachil katunkumil, in-
cha kalaktemakana' takujtacha ni ogxtamatin, ex
ox kaxajtachal ixjatsukuntik'an. 39 Lagsaval kla-
junau, va kak'atsal ni machaqga' tavanan kachil
ni alhavana' ex va kakujtaulal, ex jantu kaxtaqlhi
lakatin ka'alhavanankal ixchaqa'. 40 Uxiknank'an
vachu k'ak'ujt'ikcha. Jantu k'ats'ayat'ik tavanan-
cha kakminchoqoya' kit'in yu kval Sas'at'a La-
panaki.

Yu ox ogxtamati ali yu jantu ox
(Mt. 24:45-51)

41 Ex ni Pedro va lhisakmil:

—TJalhachimo'onu!, ;vamun ni kijnan kilajuniu
ni aniy chivinti yu xta'a jatapastak'ati u va
lak'un'oj tachun ni aniy lapanakni?

42Ex va junil ni Jesus:

—¢Ta'ayucha ni xalhistakna' ogxtamati yu
lhi'aynkan y mispay lhitapatsa? Va yucha
ni ix'ukxtin kamakauna' para kalaklhistaklhi
ogxtamatin y para kalakvaval tejkan tachavaniy.
43 Ayaj lhi'achantajuycha yu oqgxtamati yu
t'ajuncha maka'ona' yu ixlhijunkanta tejkan
chinchoqoy ix'ukxtin. 44 Lagsaval klajunau
ni ix'ukxtin kamakauniya' kalaklhistaklhi
tachun ixmagqaliti. 45 Pero incha ni
xalhistakna' ogxtamatin pastak'a ix'aman
katagmagqaya' ix'ukxtin y aqtaylcha jalakasamay

ixt'a'ogxtamatin ali yu maqtsukunin y vamun
vajin, ognun, ta'ap'ay, 46 ex chuncha va
kaminchoqoya' ix'ukxtin taun julchan tejkan
jantu pakxan'iy y taun hora tejkan jantu k'atsay.
Kamaxtunikana' ixlhitapatsa y kamakakana'
tacha yu lapanakni yu jantu talhakapu'an.
47 Qayntaun ogxtamati yu mispay tacha najun
ix'ukxtin pero jantu listuj kaval y jantu makay
yu lhijunkan yucha ox kalaganagqmakana'.
48 Pero qayntaun ogxtamati yu jantu mispay
tacha najun ix'ukxtin y jantu listuj kaval
yucha ts'uniy lamaqanaqni kalaga'iya'. Yu
apalay lhuu ixtaqnikan, yucha apalay lhuu
kask'inichoqokana'. Yu apalay ox lhi'aynkan
para lhuu kalhistaklhi, yucha apalay Ilhuu
kask'inichogokana'.

Laqlvaqkan ni lapanakni por ixchivinti Jesus

(Mt. 10:34-36)

49 °Va chuncha kmil va tacha kakmamagqtiyal
jikmi nilakamunukpa'. Va knajun kamagqtaylcha.
50 Kit'in ayaj kakmaganlqajnana' y ayaj
kmaqganinin tus katamaktal ni maqanlqajnati.
51 ;sLhak'ap'up'inat'ik ni kminta para ch'antaun
kaval ni lapanakni ni aniy lakamunukpa'?
Jantu lagsaval kaval. Va kminta para ka'alil
la'at'uy  ixjatapastak'atk'an ni lapanakni.
52 Chavaycha aqataun chaqga' ta'an tavilanal
pumakis lapanakni ancha ka'alina' la'at'uy
jatapastak'ati. Qaynt'uy yu'uncha ataun
jatapastak'ati katalhitsukuya' y yu qaynt'utu
ataun jatapastak'ati katalhitsukuya'. 53 Yu japay
kaxkayya' ists'al, yu jats'al kaxkayya' ixpay. Yu

janati kaxkayya' istsi'i, ni jatsi'i kaxkayya' ixnati.
Nixa'atina'kaxkayya'ixp'uti, ni ixp'uti kaxkayya'
ix'atina'.

Ni lapanakni jantu talaksak'a yu laj'oxi para
ixjatsukuntik'an

(Mt. 16:1-4; Mr. 8:11-13)

54 Ex ni Jesus lakjunil ni lapanakni:

—Tejkan laqts'inat'ik ni ostaulay taputs'i
ixlhito'anta, naunat'ik katamaya' xkan y chuncha
jun. 35 Tejkan lagpaqnan, lakt'asakan paxto'anta,
naunat'ik kataylhaana' skunu' y chuncha
jun. 56 T'uy ukxpu' mak'ayat'ik. Uxiknank'an
k'ats'ayat'ik tas katapasaya' lakamunukpa' kun
lakt'iyan.  ¢vali'iycha jantu mala'asiyat'ik yu
tapasay chavaycha aniy ta'an t'aunat'ik?

K'alaqla'oxit'i kun yu mint'alaxkaya’
(Mt. 5:25-26)

57 ’svali'iycha jantu laksak'at'ik me'emank'an
yu laj'oxi para metsukuntik'an? 38 Chavay incha
matichun chivintanuputun laka mach'alk'ati
por mak'anin laqtaqgal, ex tejkan t'ap'in lakatin
k'ala'oxit'i, para jantu kamagxtagqnin kun
mach'alk'ati. Incha jantu, ex yu mach'alk'ati
kamaqgxtagqniyan ixpolisia ex yu polisia
kamanuyan laka pach'in. 59 Kit'in ijkunan ni
jantu kat'axt'uye'e incha jantu k'amap'al'oye'e
tachun mijalhaaninti.

13

Ts'anqay k'amap'axa mimputsuku
1 Tejkan chuncha naul ni Jesus ancha tayanal
lati lapanakni yu tapute'enil yu tapasal Galilea.

Va tapute'enil tacha lagpumagqnil ni Pilato lati yu
machaqgan Galilea tejkan ixtat'ajun mogslanan
ixlapaxkank'an ni Dios y va lakmalhiyaul
ixjak'alnank'an ~ kun ixjak'alnank'an  ni
talhitsukukna yu ixlapaxkank'an. 2 Ex ni Jesus
lakjunil:

—Ni uxiknan p'ast'ak'at'ik va tanil ni
anchanu lapanakni va por apalay ixtalhit'ajun
ixtalagalhink'an xajantu yu alati yu machaqgan
Galilea. 3 Pero kit'in klajunau jantu lagsaval
kaval. Va klajunau incha jantu kamap'axayapitik
mijatapastak'atk'an ex Xkats'an'ayapitik vachu
va tacha ni anchanu' lapanakni yu machaqgan
Galilea. 4 Vachu va tani'ol pumakautsajin
lapanakni tejkan taqtal ni torre laka Siloé. ¢Ex
va lhilayat'ik va apalay lhuu ixtalagalhink'an
xajantu yu alati lapanakni yu ixtavilanal
Jerusalén? 5 Jantu laqgsaval kaval Va
klajunau incha jantu k'amap'axayapitik
mijatapastak'atk'an ex Kkats'an'ayapitik vachu
va tacha ni anchanu lapanakni.

Jesus lhichiviniy xak'iu higo

6 Ex va lakjunil ni Jesus yu aniy chivinti yu xta'a
jatapastak'ati:

—~Qayntaun lapanaki va ixch'anta taun k'iu yu
junkan higuera ta'an ixch'anta ix'uvas. Astan
puxkaul xa'unikan ni higuera pero jantu katemal.
7EX junil yu xalhistakna' lakat'un: “Va la'at'utu
jach'itin ikti'ukxuyal puxkauna' xa'unikan, jantu
aqtaun kaktemal. K'amaqt'at'icha. Vamun vali'iy
mapatsay ni lakat'un.” & Ex naul yu xalhis-
takna'lakat'un: “Ki'ukxtin k'at'i, k'amak'au ataun

jach'itin. Kit'in kaklaj'ajniya' lakat'un, kakma-
maniya' abono. 9 Chuncha ka va lay ka'alil
xa'unikan ataun jach'itin. Pero incha jantu ex
kakmaqtayacha.”

NiJestus palay makal gayntaun xanati xajulchan
jastaknati

100 Taun =xajulchan jastaknati ni Jesus
ixmalaninin laga chaqga' ta'an ixtagxto'a ni
israelitas. 11 Ancha ixtanun gayntaun xanati
ixlagtanun yu jantu ox espiritu.  Xlhiyucha
va ixtagan'ay. Va lagakautsajin jach'itin
ixtamakataltanan. 12 Tejkan ni Jesus laqts'il ni
Xanati, junta'il, va naul:

—Xanati  k'at'j, palaycha  k'a'unch'o'o
mintaqan'ati.

13 Ex mogslanikal ixmaka' ni xanati, va niman-
cha vas tayal, aqtaylcha ay makay ni Dios. 14 Ex
ni xa'ukxtin ni anchanu' chaqga' ta'an ixtatagxto'a
niisraelitas lhitalgamal va por k'uch'unul ni Jesus
tejkan xajulchan jastaknati. Va lakjunil ni la-
panakni:

—Alin paqchaxan putapatsa laka semana. Yu
ixk'uch'uka lapanaki va lhitapatsa. K'at'ant'ik
laka semana para k'ak'uch'uk'ant'ik, pero jantu
k'at'ant'ik yu xajulchan jastaknati.

15 Ex va naul ni Jalhachimo'onu Jesus:

—Va t'uy ukxpu' mak'ayat'ik. Mas va xata'ayu'
uxiknank'an va x'ot'at'ik mivakaxk'an u mim-
burrok'an, lhip'inat'ik mo'ot'unun xkan mas va
xajulchan jastaknati. 16 Chavay yu aniy xanati
yu ixpapanti Abraham, va lagakautsajin jach'itin
ixtaqan'ay, va ixlaqtanuy ni Satands. Yucha

vachu chun magsk'iniy kax'ognikal ixtagan'ati
para palay kaval mas va xajulchan jastaknati.

17 Tejkan chuncha naul ni Jesus va tatamax-
ani'ol tachun ixt'alaxkaynin. Pero tachun yu alati
lapanakni ta'aqtayl talhi'achantajuy por tachun
yu ay axtognu' yu lakmakal ni Jesus.

Tejkan lhachimo'onun ni Dios va tacha xat'in
mostasa
(Mt. 13:31-32; Mr. 4:30-32)

18 Ex chuncha naul ni Jesus:

—~Chavay klamasuniyau tacha junita tejkan
lhachimo'onun ni Dios. 19 Va tacha ni lakat'uniy
xat'in yu junkan mostasa. Qayntaun lapanaki
ch'al ni lakat'uniy t'in la ixt'un. Ancha aynlhi tus
ay k'iu val. Ancha tamakal ixpaqtamank'an ni
ts'o'on la ixmagqlaqap'u.

Tejkan lhachimo'onunniDiosvatachalevadura
(Mt. 13:33)
20 Ex chuncha vachu naul ni Jesus:
—Klamasunichoqoyau tacha junita tejkan

lhachimo'onun ni Dios. 21 Va tacha levadura
yu gqayntaun xanati lhiyajuy kun la'at'utu kualtil

harina, va tus kalhitaya'ol tachun ni skititi.

Yu put'uniy mati' ta'an putanukan lakt'iyan
(Mt. 7:13-14,21-23)

22 Ex ix'anchoqota lakatin ni Jesus ni Jerusalén,
va ixtapasa'anta taun taun putaulan yu laj'ay kun
yu lakst'uniy. Va ixmalanini'anta.

23 Qayntaun lapanaki va lhisakmil:

—]Jalhachimo'onu', ¢vamun ts'uniy yu kalag-
malaqtaxtukana'?

ExX ni Jesus va naul:

24 —Kamak'at'ik tachun la mintap'astak'an
para kalal k'at'anut'ik ta'an put'uniy mati'.
Klajunau astan  katatanuputuna' lhuvaj
lapanakni ex jantucha kalaya'. 25 Incha
jantu chuncha mak'ayat'ik, ex va ka'ostaula'
yu machaqga', kamalakchauya' ni mati'. Ex
k'at'ayayapitik magqspa', Kk'amak'asayapitik
ni mati', Kk'a'unapitik: “Jalhachimo'onu!,
kilamalagqlti'aniu.” Ex yucha katajunan:
“Jantu klamispayau. Jantu k'atsay to'oxtaycha
machagan unt'at'ik.” 26 Ex k'a'unapitik:
“Klat'avajiu  uxint'i y klat'a'oqgnuu vy Ila
kinputaulank'an kilamasuniu.” Chuncha
k'anaunapitik. 27 Ex katajunchogoyan: “Jantu
klamispayau. Jantu k'atsay to'oxtay machaqgan

unt'at'ik. Kap'int'ikcha. Kilamakajuucha
uxiknank'an yu lakt'u'ununat'ik”, chuncha
katajunan. 28 Ex ancha ka'alhunapitik y

k'alakts'ak'alhits'uk'uyapitik  mintatsalatik'an.
K'alaqts'inapitik ni Abraham ali Isaac ali Jacob
ali tachun yu ixtalaqpute'ey ixchivinti Dios ta'an

lhachimo'onun Dios. Pero ni uxiknank'an va
k'at'an'alhumaxt'uk'anapitik. 29 Pero lapanakni

yu machaqan talakachux ni lakamunukpa', ta'an
putak'ut'a ni julchan y vachu ta'an pu'anachal,
yu machaqgan ixlhito'anta, ixpaxto'anta, va
katamina', katataula'| katavayn'oya' ta'an
lhachimo'onun ni Dios. 30 Ex chuncha yu jantu
ay Kk'atsan chavay, ex anchanu julchan va ay
lapanaki kuna'. Yu la ay k'atsan chavay, va jantu
ay kuna'.

Ni Jesus lhiqalhun ni putaulan Jerusalén
(Mt. 23:37-39)

31 Ex tejkan chuncha naul ni Jesus, va talagchil
lati ni fariseos, va tajunil:

—XKat'axt'ucha aniy. Kapiticha. Ni
jalhachimo'onu' Herodes va magniputunan.

32Ex ni Jesus va lakjunil:

—XKalaqgp'inchipitik ni anchanu' jamakanunu
xanix'oy. K'a'unapitik va chavaycha kun lhiy
kaklakmaxtuya' agmogxnun y kajk'uch'ununa'.
Ex yu paqt'utunu' kakmajkani'oya' kilhitapatsa.
33 Pero chavaycha kun lhiy kun t'uxaun
magqsk'iniy kaktaylha'al kilakatin. Qayntaun
yu lagpute'ey ixchivinti Dios magqsk'iniy
kanil laka putaulan Jerusalén. 34 Jerusalén,
xalapanakni Jerusalén. Jamagniyat'ik yu
talagpute'ey ixchivinti Dios y lakt'almaqgniyat'ik
yu tamalagachaniyan Dios. Tacha ni piyu'
jamagxto'a sas'at'an la ixpaqachuj, va chuncha
ni kit'in aqlhuvaj xaklalhistakputunau pero jantu
aqtaun k'a'uyujnaunt'ik. 35 K'alaqts'int'ikcha,
minchagak'an kamakaunkanacha. Chavay
klajunau, jantucha aqtaun kilalaqts'inchoqoyau
tus tejkan inchine k'anaunapitik: “Ay kamakakal
yu mintacha la ixtaqa'uti ni Jalhachimo'onu
Dios.”

14

Ni Jesus palay makal gqayntaun taqan'an yu
ixlakak'unta

1 Taun xajulchan jastaknati al vaya' ni
Jesus la ixchaqa' qayntaun xa'ukxtin fariseos.
Lati ni fariseos va ixtalaqts'in ni Jesus incha

kamakal tu'uchun yu jantu kapaxtoqnil
ixlhachimo'onk'an. 2 Ex ancha la ixtalaka'ukxpu'
ni Jesus ixyal qayntaun lapanaki va ixlakak'unta.
3 Ex ni Jesus jalagxaqalal ni fariseos kun yu
ixtamasuy ixlhachimo'onk'an ni israelitas. Va
laklhisakmil:

—¢Tis va sun najun kilhachimo'onk'an? ¢Vva
lhinaunkan jak'uch'unti xajulchan jastaknati u
jantu?

Pero yu'uncha va saq taval. 4 Ex ni Jesus ch'apal
nitaqgan'an, va palay makal, va malagachachoqol.
5 Ex lakjunil ni alati lapanakni:

—Uxiknank'an va katajgajul mimburrok'an u

mivakaxk'an lakxkan va niman k'amak'ut'ut'ik
mas va xajulchan jastaknati.

6 Ex yu'uncha jantu lay tu'uchun katanaun-
choqol.

Ni Jesus lakjunil yu xalaj'aynin para jantu ay
katak'atsal

7 Ex tejkan ta'aqtayl tataulay laka mesa,
jalaqts'il ni Jesus tachun yu ixlaklhijunkan
vayti, va tataulputun ta'an tataulay yu laj'ay
lapanakni. Ex va lakjunil ni aniy chivinti yu xta'a
jatapastak'ati:

8 —Tejkan lhi'unk'anat'ik kap'int'ik xalakvayti
lakxtuklati jantu k'alaksakt'ik ta'an tataulay
ni laj'ay lapanakni. Ka va lay kachil ataun
lapanaki yu apalay ay xajantu uxint'i. 9 Ex yu
xalhinauna' kalagminan y kajunan: “K'axtagnin
ni mimputaulan yu ataun lapanaki.” Ex
kat'amaxaniye'e, kat'aule'e alakataun putaulan
ta'an tataulay yu xalakst'uniy. 10 Xlhiyucha
tejkan kalhi'unk'ane'e kapiti vaya', ex kata'ul

ta'an tataulay yu jantu laj'ay lapanakni. Ex
chuncha yu xalhinauna' kalagminan va kajunan:
“Laqaj, k'at'ap'as ta'an tataulay yu laj'ay
lapanakni.” Ex chuncha jantu kat'amaxaniye'e
la ixtalaka'ukxpuk'an tachun ni lapanakni.
11 Tachun yu laj'ay tak'atsan va lakst'uniy
kalakmakakana' pero tachun yu lakst'uniy
tak'atsan va laj'ay kalakmakakana'.

12 Ex chuncha ni Jesus junil ni xalhinauna":

—Tejkan mak'ay lakvayti jantu vamun
k'alaklhi'un mi'amigos ali mint'alagaunin
ali milapanakni ali  mint'ataulnin yu
magqalinin.  Jantu chuncha k'amak'at'i. Va
katalhijunchoqoyan la ixchaqgak'an ex chuncha
va tapaxanti jun. 13 Pero tejkan mak'ay
lakvayti k'alaklhi'un ni Kkilpatanin ali ni

lakmaknin ali ni talaknin ali ni la'ach'ixin.
14 Ex chuncha kalhits'uk'uye'e achati, va

por jantu lay katamapalchoqoyan. Pero
k'amap'alch'o'onik'ane'e tejkan katakujchoqoya'
tachun yu tanitacha yu jamalaqtaxtukantacha.

Yu katavayna' ta'an kalhachimo'onuna' Dios

15 Ex chuncha tejkan gqasmaklhi qayntaun yu
ancha ixvil laka mesa, va naul:

—Ayaj kata'achana' tachun yu katavayna' ta'an
kalhachimo'onuna' ni Dios.

16 Ex ni Jesus va junil:

—Taun julchan qayntaun lapanaki ixmakay
taun ay lakvayti va ixlaklhijunita lhuvaj
lapanakni. 17 Ex tejkan lakachilcha xahora
lakvayti va malaqachal ix'ogqxtamati para
kalakjunil yu laklhijjunkanta: “Kap'int'ikcha,
alin'ojoycha tachun ni vayti.” 18 Ex tachun

ixlaklhijunkanta ta'aqtaynil naunan ni jantu lay
kata'ana'. P'unaj va junil gayntaun: “Va k'ilka'
agxtaun t'un. Ikmagqsk'iniy kte'en laqts'ini'.
K'a'une'e mi'ukxtin va kimalagmixinil.” 19 Ex
yu aqayntaun naul: “Va aniyka' k'il laqakis
par vakaxna yu tatapatsay laka kuxtu. Va
klaqglaqts'inputun incha lay katatapatsal u
jantu. K'a'une'e mi'ukxtin va kimalagmixinil.”
20 Ex aqayntaun naul: “Va aniyka' klakxtuklata,
xlhiyucha jantulay k'anachal.” 21 Ex ni ogxtamati
lagchaanchoqol ix'ukxtin va pute'eni'ol yu
tanaul. Ex ni ukxtin aqtaylcha lukujlay.
Va junchoqol ni oqgxtamati: “K'ap'inch'iy
lakatinixnan laka putaulan. K'alaklhit'anchiy
ni kilpatanin ali ni lakmaknin ali ni talaknin
ali ni la'ach'ixin.” 22 Ex chuncha chinchoqol ni
ogxtamati, junchoqol ix'ukxtin: “Ikmakalcha yu
na'un pero vananaj xajyachal ta'an katataulal
laka mesa.” 23 Ex va naunchoqol ni ukxtin:
“K'ap'inch'o'ochiy lakatinixnan maqgspa' ni
putaulan kalaklhi'un laqatap'asta katamil
vaynin. Kit'in knajun kata'agtsamal vaynin
la kinchaqga'.” 24 Klajunau ni lapanakni yu
ixlaklhijunkanta yu jantu katamil vaynin,
yu'uncha jantu katakilk'atsaya' ni lakvayti.

Yu magsk'iniy kalhitapasal yu junputun ixla-
panaki Jestis
25 Ex chuncha ixtalhavaxtu ni lapanakni ix-
tat'a'an ni Jesus. Ex ni yucha talaqasp'iklhi, va
lakjunil:
26 —Mas va ta'ayucha yu apalay to'oyay ixpay,
ixnati, ixanati, yu sas'at'an, yu ixt'alagaunin,

yu ixt'alapanakni xajantu Kkit'in, ex ni yucha
jantu lay jun kint'altana'. Vachu yu apalay
to'oyay ixjatsukunti xajantu Kkit'in, jantu lay
jun kint'altana'. 27 Yu jantu laga'iputun
maqanlqgajnati tacha kit'in, yucha jantu lay jun
kint'altana'. 28 Xata'ayu' uxiknank'an incha
kamak'ap'ut'u putan'ay chaqga', p'unaj kat'a'ul,
k'ap'ast'akt'i tachuncha ixtapal kuna' para
kak'ats'at'i incha kalagcha'aniyan yu lhit'a'un.
29Inchajantu kapastak'el, ex tejkan k'amak'a'oj ni
xaputayan chaqa', jantu kalagchaana' mintumin
para kamajk'anit'i. Ex tejkan katalaqts'ina'
ni lapanakni kata'aqtayniyancha laktu'unun.
30 Katanauna': “Aniy lapanaki ix'aqtajitacha
makan ixchaqga' pero jantu kamajkanil.”
31 Vachu' incha qayntaun la ay lhachimo'onu'
yu lhit'ajun lagakau mil tropas, talach'apaputun
ixt'alhachimo'onu' yu lhit'ajun p'uxaun mil ex
p'unaj kapastak'elal incha lay katalhajal. 32 Ex
incha najun jantu lay kalhajal, ex malaqachay
lapanaki para kalhisakmil tas katamakal para
jantu katalach'apal. Chuncha kamakaya' tejkan
vananaj la maqati mintachal ixt'alhachimo'onu'.

33 Ex vachu va chuncha uxiknank'an. Incha
jantu maka'un tachun yu lhit'a'un ex jantu lay un

kint'altana'.

Yu makauntijlay ni Jestus va tacha matsati yu
jantucha kas'o'o
(Mt. 5:13; Mr. 9:50)
34°Ni matsati la ox pero tejkan jantucha s'o'o
jun ex jantucha lay s'o'o junchoqoy. 35 Chuncha
mas va para ni lakat'un, mas va para laka abono,

jantu ox kaval. Valily maj'ankan. Incha alin
mimpaqgasmakk'an, ex ka'asmakt'ikcha.

15

Niborrego yu ists'anqata
(Mt. 18:10-14)

1 Ancha tacha'al lhuvajjach'inin impuestos kun
alatilaktu'ununlapanakni para katagasmaklhini
Jesus. 2 Ex chuncha ixtapastaklhit'ajun ni fariseos
kun yuixtamasuy ixlhachimo'onk'an niisraelitas.
Va siya yu'uncha talajunil:

—Aniy lapanaki jalaga'iy yu maqtaqgalhinin y
va lakt'avajin.

3EX ni Jesus lakjunil taun chivinti yu xta'a jata-
pastak'ati, va naul:

4 —Xata'ayu uxiknank'an yu kalhitsukul taun
ciento borrego y va kamagqats'anqal lagataun, ex
yucha kalakmakaul yu noventa y nueve, y va
kapuxkaul yu ts'anqgay tus katemal. 35 Tejkan
katemachoqol va ka'agxo'ol kun achati. 6 Ex
tejkan kachil laga chaqa', va kalagmaqgxtoqlhi
ix'amigos kun ixt'ataulnin, va kalakjunil: “Ki-
lat'a'achanchoqgoocha. Ni borrego yu ists'angata
chavay ktemachoqolcha.” 7 Vachu va chun Kkla-
junau, mas ka'alil noventa y nueve lapanakni
yu jantu katalhitsukul ixtalagalhink'an, pero va
apalay talhi'achantajuy yu tavilanachal lakt'iyan
tejkan mapaxay ixjatapastak'ati qayntaun mag-
taqalhini' lapanaki.

Nituminyu ts'anqal
8 *Vachu va chun incha ka'alil gayntaun
xanati yu kalhitsukul aqgxkau tumin pero

kamaqats'anqal aqgxtaun, ex kamamaqtiyal
ixmaklku, va kapalnal ixchaqa', va kapuxkau'ol
laksniy laksniy tus katemachoqol ixtumin. ° Ex
chuncha tejkan katemachoqol va kalakjunta'il
ix'amigas kun ixt'ataulnin, kalakjunil:
“Kilat'a'achanchoqoocha. Va iktemachoqol ni
tumin yu xakmagats'angata.” 19 Va chuncha
klajunau va ayaj talhi'achantajuy ixmayulnin
Dios tejkan makajun ixtalagalhin mas va
gayntaun lapanaki.

Nijalaktu'unu'ts'alyu mapaxal ixjatapastak'ati

11 Ex naunchoqol ni Jesus:

—Qayntaun lapanaki ixlhit'ajun qaynt'uy
ists'alan. 12 Ex yu xap'isaqa junil ixpay, va naul:
“Kimpay Kk'at'i, k'ixt'agnin ni milhitapatsa yu
kimpaxtogniy Kkit'in.”  EX chuncha ni ixpay
va xtaqnil. 13 Taval ni xap'isaga lakst'a'ol
yu lvagnikal magqaliti, ex va magqati al,
lha'an'ol yu ixtumin. Ancha ixpumaqtaqalhin
pulagamanan'ol ni ixtumin. 14 Ex chuncha tejkan
lagamanan'olcha, va alil ay chavan ancha ta'an
ixvil. EX va aqtayl majk'atsay ixchavan. 15 Taval
ni ts'al va al kuxtutiyan kun qayntaun lapanaki
yu ancha machaqa'. Va xtagnikal lhitapatsa va
kalakvaval p'axnin. 16 Ex va ayaj ixchavaniy tus
ixlhi'otsaputun ni xatalts'i ni k'iu yu ixta'uy ni
p'axnin pero jantu matichun kaxtaqnil. 17 Ex va
pastakchoqol va naul: “Ni kimpay va qaynlhuvaj
ix'ogxtamatin y la alin ixvaytik'an, pero aniy
kit'in iktiniycha kinchavan. 18 Chavaycha Kkit'in
k'anchoqoya' la ixchaqa' kimpay, kajk'una':
Kimpay Kk'at'i, ikmakanil laqtagal ni Dios y

vachu uxint'i. 19 Chavaycha jantucha lay kakval
mints'al. Va knajun k'imak'at'i tacha qayntaun
mi'ogxtamati.” 20 Ex chuncha ni ts'al anchoqol la
ixchaqa' ixpay.

’Tejkan vananaj la magqati para ixlaqcha'al, yu
ixpay va laqts'il ists'al. Va ayaj mapaynil, va
takyau'al ta'an ixpuminta ni ists'al, va lagatanul,
va kiltastuklhi. 21 Ex naul ni ts'al: “Kimpay k'at'i,
ikmakanil laqtaqal Dios y vachu uxint'i. Jantucha
lay kakval mints'al.” 22 Pero ni ixpay va naul:
“Ogxtamatin, kaso'ot'ik, k'alhit'anchipitikcha yu
mas apalay ox laqch'iti y va k'amulanichipitik
kints'al, vachu k'amamaqt'anut'ik ixmaqtanuti y
k'amach'ant'anut'ik isapato. 23 Kalhit'ant'ik ni
sas'at'a vakax yu apalay onta y k'amaqnit'ik. Ka-
makayau k'atan y ka'alina' lakvayti. 24 Yu aniy
kints'al mas va tacha ixnitacha pero chavay va
kujchoqolcha. Mas va ists'angatacha pero chavay
temachoqoocha.” Ex aqtaynilcha ni k'atan.

25°Ni xajaya' va ixt'ajun tapatsan laka kuxtu.
Tejkan chinchoqochal laga chaqa' qasmaklhi ni
jasanti kun jat'inti. 26 EX junta'il gayntaun maqt-
suku' va lhisakmil: “;Sun mak'ayat'ikcha?” 27 Ex
naul ni maqtsuku': “Va chinchoqol mimp'isaqa y
mimpay lhinaul katamagqnil ni sas'at'a vakax yu
apalay onta va por ox xachinchoqoy mimp'isaqa.”
28 ExX ni xajaya' va lukuyjlal va jantu katanuputul.
Ex chuncha ixpay taxtul, va tapayninil para
katanul. 29 Pero va naul ni ists'al yu xajaya':
“K'ats'aycha va magancha iktapatsaniyan, jantu
aqtaun k'akch'intaman, pero uxint'i jantu aqtaun
k'ixt'agnin ni kit'in mas va lagataun chivo para

kakmakal k'atan kun ki'amigos. 30 Pero chavay-
cha chinchoqol yu aniy mints'al yu lagamanan'ol
mimagqaliti kun maqtaqalhinin xanatin y uxint'i
tus va lhimaqnit'icha ni sas'at'a vakax yu apalay
onta.” 31 Ex va naul ni ixpay: “Kes'at'a k'at'i, ux-
int'i va tacha K'int'avilt'i y tachun yu klhit'ajun va
si minavin. 32 Pero va maqsk'iniy kamakau k'atan
y ka'achax'iu. Yu aniy mimp'isaqa ixnitacha y
chavaycha va kujchoqotacha. Va ists'anqatachay
chavaycha temachoqoocha.”

16

Magsk'iniy ox k'amap'ats'at'i yu xamagqaliti aniy
lakamunukpa'

1Ex chuncha ni Jesus vachu lakjunil ixt'altanan:

—~Qayntaun magqali' ixlhit'ajun yu xa'ay
ix'ogxtamati yuxats'ogmulana'. Exva tislajmakal
nianchanu xa'ay ogxtamati va junkal ni ix'ukxtin
t'aun'ojoycha magats'anqan ixmagqaliti. 2 Ni
ix'ukxtin junta'il, va junil: “Va ijk'atsaycha
yu mak'at'a.  Chavaycha k'ixt'agnin kuenta
kilhitapatsa. K'i'une'e tachuncha kintalhaanin
ni lapanakni. Jantucha k'a'une'e yu xa'ay
ki'ogxtamati.” 3 Ex va pastaklhi x'aman
ni xa'ay ogxtamati: “Kimamakaunilcha
lhitapatsa ni ki'ukxtin. ¢Chavay tas kaklayacha
kaktapatsal? Jantu k'ayajnan kaktapatsal, va
jantu kaklhitsukul tap'asta. Jantu kpusk'inputun,
va ikmaxanan. 4 jAy! Kit'in Kk'atsaycha
suncha kakmakaya' para ka'alil lapanakni yu
kintalaga'iya' la ixchaqak'an tejkan jantucha
xa'ay ogxtamati kajk'una'.” 5 Ex chuncha va

lakt'asa'il qayntaun por gayntaun yu ixtalhaaniy
ix'ukxtin. Yu p'unaj va lhisakmil: “¢Tachuncha
lhip'inin ni ki'ukxtin?” 6 Ex va naul ni lapanaki:
“Va taun ciento barriles aceite.” Ex va junil:
“Aniy minkuenta. K'aso'o, kat'aulchiycha,
kats'oqgmulachiy vamun cincuenta.” 7 EX
va lhisakmil aqayntaun: “;Uxint'i tachuncha
lhip'inincha?” Ex va naul ni lapanaki:
“Va klhaaniy cien medidas trigo.” EX ni
xa'ay ogxtamati va junil: “Aniy minkuenta,
kats'ogmulat'i vamun ochenta.” & Ex chuncha
k'atsalcha ni ix'ukxtin tacha makal ni xa'ay
ix'ogxtamati y va naul: “Va mero listuj yu xa'ay
ki'ogxtamati yu jantu ox, la lhuvaj jatapastak'ati
ixpumakanunun.” Vachu va chuncha yu ta'alin
lakamunukpa' yu jantu talhakapu'anan, apalay
tamakay kuenta tacha katamakal. Yu tamispay
ixchivinti Dios, apalay jantu tamakay kuenta
tacha maqsk'iniy katamakal.

9 *Vachu klajunau k'alaq'aqt'ay'ut'ik ni
kilpatanin kun tachun yu lhit'aunat'ik ni aniy
lakamunukpa', va para ka'alil mi'amigosk'an.
K'amak'aunapitik yu lhit'aunat'ik tejkan
kaniyapitik, pero kala'a'ik'anapitik ancha
xachaqgan lakt'iyan yu jantu aqtaun katami'oya'.

10°Yulapanaki yu ox makay kuenta yu lhitsukuy
mas va ts'uniy, ex vachu ox kamakal kuenta in-
cha la lhuu kalhitsukul. Chavay yu jantu makay
kuenta yu lhitsukuy mas va ts'uniy, ex vachu jantu
lay kamakal kuenta incha la lhuu kalhitsukul.
11 Vachu va chun incha jantu mak'ayat'ik kuenta
mas va tumin yu lay tamapastakniyan yu jantu
0%, ex ni Dios jantu kataxtagqniyan kamak'at'ik

kuenta yu lagsaval laj'oxi. 12 Vachu incha jantu
mak'ayat'ik kuenta yu mach'ixt'agqnik'anat'ik, ex
jantu kaxt'agnik'anapitik yu tapaxtogniyan.

13°JTantu matichun lay oxi katapatsanil gaynt'uy
ukxtinin. Ka'achaniya' yu qayntaun y kaxkayya'
yu aqayntaun. Va kat'a'ana' yu qayntaun y jantu
kamakaya' kuenta yu lhinajun yu agayntaun.
Vachu va chuncha jantu lay t'ap'ats'aniy ni Dios
incha t'o'oyay yu magqaliti.

NiDios yucha mispa'ojoy tachun ixjalhanutk'an
ni lapanakni

14 Ni fariseos yu ixtat'ajun qasmaknan ni Jesus
va ayaj ixtalhi'ajin ixtumink'an. EX vamun ta-
laktu'ul ni Jesus. 15 Pero ni Jesus lakjunil:

—Uxiknank'an va me'emank'an mak'ak'anat'ik
para katalhilal ni lapanakni va la ox metsukun-
tik'an. Pero Dios tamispaniyan yu melhanutik'an.
Ni Dios jantu pastak'a tacha lapanakni. Yu la
laj'oxi talhilay ni lapanakni va yucha ni Dios
lakxkajiy.

16 *Tejkan jantuka' istsukuy ni Juan, yu
ixlhachimo'on Moisés kun ixchivintik'an
yu maqancha ixtalagpute'ey ixchivinti Dios
va yucha tapuk'atsal tisuncha katamakal
ni lapanakni. Pero tejkan mil ni Juan tus
chavaycha jalagpute'enikal ni lapanakni tacha
lhachimo'onun ni Dios. Tachun tatap'asniy
kalaklhichimo'ol ni Dios la ixjatsukuntik'an.
17 Apalay va ts'ayl kami'ol ni lakt'iyan kun
lakamunukpa' xajantu yu lhinajun Dios, mas
va lagatauncha chivinti.

Jantu ox kamakajun mixanati
(Mt. 19:1-12; Mr. 10:1-12)

18 °Mas va ta'ayucha yu makajun ixanati y
t'atsukuchoqoy agayntaun yucha makay talaqal-
hin. Vachu' makay talagalhin yu t'atsukuy qayn-
taun xanati yu vali'ly makaunkanta.

Qayntaun magqali' ali qayntaun kilpatani'

19Ex va naunchoqol ni Jesus:

—Taun julchan ix'alin qayntaun magqali' yu va
si ixlakatayay yu la k'us ixlaqch'iti, yu laqlhuu
xtapal y lhilhiy ixmakay yu ayaj k'us k'atan.
20 Vachu ix'alinta gqayntaun kilpatani' ixjunkan
Lazaro. Taun taun julchan va ixmamakan la
ixkiltalakxtuti ixchaqa' ni anchanu maqali'. Ni
yucha va ixlakapuch'i'ojota tachun ixlakatunaj.
21 Yucha ix'uputun mas va yu ixpatajuy laka
mesa yu ixtache'e ni maqali'. Vachu' ni x'oyun
ixtasnauniy ixlakapuch'iti. 22 Ex chuncha taun
julchan va nil ni kilpatani', yu ixmayulnin Dios

va talha'al ixlhitsukunu' ta'an vilchal Abraham.
Taval vachu' nil ni maqali', va maknukal. 23 Ex

alcha lagqnin ni maqali'. Ancha ayaj majk'atsal.
Ex va lakacha'al la maqati, va laqts'il ni Abra-
ham y vachu laqts'il Lazaro va t'avil ni Abra-
ham. 24 Ex va la p'as t'asanil, va naul: “Kim-
pay k'at'it Abraham, iktapayniniyan k'i'aqt'ay'ut'i.
K'imala'ach'anin Lazaro. Va kimil avanini' kun
xkan la kisima'ati. Mas va kun makat'uniy
ixmaka' para kimatsuk'unk'ulcha ta'an ikt'ajun
maganlgajnan laka jikmi.” 25 Pero ni Abraham
va naul: “Kints'al, kap'ast'akt'i va ixla'a'iy tachun
yu laj'oxi tejkan ixt'a'un ni lakamunukpa'. Pero
ni Lazaro tejkan ixt'ajun ni lakamunukpa' va ayaj

ixmajk'atsay. Chavaycha yucha alin ix'achati
aniy, pero uxint'i majk'atsaycha. 26 Vachu ix-
pakltaun uxint'i kun kijnank'an ancha japuku-
tunti. Yu vilchil jantu lay takukyachal, mas
ka'uxa'anchal, y yu vilchal jantu lay takukyachil.”
27 Ex va naul ni maqali': “Ex iktapayniniyan,
kimpay k'at'i, k'amala'ach'at'i Lazaro la ixchaqa'
kimpay. 28 Ancha alin pumakis kint'alagaunin,
kalaqglaqgpute'enil tacha tapasaycha para jantu
katamil majk'atsanan aniy vachu.” 29 Ex va
naul ni Abraham: “Yu'uncha talhit'ajun ixchivinti
Moisés kun yu ixtalagpute'ey ixchivinti Dios. Va
katagalasmaklhi ni yu'uncha.” 30 ExX va naun-
choqol ni maqali: “Jantu chuncha, kimpay k'at'i,
Abraham. Jantu ox taqasmat'a ixchivinti Dios.
Pero va kalaglaqcha'al gayntaun janini' yu kuj-
choqotacha ex katamapaxal ixjatapastak'atk'an.”
31 Pero ni Abraham va junil: “Incha jantu tal-
hakapu'aniy ni Moisés kun yu ixtalagpute'ey ix-
chivinti Dios, ex nisin jantu katamapaxal ixput-
sukuk'an mas va kakujchoqol gayntaun janini'.”

17

La lhita'ay kuna' para yu maqtaqalhinin
(Mt. 18:6-7,21-22; Mr. 9:42)

1Ex ni Jesus lakjunil ixt'altanan:

—Si ka'alina' yu maqtaqalhinin pero paynicha
yu jamalaniy lapanakni para katamakal yu jantu
laj'oxi. 2 Apalay ox kaval kapixtuch'imuk'akal
xachiyux pach'ikni y kamaj'ankalcha lakamar.
Apalay lhita'ay kuna' incha kamamaqtaqalhinil
gayntaun lakat'uniy tacha yu aniy jas'at'a. 3 La



SANLUCAS 17:4 Xcix SAN LUCAS 17:10

ox k'alhist'ajk'ant'ik. Incha milaqaj makaniyan
yu jantu ox, ex k'axa'alat'i. Incha mapaxay
ixjatapastak'ati, ex k'amalagmixinin. 4 Incha
makaniyan yu jantu ox mas va aqtujun laka
julchan y aqtujun mapaxachoqoy ixjatapastak'ati
ex k'amalagqmixinin.

Lay la lhuu makakan tejkan lhakapu'ankan ni
Dios
5 Ex yu ixtamalaqachan ni Jesus va tajunil:
—Kila'aqtayjuu para apalay ox kaval
kilhakapu'atk'an.

6 Ex chuncha ni Jesus va lakjunil:

—Mas va ts'uniy milhakapu'atik'an tacha yu
lakat'uniy xatalts'i mostasa, ex lay unat'ik ni aniy
k'iu katakuklhi, kach'ankal ix'aman lakamar y va
chuncha kuna' yu unat'ik.

Jantu ay k'amak'ak'a por t'ap'ats'anin Dios

7 Xata'ayu'  uxiknank'an va  ka'alil
mi'ogxtamatik'an va kalognul u va kalhistaklhi
mimborregosk'an. Ex tejkan kaminchoqol laqga
chaga' jantu k'a'un: “Kaso'o, kat'aulchiycha,
kavaynchiycha.” 8 Va k'a'un: “K'ala'oxit'i kivayti,
k'amap'axa milaqch'iti, kimunincha kivayti, kit'in
p'unaj kakvayna', uxint'i astan.” 9 Vachu' jantu
paxtogniyan k'a'un: “Malagqpuchuncha” tejkan
kamaka'ol ixlhitapatsa yu lhi'un. 10 Vachu va
chuncha uxiknank'an tejkan k'amak'a'oyapitik
tachun yu talhijunan Dios va k'a'unit'ik: “Ka
jantu ox ogxtamatin kuntau. Vamun ikmakau yu
kilalhijuniu.”

Ni Jesus palay lakmakachoqol pumakau la-
panakni yu talakapuch'ita

11 Ex chuncha tejkan ix'anta tus Jerusalén ni
Jesus va ixti'ukxuyal ta'an pagxto'a ni xa'estado
Samaria kun xa'estado Galilea. 12 Ex tejkan cha'al
taun lakat'uniy putaulan ancha talapaxtoqlhi
pumakau lapanakni, va ayaj ixtalakapuch'ita. Va
amagqati tat'asanil, va tajunil:

13 —Jesus  jamalanini!, kilamapayniu
kijnank'an.

14Ex tejkan ni Jesus jalaqts'il va lakjunil:

—XKap'int'ik tasuninin ni kuras.

Ex chuncha tejkan ixta'anta lakatin, va ancha
palaycha tajun'ol ixtagan'atik'an. 15 Ex chun-
cha gayntaun xata'ayu' makal kuenta ni oxicha
ixjunchoqota, va tasp'ikchoqol, va la p'as aqtayl
ay makay ni Dios. 16 Va talakaputal ta'an ixyal
ni Jesus, aqtayl sk'iniy lhimalagqpuchuncha. Ni
yucha va machaqga' Samaria. 17 Ex naul ni Jesus:

—Va pumakau yu palay tajunchoqol.
¢To'oxtaycha ixta'an yu pumanajatsi? 18 ;Vamun
yu aniy yu jantu israelita kaval tasp'ikchoqolcha
para ay kamakal ni Dios?

19EX ni Jesus va junil ni jach'ini'":

—Ka'ost'a'ulcha, kap'inch'o'ocha. Va
k'ilhak'ap'up'icha, xlhiyucha oxicha xa'unch'o'oy.

Tas kuna' tejkan kaminchoqoya' lhachimo'on ni
Jests
(Mt. 24:23-28, 36-41)
20 Ex chuncha ni fariseos va talhisakmil ni Jesus
tavanancha kalhachimo'onuna' ni Dios. Ex lakju-
nil ni Jesus, va naul:

—Jantu katasuya' tejkan ka'aqtaya'
kalhachimo'onuna' ni Dios. 21 Nisin jantu lay
katanaul: “Kalaqts'i. Va aniy yal”, u “Avint'i
vilchal.” Jantu lay chuncha kanaunkal. Ni Dios
lhachimo'onunta la ixjatsukuntik'an ixlapanakni.

22 Ex lakjunil ixt'altanan ni Jesus:

—Kamina' julchan kilalaqts'inputunchoqoyau
kakminchoqol ni kit'in yu Sas'at'a Lapanaki para
kaklhichimo'ol pero jantuka' lay kilalaqts'inau.
23 Va katajunan lapanakni: “Aniy yal”, u “Avint'i
vilchal.” Pero jantu k'ap'uxk'aut'ik, jantu ka-
mak'a'unt'ik milhitapatsak'an. 24 Ni makaliukniti
va tasu'ojoy tachun ni lakt'iyan y vachu va chun
kuna' tejkan kakminchoqoya' ni kit'in yu kval
Sas'at'a Lapanaki. 25 Pero maqgsk'iniy kakmagqgan-
lgajnan'elal ni kit'in yu kval Sas'at'a Lapanaki
y vachu kinta'akch'intama'elaya' yu chavaycha
tat'ajun lapanakni, jantu kintalaqa'iya' para kak-
laklhichimo'ol la ixjatsukuntik'an. 26 Tejkan kak-
minchoqoya' ni kit'in yu Sas'at'a Lapanaki vachu
va chun kajunchoqoya' tacha ixjunita tejkan
ixt'ajun Noé. 27 Ni anchanu' lapanakni ixtava-
jin, ixta'ogqnun, ixtalakxtuklay, ixtamalakxtukl-
hanan, y vamun yu' ixtapastakta tus tejkan tanul
Noé laka barco. Ex alil ay akskaj'uti y tamuxtu'ol
tachun ni lapanakni. 28 Vachu va chuncha kajun-
choqoya' tacha ixjunita tejkan ixt'ajun Lot. Va ix-
tavajin, ixta'oqnun, ixtast'anan, ixta'iy axtogqnu',
ixtamakay chagan. 29 Pero tejkan taxtul Lot ni
putaulan Sodoma va ta'eltajul lakt'iyan jikmi kun
azufre y va lagmaqni'ol ni lapanakni. 30 Vachu va
chuncha kajunchoqoya' tejkan kaktasuchoqoya

ni kit'in yu Sas'at'a Lapanaki.

31 Tejkan kachina' ni anchanu julchan ex yu
yal la ix'ukxna chaqa' jantu katanuchoqol ini' yu
ixnavin yu tanun la ixchaqa'. Yu yal laka kuxtu
jantuchaka'anchoqollaixchaqa'. 32Kap'ast'akt'ik
ni ixanati Lot val matsati tejkan talagasp'iklhi.
33 Ni lapanaki yu ix'aman malaqtaxtuputun
ixjatsukunti, yucha kamagqats'anqgaya'.
Pero yu maqxta'a ixjatsukunti, yucha
kalhitsukuchoqoya'. 34 Klajunau tejkan
kakminchoqoya' katatamaya' qaynt'uy agataun
putaman. Qayntaun kalha'ankana' y yu
agqayntaun katamakauna'. 35 Qaynt'uy xanatin
katatsukuya' skitinin. Qayntaun kalha'ankana'
y yu agayntaun katamakauna'. [ 36 Qaynt'uy
lapanakni katatapatsaya' laka kuxtu. Qayntaun
kalha'ankana'y yu aqayntaun katamakauna'.]

37Ex talhisakmil yu ixt'altanan:

—TJalhachimo'onu!, ¢to'oxtaycha chuncha kata-
pasaya'?

Ex ni Jesus va lakjunil:

—Va katasuya' vachu va tacha tasuy ta'an alin
yu janinin, va ancha tatagxto'a nilaj'ay ts'o'on.

18

Qayntaun tiyau ali qayntaun juez

1TEx chuncha ni Jesus va lakmasunil taun chiv-
inti yu xta'a jatapastak'ati para katak'atsal ni
magqsk'iniy si katask'inil ni Dios y jantu kata-
makauntijlal. 2 Va naul:

—Qayntaun juez va ixvil taun putaulan.
Ni yucha jantu ixto'oyay Dios vachu' jantu

ixlakto'oyay lapanakni. 3 Vachu' ancha ixvil
gayntaun tiyau va ix'an chivintanun para
ka'aqtayjukal. Va ixnajun, va junkan ni juez:
“K'ilaqla'oxinin ni lhilukuj kun kint'alaxkaya'.”
4 Pero ni juez la magan jantu ixlaqla'oxiputun.
Pero taval va naul la ixjatapastak'ati: “Kit'in
jantu ikto'oyay Dios vachu' jantu klakto'oyay
lapanakni. 5 Pero yu aniy tiyau va ayaj
kimaqanchapuy, ka va kaklaqgla'oxiniyacha
yu kisk'iniy para chuncha jantucha apalay
kimaganchapul.”

6 Ex va naul ni jalhachimo'onu' Jesus:

—K'ap'ast'akt'ik yu makal ni jalaktu'unu'
juez. 7 Ni Dios va ox, xlhiyucha apalay
kalaq'aqtayjuya' ixlapanakni yu jalaksakta, yu
si task'iniy tunkuj y puts'ista. ¢Lhilay va la maqan
kalagla'oxiniya'? 8 Va klajunau ni jantu. Va
niman kalaq'aqtayjuya'. ;Pero lhilay ni kata'alina'
yu chuncha talhakapu'an tejkan kakminchoqoya'
ni kit'in yu kval Sas'at'a Lapanaki?

Yu la ay makakan ix'aman ali yu lakat'uniy
makakan

9Ex chuncha ni Jesus lakjunil ni aniy chivinti yu
Xta'a jatapastak'ati. Va lakjunkal ni lapanakni yu
ixtanajun valaj'oxiixtajunita y ixtalakch'intamay
yu alati. Va inchine naul:

10 —Qaynt'uy lapanakni ta'al sk'inin Dios laka
ay lakatajtan. Qayntaun va fariseo ixjunita, yu
aqayntaun va xach'ini' impuestos ixjunita. 11 Ex
nianchanu fariseo va tayal va isk'in Dios, va naul:
“jAy Dios Kk'at'i! Kit'in kxtagniyan malagpuchun-
cha ni jantu chun kakval tacha yu alati lapanakni

yu alhavanan, yu makanunun, yu tat'atamay
yu jantu ixnavink'an kaval, y vachu jantu chun
kakval tacha yu aniy ch'inin impuestos. 12 Ni
kit'in iktask'ajay paqt'uy laka semana. Vachu
ikxta'a ts'uniy kilhitapatsa”, va chuncha naul ni
fariseo. 13 Pero nijach'ini' impuestos va la maqati
ixyal, jantu katalagst'al lakt'iyan. Va aqtayl
tankilaksakan, va junil ni Dios: “jAy Dios k'at'i!
K'imap'aynit'icha ni kit'in klaktu'unu' kunita”, va
naul ni jach'ini' impuestos.

14Ex vachu naul ni Jesus:

—Kit'in klajunau ni jach'ini' impuestos yucha
anchoqol la ixchaqa', va malagmixinikal ixlag-
taqal, pero yu fariseo jantu kamalagmixinikal. Yu
x'aman makakan la ay, yucha ni Dios kamakaya'
lakat'uniy. Pero yu x'aman makakan lakat'uniy
yucha ni Dios ay kamakaya'.

NiJestus lakt'asa'il nijas'at'an
(Mt. 19:13-15; Mr. 10:13-16)

15 Ex chuncha lati ni lapanakni va talaklhi-
minil sas'at'ank'an ni Jesus para kalagmogslanil
ixmaka'. Tejkan talaqts'il ixt'altanan ni Jesus,
yu'uncha ta'aqtayl jalaq'aymay para jantu kata-
maganchapul. 16 Pero ni Jesus lakjunta'il ni
jas'at'an, va lakjunil ixt'altanan:

—K'amak'aunt'ik ni jas'at'an para kintalaqmil.
Jantu k'alakmasp'ikt'ik. Yu talhakapu'anan
tacha jas'at'an, va yu'uncha yu laklhichimo'oy
Dios. 17 Lagsaval klajunau gayntaun lapanaki
magqsk'iniy kalaqa'ill ni kalhichimo'ol ni Dios
vachu va tacha qayntaun jas'at'a laqa'ly

kalhichimo'okal. Incha jantu, ex jantu aqtaun
katanuya' ta'an lhachimo'onun ni Dios.

Qayntaun magqali' t'achyvinil ni Jesus
(Mt. 19:16-30; Mr. 10:17-31)

18 Ex chuncha qayntaun ay lapanaki va lhisak-
mil ni Jesus:

—Jamalanini', ox k'at'i, k'i'un suncha kak-
makalcha para ka'alil ketsukunti yu jantu aqtaun
kami'ol.

19 Ex ni Jesus junil:

—c¢Vali'iycha k'i'uniy ox kunita? Jantu matichun
oX, vamun ni Dios. 20 Uxint'i k'ats'aycha tacha
junita ixlhachimo'on Dios. Va najun jantu
k'ama'anch'a'oluxnun, jantu k'amaqgnin, jantu
ka'alhavan, jantu kalaklk'an y kat'o'oyat'i
mimpay ali minati.

21Ex va naul ni ay lapanaki:

—Yucha tachun ikmaka'ojotacha tejkan
lakat'uniy xajkunita tus chavaycha.

22 Tejkan chuncha gasmaklhi ni Jesus, va naul:

—Va ts'uniy ts'anqganiyan. Kast'a'ocha yu
lhit'a'un, k'alagxt'agnit'i kilpatanin. Ex chuncha
k'alhits'uk'uye'e milhilhajati lakt'iyan. Ex
kat'at'icha, k'int'ixk'aulhip'i.

23 Tejkan chuncha gqasmaklhi ni ay lapanaki va
ayaj maqaninil, va ayaj maqali' ixjunita. 24 Tejkan
ni Jesus chuncha laqts'il maqaninil, ex va naul:

—Ayaj lhita'ay katatanul ni maqalinin ta'an
lhachimo'onun Dios. 25 Lagataun camello jantu
lay tapasay ta'an pusalal ni makskati. Pero apalay
lhita'ay katatanul ta'an lhachimo'onun Dios yu
talhit'ajun lhuvaj magqaliti.

26 Ex ni lapanakni yu ancha tayanal va tanaul:

—¢Ex ta'ayuchacha lay katalaqtaxtul?

27EX ni Jesus lakjunil:

—Yu jantu lay katamakal ni lapanakni, ni Dios
yucha lay makay.

28 Ex chuncha ni Pedro va junil ni Jesus:

—Pero ni kijnank'an ikmakaun'otaucha yu kl-
hit'aunau para kaklat'altanau.

29 Ex ni Jesus va lakjunil:

—Lagsaval klajunau mas va ta'ayucha yu
makajun ixchaqa', u ixpayan, u ixt'alagaunin, u
ixanati, u sas'at'an para Dios kalhichimo'ol, 30 ex
ni yucha kalaqa'iya' alati aniy lakamunukpa'
y vachu' kalaga'iya' =xatsukunti yu jantu
aqtaun kami'oya' tejkan kamina' yu ataun
lakamunukpa'.

Ni Jestis naunchoqol ni kaniya'
(Mt. 20:17-19; Mr. 10:32-34)

31 Ex ni Jesus laklha'al pumakaut'uy ixt'altanan
alakataun, va lakjunil:

—Chavaycha ka'anau laka putaulan Jerusalén.
Ancha ka'alinacha tacha yu tats'oqlhi yu maqan-
cha ixtalagpute'ey ixchivinti Dios tejkan kintal-
hits'oqlhi kit'in yu Sas'at'a Lapanaki. 32 Va kak-
magxtagkana' la ixtamakak'an yu jantu israeli-
tas kataval, ex yu'uncha kintalaktu'uya', p'as kin-
talhi'achana', kintalakapuchujvaya'. 33 Ex kinta-
laganagma'elaya' ex kintamaqniyacha. Ex tejkan
paqt'utu kuna', kajkujchoqoya'.

34 Pero ixt'altanan jantu katamalaqasil, jantu
kalakmasunikal, jantu katak'atsal tas ixnaun-
putuntacha.

Ni Jesus palay makal qayntaun la'ach'ix
(Mt. 20:29-34; Mr. 10:46-52)

35 Ex chuncha tejkan va laycha kacha'al ni
putaulan Jerico ancha ixvil qayntaun la'ach'ix,
ixpusk'in tumin lakatin. 36 Tejkan qasmaklhi ni
ixtatapasay lhuvaj lapanakni lakatin, ex va lakl-
hisakmil ni la'ach'ix, va naul:

—¢Suncha alin?

37Ex yu'uncha va tajunil:

—Va t'ajun tapasana' ni Jesus yu machaqga'
Nazaret.

38 Ex t'asal ni la'ach'ix, va naul:

—]Jesus, ists'al k'at'i ni ay jalhachimo'onu'
David. K'imap'aynit'icha kit'in.

39Yu ixtap'ulanan ni lapanakni va talaq'aymal
ni la'ach'ix para saqcha kaval pero yucha apalay
mat'asal. Va naul:

—Ists'al Kk'at'i ni ay jalhachimo'onu' David,
k'imap'aynit'icha kit'in.

40 Ex tayal ni Jesus, va malaqachanal ix'ika. Ex
tejkan lagcha'alcha, va Ihisakmikal ni la'ach'ix:

41 —; Suncha na'uncha kakmakanin?

Ex nila'ach'ix gqaltayanal, va naul:

—Jalhachimo'onu!', va klakavananputun.

42Ex va naul ni Jesus:

—Kalak'avancha. Palaycha k'a'unch'o'o, va
k'ilhak'ap'up'in.

43 Ex va limancha lakavananchoqol, va t'a'al
ni Jesus va ay ixmakay ni Dios. Tejkan talaqts'il
ni lapanakni yu tacha tapasal, tus tachun va ay
tamakal ni Dios.

19

NiJesus ali Zaqueo

1Ex ni Jesus tanul laka putaulan Jericé va ancha
ixtapasa'anta. 2 Ancha ix'alin qayntaun lapanaki
yu ixjunkan Zaqueo. Ni yucha va xa'ukxtin
jach'ini' impuestos y va magqali' ixjunita. 3 Ni
yucha ixmispaputun tacha tasuy ni Jesus. Pero
la Ihuvaj lapanakni ixta'anta, jantu lay kalaqts'il,
va por jantu putan'ay kaval. 4 Ex takyaujap'ulal,
va tauk'al laka Kk'iu para lay kalaqts'il, va ancha
ixpuminta ni Jesus.

5 Ex tejkan ancha cha'al ni Jesus, talagst'al laka
k'iu, laqts'il ni Zaqueo, va junil:

—Va knajun k'ap'at'a'ut'icha, chavaycha kaklo-
goja'la minchaqa'.

6 Ex va ts'alaj patajul ni Zaqueo, va achajlaqga'il
ni Jesus. 7 Tejkan chuncha talaqts'il ni lapanakni
ex talhichivinil ni Jesus, va ixtalajuniy:

—Ni Jesus va al loqojnu' la ixchaga' qayntaun
jalaktu'unu' lapanaki.

8 Ex chuncha tayal ni Zaqueo, va junil ni Jal-
hachimo'onu' Jesus:

—~Chavay, Jalhachimo'onu' k'at'i, pakltaun ki-
magqaliti klagxtagniya' kilpatanin y va ta'ayucha
yu ikmakanuxtunil kakxtagnichoqoyacha'aqt'ati
chuncha tacha kmaxtunil.

9Ex chuncha va naul ni Jesus:

—~Chavaycha yu tatanumanal ni aniy chaqga'
va talaqtaxtutacha, vachu lagsaval ixpapanti
Abraham junita. 10 Kit'in yu kval Sas'at'a
Lapanaki klakminta puxkauna' ni lapanakni
yu tats'anqatacha para kaklagmalaqtaxtuya'.

Ni pumakau ogxtamatin yu jalagxtaqnikal tu-
min

11 Va chuncha ni Jesus ixt'ajun chivin y ni la-
panakni ixtat'ajun qasmaknan. Va lakjunil taun
chivinti yu xta'a jatapastak'ati. Va laycha kat-
acha'al yu la ay putaulan Jerusalén y yu'uncha
ixtapastak'a ni Dios va niman ixlhachimo'onul.
12Xlhiyucha va naul:

—Qayntaun ay lapanaki va maqati al ta'an
ataun xalakat'un. Va al laqga'ini' ixpalhachimo'on
para kalaklhichimo'ol ixt'amachaqan la ixt'un.
13 Va jalakjunta'i'elal pumakau ix'ogxtamatin.
Lagxtagnil qayntamin lhuu tumin, va
lakjunil:  “K'ap'ut'ap'ats'at'ik ni aniy tumin
tus kakminchoqoya'” 14 Pero yu lapanakni
yu ancha ixt'amachagqan va ixtaxkajiy yu
junputun lhachimo'onu'. Tamalaqachal chivinti,
va tanaul: “Kijnank'an iknaunau jantu kaval
kiJalhachimo'onuk'an.” 15 Pero tejkan chinchoqol
ni ay lapanaki la ixputaulan va ixlaqa'itacha
ixpalhachimo'on.  Jalakjunta'il ix'ogxtamatin
yu ixlagxtaqnita tumin. Va ixk'atsaputun
tacha tamakatacha gayntamin. 16 Yu p'unaj
chinchal, va naul: “Jalhachimo'onu', chavay
yu mintumin talhavatacha aqkau chuncha
tacha k'ixt'agnin.” 17 Ex ni jalhachimo'onu
va junil: “Ox ogxtamati Kk'at'i. Uxint'i la
ox mak'at'i mas va kun ts'uniy, xlhiyucha
k'alhach'imo'onune'e lakakau putaulan.” 18 Ex
chinchal aqayntaun, va naul: “Jalhachimo'onu',
chavay yu mintumin talhavatacha agkis chuncha
tacha K'ixt'agnin.” 19 Ex ni jalhachimo'onu'
va junil: “Ex uxint'i k'alhach'imo'onune'e

lakakis putaulan.” 20 Ex aqayntaun vachu
chinchal, wva naul: “Jalhachimo'onu, aniy
mintumin. Va xakpach'ima'ata la kimpayoj.
21 vVa xaktalhauniyan uxint'i. Ijk'atsay va la p'as
milhachimo'on, va ch'ap'ay yu jantu minavin y
x'ananta'anjantu ch'an.” 22 Ex nijalhachimo'onu
va junil: “Kun minchivinti me'eman map'uk'an
mintalagalhin.  Lagsaval ixk'atsay ni va la
p'as kilhachimo'on y va ikch'apay yu jantu
kinavin y ikxqanan yu jantu ikch'an. 23 ¢Ex
vali'iychacha jantu k'amanut'i kintumin laka
banco? Ex chuncha kit'in xaklhajal sas'at'a tejkan
ikchinchoqol.” 24 Ex lakjunil yu ancha tayanal:
“K'amaxt'unit'ikcha ni tumin, Kkaxt'aqnit'ik
yu lhajal aqgkau chuncha tacha kxtaqnil.”
25 Yu'uncha tajunil: “Pero, jalhachimo'onu',
yucha lhit'ajuncha agkau chuncha tacha
xt'agnin.” 26 Ex ni jalhachimo'onu lakjunil:
“Klajunau mas yu lhit'ajuncha, kaxtagnikana'
alati. Pero yu jantu tu'uchun kalhitsukul, mas
va ts'uniy yu lhit'ajun kamaxtunichoqokana'.
27 Chavaycha kalaklhit'ant'ikcha aniy ni
lapanakni yu kintaxkajiy yu jantu ixkintajuniy
xaklhachimo'onul. Aniy k'alagmaqni'ot'ikcha la
kint'alaka'ukxpu'.”

Ni Jesus tanul ni laka putaulan Jerusalén
(Mt. 21:1-11; Mr. 11:1-11; Jn.12 :12-19)

28 Taval tejkan chuncha naul ni Jesus va
taylha'al ixlakatin para kacha'al Jerusalén.

29Tejkan valaycha kacha'al lakat'uy putaulanin
yu lakjunkan Betfagé y Betania yu uksts'uniy ni

aspajun yu junkan Olivos, ex jalagmalaqachal
gaynt'uy ixt'altanan. 30 Va lakjunil:

—K'ap'inch'ipitik ni lakat'uniy putaulan
yu ancha vil Ex ta'an Kkach'ip'inapitik,
kat'emayapitik  lagataun  sas'at'a  burro
ch'i'ulakanta yu jantuka' matichun putauk'ay.
Kax'oq'iyapitik, kalhit'ant'ik. 31 Incha ta'ayucha
katalhisakmiyan ni vali'iycha x'ot'at'ik ni burro,
ex k'a'unapitik va maqsk'iniy ni Jalhachimo'onu'.

32 Ex ta'al ixt'altanan, tatemal va tacha
lakjunkal. 33 Tejkan ixtat'ajun x'oqnun ni burro,
ex yu jamanavinin va talaklhisakmil:

—¢Vali'lycha x'ot'at'ik ni kiburrok'an?

34Ex yu'uncha tanaul:

—Va magsk'iniy ni Jalhachimo'onu'.

35 Ex va talha'anilcha ni Jesus, va tamuk'anil
ixlaqch'itik'an ni burro, ex putauk'al ni Jesus.
36 Tejkan chuncha alcha ni Jesus, ni lapanakni
tamamanil ixlaqch'itik'an lakatin para ancha
kapu'al. 37 Va la lhuu lapanakni yu ixtat'a'an ni
Jesus. Ex chuncha tejkan va lay kacha'al ni Jesus
lakatajunti ni aspajun yu junkan Olivos, va ayaj
talhi'achantajul ni yu'uncha. Va ixtat'asay, la ay
ixtamakay ni Dios por tachun yu ixtalaqts'inta yu
makal ni Jesus la ixtap'asta. 38 Va ixtanajun:

—iKato'oyakal yu minta la ixtaqa'uti ni Jal-
hachimo'onu Dios! Ox katalaqts'inchoqol ni Dios
kun ni lapanakni y kato'oyakal ni Dios lakt'iyan.

39 Pero lati ni fariseos yu ancha ixtayanal va
tajunil ni Jesus:

—Jamalanini', k'a'un yu tat'amintan ni saq
kataval.

40 Ex ni Jesus va lakjunil:



SAN LUCAS 19:41 cxii SAN LUCAS 19:48

—XKlajunauincha vasaqkataval nilapanakniex
va katalakt'asal ni chiyuxin, va ay katamakal ni
Dios.

41 Ex chuncha tejkan va laycha kacha'al laka
Jerusalén, laqts'il ni ay putaulan, va laglhigalhul
nilapanakni yu ancha tavilanal. 42 Va naul:

—Va ixmala'asit'ik chavay tas pulaycha
oxicha kat'aulch'o'ot'ik kun Dios pero jantucha
lay Kk'amala'asiyapitik. 43 Kamina' julchan
tejkan kata'ostaula' mint'alaxkaynink'an,
katamalagach'inuyan para jantu lay
k'at'ap'asat'ik y  katamalaqachogoxnuyan.
44 Katama'akxa'oyan, katamagniyan uxiknan
yu ancha kat'aulapitik. Jantu katamakauna'
chiyuxin yu Kkatala'akltankuk'ataulal.  Jantu
ixmisp'ayat'ik ni Dios tejkan kilachil xlhiyucha
katapasaya'.

Ni Jesus jalakxkauxtul jast'anan yu ay lakataj-

n
(Mt. 21:12-17; Mr. 11:15-19; Jn.2 :13-22)

45 Ex va tanul ni Jesus yu ay ixlakatajtank'an ni

israelitas, va jalakxkauxtul yu ixtat'ajun jast'anan

y vachu' yu ixtat'ajun jalaktamunun.

46 Va naul:

—Vats'ogkanta la ixchivinti Dios: “Nikinchaqga’
junkan xachaqa' ta'an pusk'inkan Dios.” Pero
uxiknank'an mak'ayat'ik pa'alhavan.

47 Ex chuncha lhilhiy ixjalakmalaniy yu ay
lakatajtan ni Jesus. Pero ni xa'ukxtinin ni kuras
ali yu ixtamasuy ixlhachimo'onk'an ni israelitas
ali yu laj'ay lapanakni, yu'uncha aqtayl talakpas-
taknan tas laycha katapumaqnil. 48 Pero tachun
ni lapanakni tus ox ixtat'ajun qalasmaknan ni

ta

Jesus, xlhiyucha jantu katatemal tas laycha kata-
pumagnil.

20

Lhisakmikal ni Jesus ta'ayucha xtaqnil ixpal-

hachimo'on
(Mt. 21:23-27; Mr. 11:27-33)

1 Taval taun julchan ni Jesus ixvil yu ay
lakatajtan. Ixlakmasuniy ni lapanakni,
ixjalagqpute'eniy tacha lay Kkatapulaqtaxtul.
Ancha tacha'al ni xa'ukxtinin kuras ali yu
ixtamasuy ixlhachimo'onk'an ni israelitas ali
yu laj'ay lapanakni. 2 Yu'uncha tanaul:

—¢Ta'ayucha  xtaqnin  lhachimo'on  ni
k'amak'at'i yu aniy axtoqnu? ¢Ta'ayuchacha
lhijunan ni chuncha k'amak'at'i?

3Ex ni Jesus va lakjunil:

—XKit'in vachu' kaklalhisakmiyau taun chivinti.
4 Kilajuniu, ¢ta'ayucha malaqachal ni Juan para
kamagqchaj'avanal? ;va Dios u va lapanaki?

5 Ex aqtaylcha talalhisakmiy siya yu'uncha, ix-
talajuniy:

—¢Tas kajunaucha? Incha kajunau va Dios yu
malaqgachal ni Juan, ex ni Jesus kintalhisakmiyan:
“¢Ex vali'iycha jantu kalhak'ap'up'int'ik?”
6 Pero incha kanaunau vali'iy lapanakni
yu tamalaqachal ni Juan, ex ni lapanakni
kintalakat'almayan. Yu'uncha talhakapu'an ni
Juan va yu ixlagpute'ey ixchivinti Dios.

7Ex chuncha tajunil ni Jesus:

—Kijnank'an jantu ijk'atsayau ta'ayucha
malaqachal ni Juan para kamagqchaj'avanal.

8 Ex Jesus jalakjunil:

—Ex ni kit'in vachu' jantu kaklajunau tas
ayucha kixtaqnil palhachimo'on yu ikpumakay
ni aniy axtoqnu'.

Yu jalaktu'unun tapatsanin
(Mt. 21:33-44; Mr. 12:1-11)

9 Ex aqtaylcha jalagxaqalay ni lapanakni, va
jalakjunil taun chivinti yu xta'a jatapastak'ati. Va
naul:

—~Qayntaun lapanaki ch'al uvas la ixt'un. Va
jalagxtaqnil amedias lati tapatsanin. Ex taxtul, la
magan al. 10 Ex lakachilcha ixpup'uxkan ni uvas.
Ni ukxtin va malaqachal qayntaun ix'ogxtamati
para kask'inil lati yu jap'uxnucha yu ixpaxtogniy
yucha. Pero yu'uncha tasamaj'al ni ogxtamati,
tamalagachachoqol, jantu tu'uchun kataxtaqnil.
11 Ex yu xamanavin t'un va malaqachachoqol
aqayntaun ix'ogxtamati. Vachu' tasamaj'al ni
ogxtamati, tamalaqgachachoqol, jantu tu'uchun
kataxtaqgnil. 12 Ex ni ukxtin va malaqacha-
choqgol agqayntaun pero yu'uncha talhimagqchapul
y tamaxtulcha ixlhimagqspa' ni lakat'un.

13 ’Ex ni anchanu' xa'ukxtin va naul: “;Tas
kakmakayacha? Kakmalagachaya' kes'at'a yu
ayaj k'achaniy. Ka va yucha katato'oyaya'”
14 Ex tejkan talaqts'il yu ixtat'ajun tapatsanin
talaxaqalal siya yu'uncha, va tanaul: “Yu aniy
kalaqga'iya' ixlhitapatsa ixpay. Kamaqniu para
kinavink'an kaval ixlhitapatsa.” 15 Ex tamaxtul
ixlhimaqgspa ni anchanu lakat'un, va tamaqnil.

Ex ni Jesus jalaklhisakmil:

—¢Ex chuncha tas kamakayacha ni xa'ukxtin ni
t'un? 16 Va kamina' la ixt'un, kalagmaqni'oya' ni

anchanu tapatsanin. Kaxtagniya' ni t'un aqayn-
taun.
Ex ni lapanakni yu tagasmaklhi va tanaul:

—TJantu chun kaval.

17Ex ni Jesus jalaqts'il, va naul:

—Incha jantu chuncha kaval, ex ¢vali'iycha in-
chine najun yu ts'ogkanta la ixchivinti Dios?

Ni chiyux yu jantu kamapatsaputul yu tamakay
chaqa'
chavay yucha yu apalay maqgsk'iniy.

18 Vachu' naul ni Jesus:

—Mas va ta'ayu' lapanaki kataqalqoslhi ni
anchanu' laka chiyux, kataqalhiya'. Pero in-
cha ni anchanu chiyux kapatajul y ka'akt'almal
gayntaun lapanaki ex va kalhi'akxajtachal tacha
p'ogxni.

NiJests lhisakmikal incha maqsk'iniy kamapal-
kalimpuestos
(Mt. 21:45-46; 22:15-22; Mr. 12:12-17)
19 Ex yu xa'ukxtinin kuras kun yu ixtamasuy

ixlhachimo'onk'an ni israelitas va tak'atsal ni
Jesus ixlaklhichiviniy ni yu'uncha tejkan jalag-

pute'enil ni anchanu' chivinti. Xlhiyucha an-
cha ixtalakxkajuy tacha katapuch'apal ni Jesus.
Pero jantu katach'apal, va ixtatalhauniy ni la-
panakni yu ancha tayanal. 20Exni yu'unchajalag-
malaqachal lapanakni yu ixmakakan tacha ox
lapanakni kataval. Va ixtamakanuputun ni Jesus
para kanaul tu'uchun yu jantu ox. Ex chuncha
lay katalha'anil ni xagobernador. 21 Xlhiyucha
talhisakmil, va tanaul:

—Jamalanini', ni kijnank'an ijk'atsayau va si
lagsaval yu na'un y si lagsaval yu lakmalaniy ni

lapanakni. Vachu'jantu mak'ay kuenta ta'ayucha
ni lapanaki. Uxint'i ayaj ox jamasuniy ixchiv-
inti Dios. 22 Va klalhisakmiyau incha maqsk'iniy
kamapalniu impuestos yu xa'ay jalhachimo'onu'
Roma u jantu.

23 Pero ni Jesus yucha k'atsal va ixta-
makanuputun. Va jalakjunil:

—¢Vali'lycha kilalaqgts'intanuyaucha?
24 K'imasunin agxtaun tumin. ¢Ni aniy tumin tas
ayuchacha ix'ukxpucha? ¢Tas ayucha ixtaga'uti
aniy ts'oqmuk'anikanta?

Ex chuncha tanaul:

—Va ix'ukxpu' kun ixtaqa'uti ni xa'ay
jalhachimo'onu' Roma.

25 Ex chuncha jalakjunil:

—XKaxt'agnit'ik yu jalhachimo'onu' Roma yu ix-
navin yucha y kaxt'aqnit'ik Dios yu ixnavin Dios.

26 Ex chuncha jantu lay katamakanul ni Jesus la
ixtalaka'ukxpuk'an ni lapanakni. Tus vak jalak-
makal por ixchivinti, ex yu'uncha saq taval.

Ni Jesus lhichiviniy tejkan katakujchoqoya' ni
janinin
(Mt. 22:23-33; Mr. 12:18-27)

27 Ex chuncha lati ni saduceos talaq'al ni Jesus.
Yu'uncha ixtanajun ni jantu takujchoqgoy yu
janinin. Ex va chuncha va tajunil ni Jesus:

28 —Jamalanini', ni Moisés Kkintats'ognin
la ixlhachimo'on incha kanil qayntaun
lapanaki y kamakauntijlal ixanati y jantu
kalhitsukunil sas'at'a, ex yu ixp'isaqa maqsk'iniy
kat'atsukuchoqol ixanati para kalhitsukunil
sas'at'a por xajaya'. 29 Ex chuncha ix'alin

gayntujun t'alaqaunin. Yu xajaya' lakxtuklal,
va nil, jantu kalhitsukul sas'at'a. 39 EX yu p'unaj
ixp'isaga t'atsukuchoqol ixanati pero vachu nil,
jantu kalhitsukul sas'at'a. 31 Ex va chuncha yu
aqayntaun ixp'isaqa vachu' t'atsukuchoqol ni

xanati ex vachu nil. Ex vachu va chuncha val
kun tachun ni t'alagaunin, jantu katalhitsukunil

sas'at'a. 32 Ex taval vachu' nil ni xanati. 33 Ex
tejkan kataku]choqoya' ni janinin, jta'ayucha

ixanati kuna'? Qayntujun t'alagaunin va si
ixtat'at'ajun.
34Ex ni Jesus va lakjunil:

—Ni lapanakni aniy lakamunukpa' va talakx-
tuklay y lak'ikan. 35 Pero ni lapanakni yu tapax-
togniy katacha'al yu ataun lakamunukpa', mas
taniy va katakujchoqoya'. Ancha jantu katalakx-
tuklaya' y jantu kalak'ikana'. 36 Yu'uncha jan-
tucha kataniya'. Tacha ixmayulnin Dios kata-
juna', va yu sas'at'an Dios katajuna', va takuj-
choqgotacha. 37 Ni Moisés yucha kintamasuniyan
ni takujchoqoy ni janinin tejkan lhits'oqlhi ni ja-
van yu ixmaqtayvil. Ta'an chuncha ts'oqlhi, va
naul ni Dios: “Kit'in ixDios Abraham, ixDios Isaac,
ixDios Jacob kunita”, naul ni Dios. 38 Chavay mas
naunat'ik va ixtanitacha ni anchanu lapanakni
pero yu Dios naul: “Kit'in va ixDiosk'an kunita.”
Ex chuncha puk'atsayau va ixtakujchoqotacha.
Ni Dios jantu Dios kaval kun yu janinin, va ix-
Diosk'an yu tat'ajun.

39 Ex lati yu ixtamasuy ixlhachimo'onk'an ni
israelitas va ancha ixtayanal, va tajunil ni Jesus:

—La ox alt'ayan, jamalanini'.

40 Ex chuncha tatalhaunilcha, jantucha apalay
tu'uchun katalhisakmil.

Ni Cristo jantu vamun sas'at'a David kaval
(Mt. 22:41-46; Mr. 12:35-37)
41 Ex ni Jesus laklhisakmil ni lapanakni:
—¢Vali'lycha tanajun va sas'at'a David ni Cristo
yu ixtanajun kamalagachaya' ni Dios? 42 Jantu
vamun sas'at'a David kaval. David ts'oqlhi laka
salmos va naul:
Ni Dios naul, va junkal kiJalhachimo'onu':
“Aniy Kk'int'at'a'ul la kilhijakanaj maka' para
katato'oyan ni lapanakni
43 tus kakmagalhaja'oya' tachun
mint'alaxkaynin.”

4 Ex incha David naul ni Cristo va
ixJalhachimo'onu', ex naunputun ni jantu vamun

sas'at'a kaval.

Ni Jesus lakmuk'anil laqtaqal yu ixtamasuy ixl-
hachimo'onk'an
(Mt. 23:1-36; Mr. 12:38-40; Lc. 11:37-54)

45Ex tachun nilapanaknitagqalasmaklhiniJesus
tejkan jalakjunil ixt'altanan, va naul:

46 —K'alhist'ajk'ant'ikcha para jantu
katamakanun yu tamasuy kilhachimo'onk'an.
Yu'uncha tamaqgamay katati'ukxuntayal kun yu
laglman laqch'iti tacha ta'ulay nilaj'ay lapanakni.
Ta'achaniy = kalakmastak'akal  laklhitamau
tacha ay lapanakni kataval. Tataulputun ta'an
tataulay yu xalaj'aynin laqa chagan ta'an
tatagxto'a ni lapanakni vachu ta'an alin lakvayti.
47Talakmaxtuniy ixchaqak'an yu tiyaunin. Vachu
la panij tatapayniy Dios para katato'oyal ni

lapanakni. Yu'uncha katalaqga'iya' apalay lhuu
jamaganlqgajnati.

21

Qayntaun kilpatani' tiyau xtaqnil Dios ixtumin
(Mr. 12:41-44)

1 Ex chuncha ta'an ixvil ni Jesus lakatajtan
va lakavanal, va jalaqts'il ni magqalinin ixta-
mujuy ixlimosnajk'an laka kajun. 2 Ex ancha
laqts'il qayntaun kilpatani' tiyau va mujul agxt'uy
lakst'uniy tumin. 3 EX va naul ni Jesus:

—Laqgsaval klajunau yu aniy kilpatani' tiyau
apalay lhuu xtaqlhi xajantu yu alati lapanakni.
4 Yu'uncha mas va taxta'a laqlhuu pero taxta'a
vamun yu tamaxajniyachal. Chavay ni kilpatani'
tiyau mas va ts'uniy tumin yu xtaqlhi pero va
xtaq'ol tachun yu ixputapasay.

NiJestus naul ni kalaqche'e'okana’ yu ay lakataj-
tan laka Jerusalén
(Mt. 24:1-2; Mr. 13:1-2)

5 Ex chuncha lati ixtat'ajun lhichivinin yu la ay
lakatajtan. Ixtanajun va kun la lajk'us chiyux ix-
maxantilakanta y vachu' kun yu la k'us axtogqnu'
yu taxtaqlhi lapanakni. 6 Pero ni Jesus lakjunil:

—Kamina' julchan tejkan tachun yu
lagts'inat'ik  kalagche'e'okana', jantu Kkata-
makauna' chiyuxin yu katala'akltankuk'ataulal.

Tas katapuk'atsaya' ni lapanakni tejkan va lay-
cha kami'oya' ni lakamunukpa'
(Mt. 24:3-28; Mr. 13:3-23)
7Ex chuncha talhisakmil:

—Jamalanini', stavanancha chuncha
katapasaya'? Tejkan va laycha chuncha
katapasal, ¢tas kakpuk'atsayaucha?

8 Ex va naul ni Jesus:

—XK'alhist'ajk'ant'ikcha para jantu matichun
katamakanun. Katamina' qgaynlhuu la kintaga'uti
y katanauna': “Kit'in ni Cristo”; y katanauna':
“Chavaycha kami'oya' ni lakamunukpa'.” Pero
uxiknank'an jantu k'alakt'ap'int'ik. 9 Tejkan
ka'asmakt'apitik la alin lhilukuj ni lakamunukpa'
y tejkan Kkatalach'apaya' ni lapanakni kun
lhachimo'onun ex jantu kat'alhanant'ik. Chuncha
magqsk'iniy p'unaj katapasal. Pero tejkan chuncha
kuna' jantuka' kami'oya' ni lakamunukpa'.

10 Ex chuncha taylha'al ixchivinti ni Jesus, va
lakjunil:

—Yu oqgxlaqtaun lapanakni katalach'apaya'
kun a'ogxlaqtaun lapanakni. Yu lagataun pais
katalach'apaya' kun ataun pais. 11 Kalaklaya'
lakat'un lakalhuu lakamunukpa' y lakalhuu
ka'alina' chavan y lakalhuu ka'alina' taqan'ati.
Vachu' ka'alina' la ay talhanti lakt'iyan y
va yucha Kkatapuk'atsaya' ni lapanakni va

laycha kami'ol ni lakamunukpa'. 12 Pero
p'unaj tejkan jantuka' chuncha katapasaya'
katach'apayan, katamamajk'atsanivayan,

katamagxtagniyan yu xalaj'ay lapanakni
laga chagan ta'an tatagxto'a ni israelitas.
Kalhip'inik'anapitik yu laj'ay lapanakni kun
yu jalhachimo'onun. Kalhip'ink'anapitik laka
pach'in. Va si chun katapasaya' por kilapanakni
unt'at'ik. 13 Pero tejkan chuncha katapasaya'
ex laycha k'ach'ivinapitik para kintamispal.

14 Pero kap'ast'akt'ik la melhanutk'an ni jantu
katapastak'un tas laycha k'ap'u'alt'ayanant'ik
tejkan katamuk'aniyan laqtaqal. 15 Ni Kkit'in
klaxtagniyau chivinti kun jatapastak'ati.
Chuncha tachun mint'alaxkaynink'an
katak'atsaya' va lagsaval yu naunat'ik, jantu lay
katanaul yu jantu lagsaval yu naunat'ik. 16 Mas
va mimpayk'an u minatik'an katamaqgxta'an.
Mas va mint'alagqaunin u mi'amigosk'an
katamaqgxta'an. Lati yu uxiknank'an
k'amaqnik'anapitik. 17 Tachun ni lapanakni
katalhixkayan por kilapanakni unt'at'ik. 18 Pero
jantu  kama'ats'an'ayapitik = metsukuntik'an
mas va maqataun mi'ajik'an. 19 Mas va
lhita'ay kuna' incha kilalhakapu'an'alhiyau ex
k'alhits'uk'uyapitik jatsukunti.

Tejkan kalagmagni'okana' xalapanakni ni
Jerusalén

20 "Tejkan kalaqts'inapitik va katamalaqa-
chogoxnuya' ni tropas ni aniy putaulan yu
Jerusalén. Chuncha kak'ats'ayapitik va niman
kalagmaqgni'okana' xalapanakni. 21 Tejkan
chuncha katapasaya', ex yu tavilanal xa'estado
Judea maqsk'iniy kataqoslhi laka aspajunuxnan.
Yu tavilanal aniy laka ay putaulan magqsk'iniy
katataxtul y yu tavilanal ixlhimaqgspa ni putaulan
jantu katatanul. 22 Ni anchanu julchan ka'alina'
maganlgajnati por yu talagqalhin. = Chuncha
lagsaval kuna' tachun yu ts'ogkanta la ixchivinti
Dios. 23 jPayni'incha xanatin yu ja'aynan katajuna'
anchanu' julchan, vachu' yu katalhitsukuya'
lakst'uniy sas'at'ak'an yu lhimats'ik'iti! La



SAN LUCAS 21:24 cxxii SAN LUCAS 21:31

ka'alina maqganlgajnati aniy la kint'unk'an y ni
Dios ayaj katalqauna' kun yu aniy lapanakni.
24 Lati kalagmaqnikana' laka lhilukuj. Lati
kalakch'ikana', kalaklha'ankana' ixlhilakalhuu
lakamunukpa'. Yu aniy la ixputaulank'an
Jerusalén katataula' yu jantu israelitas kataval
tus tejkan kami'oya' julchan yu lak'ulanikanta.

Tejkan kaminchoqoya' ni Jests

(Mt. 24:29-35, 42-44; Mr. 13:24-37)

25 ’Ex chuncha lakt'iyan katatapaxaya' ni
julchan kun ni malkuyu' kun ni jast'akun
para katapulakpastaknal. Aniy lakat'un
la katatalhanana' ni lapanakni, jantu
katamalaqasiya' tejkan ayaj kamakat'auna' ni
lakamar. 26 Jantucha katalhitsukuya' tap'asta
por ixtalhantik'an y va por la katapastak'uya'
tisuncha katapasaya' lakamunukpa'. Ni julchan
ali ni malkuyu' ali ni jast'akun kataxkap'iknana'.
27 Ex chuncha katalagts'ina' ni Sas'at'a
Lapanaki, va kamina' laka taputs'i, kamina'
kun ixtap'asta y tachun ix'ayaxtu. 28 Tejkan
chuncha ka'aqtayniyacha ex Kk'a'ach'ant'ik, y
k'atalagst'at'ik kun achati. Tejkan chuncha kuna'
ex k'alaqt'axt'uyapitikcha.

29 Ex lakjunil ataun chivinti yu xta'a jatapas-
tak'ati, va naul:

—K'alaqts'int'ik ni k'iu yu junkan higuera, u va
ta'ayucha k'iu kaval. 30 Tejkan kalagatajuya'
xaxqoy ex me'emank'an k'ats'ayat'ik ni
ta'uksts'uniycha ni lhik'atsa. 31 Vachu va
chun tejkan kalaqts'inapitik ni chuncha
t'ajun tapasana' aniy lakamunukpa' yu tacha

klajuniu, ex va chuncha kak'ats'ayapitik ni
ta'uksts'uniycha tejkan Dios kalhachimo'onuna'.
32 Lagsaval klajunau, ni lapanakni yu chavay
tat'ajun, jantuka' katani'oya' tus katapasa'o'elaya’
yu klajuntau. 33 Yu lakat'un kun lakt'iyan
katami'oya' pero yu kinchivinti jantu aqtaun
kami'oya'. 34 K'alhist'ajk'ant'ikcha para
jantu p'as k'amak'at'ik melhanutik'an por
minta'ap'atik'an nisin por yu mak'ap'ut'unat'ik
la milakatunajk'an, y jantu Kk'at'ap'astak'un
tacha k'ap'ut'ap'asayapitik la metsukuntik'an. Ni
anchanu' julchan va ts'alaj kachina'. 35 Kamina'
tacha lagataun pat'al yu ts'alaj putaqtay, va
kalagmaqgsva'oya' ni lapanakni yu tavilanal
talakachux ni lakamunukpa'. 36 Lhistujcha
k'a'unt'ik, va si kask'int'ik Dios para lay
k'ap'ulaqt'axt'ut'ik tachun yu katapasaya'. Ex
chuncha lay Kk'ap'ulaqch'ip'int'ik ni Sas'at'a
Lapanaki.

37 Tejkan tunkuj, ni Jesus ixlakmalanin laka ay
ixlakatajtank'an ni israelitas. Chuncha tejkan
ts'is, ix'an loqojnu' ta'an junkan xa'aspajun
Olivos. 38 Tachun ni lapanakni vakuj ixtalaq'an
ni Jesus ni ay lakatajtan. Va ixta'an gqasmaknan
ixchivinti.

22

Ni Judas Iscariote najun kamagxtaqya' ni Jesus
la ixtamakak'an yu laj'ay lapanakni
(Mt. 26:1-5, 14-16; Mr. 14:1-2, 10-11; Jn.11 :45-
53)
1 Ex chuncha ixta'ukts'uniy ni Paxku
yu ay ixk'atank'an ni israelitas, tejkan

ixta'uy ni pan yu jantu lhiyaukan levadura.
2 Chuncha ni xa'ukxtinin ni kuras kun yu
ixtamasuy ixlhachimo'onk'an ni israelitas, va
ixtalakxkauniy tas laycha katapumaqnil ni Jesus.
Pero va ixtatalhauniy ni lapanakni.

3 Ex chuncha ni Satands va tanunil ni Judas,
yu ixtajuniy Iscariote. Yucha xagayntaun yu ix-
pumakaut'uyk'an ixt'altanan Jesus. 4 Ex yucha
jalaq'al ni xa'ukxtinin kuras kun yu xapolicias ni
ay lakatajtan. Valaqlhixaqalal para laycha kalag-
magxtaqnil ni Jesus ni yu'uncha. 5 Ex yu'uncha
talhi'achantajul, va tajunil kataxtaqnil tumin in-
cha kalagmagxtaqnil. ¢ Ex va lhipa'inil ni Judas,
va aqtayllakpastaknan tas lay kapumagqxtaqlhini
Jesus tejkan jantu ka'alil pumalhuu lapanakni.

Ni Jesus lakt'avaylixt'altanan yu xavayti Paxku
(Mt. 26:17-29; Mr. 14:12-25; Jn.13 :21-30; 1Co.11
:23-26)

7 Ex chuncha va lakachilcha xak'atan Paxku,
tejkan ixta'uy pan yu jantu ixlhiyaukan levadura,
vachu' ixtamaqniy sas'at'a borrego tacha ixla-
paxkank'an. 8 Ni Jesus malaqachal ni Pedro ali
Juan, va lakjunil:

—Kap'int'ik la'oxinin yu ka'uyau xak'atan
Paxku.

9Ex va tanaul:

—¢To'oxtaycha na'un kakla'oxiu?

10 Ex lakjunil ni Jesus:

—Tejkan kat'anuyapitik ni laka putaulan ancha
kap'axt'o'apitik gqayntaun lapanaki yu lha'anta
xkan la ix'agxau. Yucha kat'ap'inapitik tus laqa
chaga' ta'an katanuyanta. 11 Ancha k'a'unit'ik

ni jamachaqga': “Kijjamalaninik'an va lhasak-
minin to'oxtaycha lay kalakt'avayl ni ixt'altanan
nixak'atan Paxku.” 12Ex ni yucha katamasuniyan
ta'an apulaktaun ni chaga' yu pulaj'ay ta'an
alin'ojotacha yu axtognu'. Ancha k'ala'oxiyapitik
ni lakvayti.

13 Ex chuncha ni yu'uncha ta'al, tatemal va
chuncha tacha lakjunkal. Ancha tala'oxil xalak-
vayti ni k'atan Paxku.

14 Ex chuncha tejkan cha'alcha ni hora ni Jesus
kun ixt'altanan tatanul ni laga chaqga', va tataulal
laka mesa. 15 Ex lakjunil ni Jesus:

—Kit'in  kun  tachun Ia kelhanuti
klat'avaynputunau yu uxiknan xavayti ni aniy

k'atan Paxku tejkan jantuka'ikmagqnikan. 16Kit'in
klajunau jantucha kajk'uchoqgoya' xavayti ni aniy
k'atan tus tejkan katagayntsaya' yu naunputun
aniy k'atan tejkan kalhachimo'onuna' ni Dios.

17Ex chuncha ch'apal lagataun vaso, va xtaqnil
lhimalagpuchuncha ni Dios. Ex va lakjunil:

—Kach'ap'at'ik ni vaso, ka'oqt'ik tachun uxik-
nank'an. 18 Lagsaval klajunau jantucha aqtaun
kajk'ogchoqoya' kit'in yu aniy xaxkan ni uva tus
tejkan kamina' jalhachimo'onu' ni Dios.

19Ex ch'apal ni pan va xtaqnil lhimalagpuchun-
cha ni Dios. Va che'el, lagxtagnilcha, va lakjunil:

—Yu aniy va kilakatunaj maqgxtagkanta por
uxiknank'an. Va tsaj chuncha k'amak'ayapitik
para kilapupastakvi ni kit'in.

20 Ex tejkan tavayn'ol vachu va chuncha ch'apal
ni vaso, va naul:

—Yu aniy vaso masuy ni Dios va taun sast'i chiv-
inti jat'atamakajun ixlapanakni por kijak'alna.

Va kataxtuya' kijak'alnan para k'alaqt'axt'ut'ik
ni uxiknan. 2! Pero gayntaun yu kint'ataulay
aniy laka mesa yucha kimaqgxtaqya' para kak-
magnikal. 22 Chuncha katapasaya', ni kit'in yu
kval Sas'at'a Lapanaki ikpu'an lakatin ta'an kim-
paxtoqniy. Pero paynicha ni anchanu lapanaki yu
kimagxtaqya' para kakmaqnikal.

23 Ex yu'uncha ta'aqtayl talaklhichiviniy
ta'ayucha kaval yu kamaqgxtaqlhi.

Yu apalay ay lapanaki maqgsk'iniy lakat'uniy ka-
makakal

24Ex chuncha ta'aqtaynilcha talalhisakmiy siya
yu'uncha ta'ayucha yu apalay ay kaval yu ix-
pumakaut'uyk'an. 25 Pero ni Jesus lakjunil:

—Ni laj'ay xalhachimo'onun aniy
lakamunukpa' talhichimo'onun tacha p'as
xa'ukxtinin. Yu'uncha tanajun kalakto'oyakal
tacha laj'oxi lapanakni kataval. 26 Pero uxiknan
jantu chun k'amak'ak'ant'ik. Va knajun yu apalay
ay junita yucha kaval tacha yu apalay lakat'uniy.
Yu lhinajun, yucha kaval tacha qayntaun
ogqxtamati. 27 sTas naunat'ikcha uxiknank'an?
¢Ta'ayucha yu apalay ay? ¢Vva yu vil laka mesa u
va yu jamunu'? Va yu vil laka mesa. Pero ni kit'in
ikmakakan tacha mi'ogxtamatk'an.

28 °Ni uxiknank'an jantu aqtaun ixkilamakau-
nau tejkan lhita'ay xaktapasay. 29 Xlhiyucha
klaxtaqniyau taun palhachimo'on tacha kixtaqnil
palhachimo'on ni kimPay. 30 Para chuncha
lay kilat'avajiu y kilat'a'oqvi la kimesa ta'an
kaklhachimo'onuna' ni kit'in.  K'at'aulapitik

tacha jalhachimo'onun. K'alhi'unapitik yu
ogxlagkaut'uyk'an xalapanakni Israel.

Ni Jesus najun ni Pedro va kanauna' ni jantu

mispay ni yucha
(Mt. 26:31-35; Mr. 14:27-31; Jn.13 :36-38)

31Ex naul ni Jesus, va junil ni Pedro:

—iAy, Simo6n k'at'i!l Ni Satanas task'intancha
para katatank'alhan uxiknan vachu va tacha
tank'alhakan ni trigo. 32 Pero Kkit'in iksk'inil
Dios por uxint'i para jantu kama'ats'an'at'i
milhakapu'ati. Ex tejkan K'int'ap'inch'o'oye'e
k'alaq'aqt'ay'ut'i mint'alagaunin para ox
katataylha'al.

33Ex ni Pedro va junil:

—]Jalhachimo'onu!', kit'in va klistujcha kunita
para kakt'a'an uxint'i mas lakapach'in, u mas

kaknil kun uxint'i. =~
34Pero ni Jesus va junil:

—Pedro, kit'in kunan chavay ts'is tejkan jan-
tuka' t'asay ni puyux va aqt'utu k'anaune'e ni
jantu k'imisp'ay.

Katapaxaya' ixputsukuk'an ix-

pumakaut'uyk'an, la lhita'ay kuna'

35Ex chuncha va laklhisakmil ni Jesus, va naul:

—Tejkan klamalagachau y jantu ixlhip'inat'ik
ni mintumink'an nisin mibolsak'an nisin misapa-
tojk'an, ¢ex va tats'anganiyan tu'uchun?

Ex yu'uncha tajunil:

—Jantu.

36 Ex ni Jesus lakjunil:

—Pero chavaycha yu alin ixtumin, va kalha'al.
Vachu' kalha'al ixbolsa. Yu jantu kalhitsukul

ix'espada, va kalhi'il ixlagch'iti. 37 Kit'in klaju-
nau va maqgsk'iniy kataqayntsal tacha ts'ogkanta
la ixchivinti Dios yu Kkilhichiviniy kit'in ta'an
najun: “Ni yucha laqts'inkal tacha jalaktu'unu'
kaval.” Yu anu yu kilhichiviniy Kkit'in lagsaval
katapasaya'.

38 Ex va tanaul ni yu'uncha:

—TJalhachimo'onu', aniy alin ma'at'uy
ki'espadak'an.

Ex va naul ni Jesus:

—XKa oxicha.

Ixt'altanan taltatal tejkan ixt'ajun sk'ini' Dios ni
Jesus
(Mt. 26:36-46; Mr. 14:32-42)

39 Ex chuncha ni Jesus taxtul ni laga chaqa',
va anchoqopal ni aspajun yu junkan Olivos, va
tat'a'al ixt'altanan. 49 Ex tejkan ancha tacha'al, va
lakjunil:

—Kask'int'ik Dios para jantu
k'amak'anuk'ant'ik y kamak'at'ik yu jantu laj'ox.

41 Ex chuncha va al ixlhimaqgati tacha
k'at'an'alhut'i chiyux. @ Ancha ta'aqtsoqoqtal,
aqtayl sk'in Dios. 42 Va naul:

—KimPay k'at'i, incha va na'un uxint'i ex
k'amak'at'i para jantu kaktapasal ni maganlqaj-
nati. Pero jantu k'amak'at'i tacha iknajun Kit'in,
va kamak'at'i tacha na'un uxint'i.

43 Ex ancha tasul taun xamayul lakt'iyan va
xtaqgnil tap'asta ni Jesus. 44 Va ayaj ixmajk'atsay
va la p'as isk'in Dios. Ixchanita xt'ajlhi tacha
jak'alnan ixjunita, va ta'eltajul laka t'un. 45 Ex
chuncha sk'in'ol va tayachoqolcha, jalaq'al

ixt'altanan, va jalaqts'il va ixtaltatay. Va
tamaganinil yu'uncha. 46 Ex va lakjunil:

—¢Vali'iycha It'at'ayat'ik? Ka'ost'aulat'ik,
kask'int'ik Dios para jantu k'amak'anuk'ant'ik
y kamak'at'ik yu jantu laj'ox.

Ni Judas Iscariote magxtaqlhi ni Jesus para kat-
ach'il
(Mt. 26:47-56; Mr. 14:43-50; Jn.18 :2-11)

47 Ex chuncha tejkan vananaj ixt'ajun chivin,
va tacha'al lhuu lapanakni. Xaqayntaun ix-
pumakaut'uyk'an ixt'altanan ni Jesus yu ixjunkan
Judas, yucha jap'ulatal. Va ta'ukts'uniniycha
ta'an ixyal ni Jesus, va lagmil para kakiltastuklhi.
48 Pero ni Jesus va lhisakmil:

—Judas, ¢uxint'l K'ink'ilt'ast'uk'a vamun
para K'imp'umagxt'agye'e ni kit'in yu Sas'at'a
Lapanaki?

49 Ex yuixtat'avilanal niJesus tejkan tak'atsal yu
va laycha katapasal, va talhisakmil:

—TJalhachimo'onu', ¢tas na'uncha? iVa
kalakch'apayaucha kun espada u jantu?

50 Ex qayntaun maxtul ix'espada, va
chagxlhi ix'ogxtamati yu xa'ukxtin ni kuras, va
chagxp'uxnil ixlhijakanaj agaxqol. 51 Ex jaqaltayl
ni Jesus, va naul:

—Ancha katamaktalcha.
Ex ni Jesus va saknil ni ix'agqaxqol, va
muk'anichoqol. 52 Yu ixtacha'anta para

katach'apal va ni xa'ukxtinin kuras ali yu
xa'ukxtinin policias lakatajtan ali yu xalaj'aynin.
Ex chuncha ni Jesus va lakjunil:

—¢Va tacha alhavanacha kakval ni
kilalagminau kun k'iu ali espada? 53 Mas va
lhilhiy xaklat'ataulau lakatajtan jantu aqtaun
kilach'apau. Pero chavay va puts'ista y va
chuncha kilamakayau va por tapaxtogniyan
yu xalhachimo'on puts'ista.

Ni Pedro naul jantu mispay ni Jesus
(Mt. 26:57-58, 69-75; Mr. 14:53-54, 66-72; [n.18

:12-18, 25-27)

>4 Ex chuncha tach'apal ni Jesus, va talha'al,
va tamanul la ixchaqga' yu xa'ukxtin kura. Ni
Pedro va paqmagati ixtixkaulha'anta. 55 Ancha
ixtamalkulata ta'an malagachoqoxnuta ni chaqa',
vali'ly ixvilin ixtavilanal. Vachu lakt'ataulal ni
Pedro. 56 Ex gqayntaun maqtsuku' laqts'il laka
jikmi va aqtayl ogspulaqts'in va naul:

—Yu aniy lapanaki va ixt'altana' ni Jesus.

57 Pero ni Pedro va naul ni jantu, va junil ni
magqtsuku":

—Xanati, kit'in jantu kmispay ni yucha.

58 Ex taun panch'ix val, agayntaun laqts'il, va
naul, junkal ni Pedro:

—Uxint'i vachu' ixt'altana' k'at'i.

Pero ni Pedro va junil:

—TJo'ati, jantu kit'in.

59 Ex taun hora val, aqayntaun va p'as chivinil,

va naul: _ o
—Lagsaval, yu aniy lapanaki va ixt'altana', va

machaqa' Galilea.

60 Ex va naul ni Pedro:
—TJo'ati, jantu lagsaval kaval yu na'un.

Ex tejkan vananaj ixt'ajun chivin va t'asal ni
puyux. 61 Ex ni Jesus talaqasp'iklhi, laqts'il ni

Pedro. Ex va pastaklhi ni Pedro tacha naul ni
Jesus: “Va aqt'utu k'anaune'e ni jantu k'imisp'ay
tejkan jantuka' ist'asay ni puyux.” 62 Ex taxtul ni
Pedro, va la p'ays qalhul.

Laktu'ukan ni Jestis
(Mt. 26:67-68; Mr. 14:65)

63 Taval ni lapanakni yu ixtach'apata ni Jesus
va talaktu'ul, va tanaqlhi. 64 Ex talagpuch'il,
tanaqlhi, va tajunil:

—XKilajuniu ta'ayucha yu nagnicha.

65Va pulhuu lagxtognu' chivinti tapulaktu'ul.

Ni Jesus lha'ankal ta'an talhachimo'onun yu
laj'ay lapanakni
(Mt. 26:59-66; Mr. 14:55-64; Jn.18 :19-24)
66 Ex va tunkulcha tatagxtoqlhi yu laj'ay xa-
paynin yu xa'ukxtinin kuras kun yu ixtamasuy

ixlhachimo'onk'an ni israelitas. Yu'uncha ixtal-
hichimo'oy ixputsukk'an. Ancha lhiminkal ni

Jesus. 67 Ex va tajunil:

—XKilajuniu incha lagsaval ni Cristo k'at'i, yu
ixtanajun kamalagachaya' ni Dios.

Ex ni Jesus va lakjunil:

—Mas va kaklajuniu, jantu kilalhakapu'au.
68 Mas va kaklalhisakmiu jantu k'a'alt'ayanant'ik
nisin jantu kilax'otau. 6% Pero chavay y mas
va tavanancha, kit'in yu kval Sas'at'a Lapanaki
kaktaula' la ixlhijakanaj Dios, kaklhitsukuya' ix-
tap'asta.

70 Ex tachun ni anchanu laj'ay lapanakni va
tanaul:

—¢Ex uxint'i Sas'at'a Dios k'at'i?

Ex ni Jesus lakjunil:

—Chun, tacha uxiknan naunat'ik.

71Ex chuncha ni yu'uncha va tanaul:

—¢Tisuncha alati chivinti maqgsk'iniyau para ka-
muk'aniu ixlaqgtaqal? Oxicha kun yu xanajun.

23

NiJestus lha'ankal la ixpulakchivin ni Pilato
(Mt. 27:1-2, 11-14; Mr. 15:1-5; Jn.18 :28-38)
1Extachun nianchanu'laj'aylapanakni tatayal,
va talha'al ni Jesus ta'an vil yu xalhachimo'onu'
romanos yu junkan Pilato. 2 Ex ta'aqtayl tachiv-
intanuy, va junkal ni Pilato:

—Yu aniy lapanaki iktemau, yucha va
lakmalukujlay ni lapanakni para jantucha
katato'oyal ixlhachimo'onunk'an. Va lakjuniy
jantu katamapalal ix'impuestosk'an y vachu
najun va yucha ni Cristo yu Jalhachimo'onu'.

3Ex ni Pilato va lhisakmil:

—¢Uxint'i xajalhachimo'onu' k'at'i ni israelitas?

EX ni Jesus va junil:

—Chun, tacha na'un uxint'i.

4 Ex ni Pilato va lakjunil ni xa'ukxtinin kuras
kun tachun ni lapanakni, va naul:

—Aniy lapanaki jantu tu'uchun laqtaqal kakte-
manil.

5 Pero apalay p'as tamanul jalaklkanti ni la-
panakni, va tanaul:

—Pero aniy lapanaki ayaj lakmalukujlay ni la-
panakni kun ixchivinti y malaninin tachun la
kint'unk'an yu israelitas kuntau, yu xa'estado
Galilea tus aniy.

NiJestus lha'ankal la ixpulakchivin ni Herodes

6 Ex tejkan chuncha gasmaklhi ni Pilato, va
laklhisakmil incha ni Jesus machaqga' xa'estado
Galilea ixjunita. 7 Tejkan Kk'atsal va ancha
machaqga' ixjunita ta'an ixlhachimo'onun ni
Herodes, ex yucha malagachanil ni Jesus. Ni
Herodes va chilka' ni anchanu putaulan Jerusalén
y ancha ixvil tejkan xajulchan k'atan ixjunita.
8 Ex chuncha tejkan ni Herodes laqts'il ni
Jesus, va ayaj lhi'achantajul. Va la magancha
ixlagts'inputun, va ixqasmaktacha yu ixmakay
y va ixlaqts'inputun kamakal tu'uchun yu
ay. 9 Ex chuncha la lhuu chivinti lhisakmil
pero ni Jesus jantu tsij kanaul. 10 Va ancha
tayanal ni xa'ukxtinin kuras kun yu ixtamasuy

ixlhachimo'onk'an israelitas. Yu'uncha va
la p'as tamuk'anil laqgtagqal. 1! Chuncha ni

Herodes kun ixtropas jantu katato'oyal, va la
lhuu lagxtognu chivinti tajunil. Ex chuncha
talaktu'ul, va ta'ulanil agxtaun laqch'iti yu ta'ulay
jalhachimo'onun. Ex va chuncha tapulaktu'ul, va
tamalaqachanichoqol ni Pilato. 12 Ex chuncha ni
anchanu julchan ni Herodes kun Pilato va amigos
taval. P'unaj ixtalaxkajiy pero ni anchanujulchan
va chuncha talamakal tacha amigos.

Lhinaunkal ixmaqnika ni Jesus
(Mt. 27:15-26; Mr. 15:6-15; Jn. 18 :39-19:16)

13 Ex chuncha taval ni Pilato va lagmaqxtoqlhi
ni xa'ukxtinin kuras ali ni jalhachimo'onun ali ni
lapanakni. 14 Ex va lakjunil:

—Va kilalhiminiu yu aniy lapanaki, va kilaju-
niu ni lakmalukujlay ni lapanakni para jantucha

katato'oyal ixlhachimo'onunk'an. Pero la minta-
laka'ukxpuk'an kit'in klhisakmil incha lagsaval
kaval tacha naunat'ik. Jantu kaktemanil ni ixlaq-
taqal yu muk'aniyat'ik. 15Vachu' ni Herodes jantu
katemanil ixlaqgtaqgal. Chuncha k'atsay va por kin-
tamalaqachanichoqon. Xlhiyucha kit'in knajun
jantu kamakal tu'uchun yu kalhimaqniu. 16 Ex
kit'in kaklhinauna' ixmaqanaqgka, ex kakmakau-
nacha.

17 Ni Pilato ixmagsk'iniy kax'oqlhi gqayntaun
tach'in taun taun jach'itin tejkan k'atan Paxku.
18 Ex tachun ni lapanakni va ch'antaun taval, va
la p'as tanaul:

—Jantu kamak'au yu aniy lapanaki. Kamak'au
yu junkan Barrabas.

19 Ni Barrabds ixmakata lhilukuj ixpulakna ni
putaulan y vachu va maqnil qayntaun, xlhiyucha
tamanul laka pach'in. 20 Pero Pilato va ixmakaun-
putun ni Jesus, xlhiyucha lagxaqalachoqol aaq-
taun ni lapanakni. 21 Pero yu'uncha apalay p'as
ixtat'ajun lakchivinin, va tanaunchoqol:

—iK'amakxt'ukmuk'acha laka kurus!

22Ex yu aqt'utunu' ni Pilato lagxagalachoqol, va
naul:

—¢Vali'lycha chun unat'ik? Jantu tu'uchun lag-
taqal kamakal. Kit'in kaklhinauna'ixmagqanaqgka,
ex kakmakaunacha.

23 Pero yu'uncha la p'as ixtachiviniy, ixtask'in
lagatap'asta para kamakxtukmuk'akal laka ku-
rus. Ex kun ixchivintik'an ni lapanakni kun yu
xa'ukxtinin kuras va talhajal yu ixtask'in. 24 Ex

chuncha ni Pilato lhinaul kamakakal tacha ix-
task'inta ni lapanakni. 25 Ex chuncha makaunkal

yu ixtanun laka pach'in por makal lhilukuj y por
magqninil. NiJesusva maqxtagkal para katamakal
nilapanakni tacha ixtask'inta.

Tamakxtukmuk'al laka kurus ni Jesus
(Mt. 27:32-44; Mr. 15:21-32; Jn.19 :17-27)

26 Ex chuncha tejkan talha'al ni Jesus va
tach'apayaul qayntaun lapanaki yu Simon
ixjunkan, va machaqga' xalakat'un Cirene.
Ixminta ixlhimagspa' ni putaulan. Tamaqgx'o'al ni
kurus, va talhijunil kalha'al ta'an ixjap'ul'anta ni
Jesus. 27 Va astan ixta'anta qaynlhuvaj lapanakni.
Vachu ix'alin xanatin yu ixtamaqganinin, va la
ixtagqalhun. 28 Pero ni Jesus va talaqasp'iklhi va
lakjunil:

—Xanatin machaqan Jerusalén, jantu
kilalhiqalhuu ni Kit'in. Kalhi'alhunt'ik
por metsukuntik'an y por mes'at'ank'an.
29 Kamina' julchan tejkan kanaunkana': “La ox
istsukuntik'an ni xanatin yu jantu lay talhitsukuy
sas'at'ak'an ali yu jantu aqtaun katalhitsukul
ali yu jantu aqtaun katamats'ik'inil.” 30 Vachu
katanauna' kalaktapujnul ni aspajun para
katanil, y katanauna' kalaktapujnul ni agstijun
para kalaq'agxtagmal. 31 Maqataun k'iu yu
Itakni yucha jantu xavakan. Pero ni Kkit'in
kakmagnikana' mas jantu t'uju' kintalaqalhin.
¢Ex tas katamakayan uxiknank'an yu va tacha
xixni k'iu unt'at'ik?

32 Va talha'al ni Jesus kun pumat'uy tach'inin
yu ixtamakata talagalhin. 33 Ex chuncha tejkan
tacha'al ni aspajun yu junkan Xajalukuti Aqt-
sul, va ancha tamakxtukmuk'al ni Jesus kun yu

gaynt'uy laktu'unun, qayntaun la ixlhijakanaj yu
aqayntaun la ixlhijamaqgxu. 34 Ex chuncha va naul
niJesus:

—KimPay k'at'i, k'alagmalagmixinin, va jantu
tak'atsay yu tamakay.

Ex ancha ni tropas talalaglvaqnil ixlagch'iti ni
Jesus. Tamakal taun suerte para katalalhajal.
35Vachu ancha tayanal ni lapanakni xalaqts'inin.
Vachu ni lhachimo'onun ixtalaktu'uy, va tanaul:

—Yu aniy incha lagmalaqtaxtuy lapanakni,
ex vachu' kamalaqtaxtukal yucha x'aman incha
lagsaval ni Cristo yu laksakta Dios.

36 Ni tropas vachu talaktu'ul. Ixtalagmin, ixtax-
tagqniputun vinagre yu skajni. 37 Va ixtanajun:

—Incha lagsaval xalhachimo'onu' israelitas
k'at'i, ex k'amalaqt'axt'uk'a me'eman.

38 Ancha vachu' ts'ogkanta la ix'aqtsul ni kurus,
va najun: “Yu aniy va ixJalhachimo'onuk'an ni
israelitas.” Va chunchaists'ogkanta laka lhichivin
Griego ali laka lhichivin Latin ali laka lhichivin
Hebreo.

39 Vachu gqayntaun yu laktu'unu' yu ixt'ajuk'al
ni Jesus va ixlaktu'uy, va najun:

—Incha lagsaval ni Cristo k'at'i, ex
k'amalaqt'axt'uk'a uxint'i me'eman y vachu
kilamalaqtaxtuu ni kijnank'an.

40 Pero yu aqgayntaun yu ixt'ajuk'al ni Jesus, va
laq'aymal por laktu'ul ni Jesus, va naul:

—Ka jantu t'alhauniy ni Dios ni vachu va
chun ma'anl'ajnan tacha ni yucha. 41 Pero ni
kijnank'an chavaycha lagsaval maqganlgajnanau
por yu makau talagqalhin. Pero yu aniy jantu
tu'uchun kamakal.

42Ex va naul, va junkal ni Jesus:

—]Jesus, K'imp'ast'akt'i tejkan k'at'anch'o'oye'e
jalhachimo'on.

43 Ex ni Jesus junil:

—Laqgsaval kunan, chavaycha K'int'at'aule'e
lakt'iyan.

NilniJesus
(Mt. 27:45-56; Mr. 15:33-41; Jn.19 :28-30)

44 Va atunkuj ixjunita pero va puts'isthi ni
lakamunukpa' tus la'at'utu putoqoxata. 45 Va
tacha kalakapuch'apakal ni julchan val. Vachu'
ni ay lakatajtan va ta'exlhi xalaqch'iti yu ixjuk'al
ixta'ajna lakatajtan ta'an lhimalakchaukanta
ta'an ixvil ixtap'asta Dios. 46 Ex chuncha ni Jesus
va la p'ays chivinil, va naul:

—KimPay, kmaqgxtagniyancha ketsukunti.

Ex tejkan chuncha naul va nimancha nil. 47 Ex
chuncha yu xa'ukxtin tropas tejkan laqts'il tachun
yu tapasal, va ay makal ni Dios tejkan naul:

—Laqgsaval, yu aniy lapanaki, yucha ox ixjunita.
Jantu tu'uchun laqtaqal kalhitsukul.

48 Tachun ni lapanakni yu ancha ixtayanal
tejkan talaqts'il yu tapasal, va ta'aqtayl jatanki-
laksakan porixjamaqanitk'an, ex ta'anchoqolcha.
49 Pero tachun nilapanakni yu ixtamispay ni Jesus
la maqati ixtayanal, va ixtalaka'an, vachu kun ni
xanatin yu tat'aminchal Galilea.

Maknukal ni Jesus
(Mt. 27:57-61; Mr. 15:42-47; Jn.19 :38-42)
50Vachu' ix'alin qayntaun lapanaki yu ixjunkan
José, va machaqga' putaulan Arimatea. Yucha
va xa'ay lapanaki kun ni israelitas. Va la ox

lapanaki ixjunita. 51 Jantu kalhipa'inil yu tacha
ixtalhichiviniy ni Jesus ni ixt'alhachimo'onun,
vachu jantu kalhipa'inil tacha tamakal. Yucha
ixpakxan'ita kalhachimo'onul ni Dios. 52 Taval
yucha laqgkilal ni Pilato, va kisk'inil ixlakatunaj
ni Jesus. 53 Ex xtaqnikal lakatin ka'al p'uxnu'.
Va pach'il kun Iman laqch'iti. Ex maknul laka
putaknun yu ixmakakanta laktalpa, va sast'ika'
ixjunita, jantuka' ixtamapatsay. 34 Ex chuncha va
laycha xajulchan jastaknati ixjunita tejkan jantu
ixlagxtaqnikan lakatin katatapatsal ni lapanakni.
55Ni xanatin yu tat'amil ni Jesus xa'estado Galilea
va tat'a'al ni José. Va talaqts'il ni putaknun yu
tacha makakal ta'an maknukal ni Jesus. 56 Ex
ta'anchoqol laga chaqga', va tala'oxil ni k'uch'u
yu lagse'ejen'e yu ixt'amaknukan ni janinin. Ex
tastaknal yu xajulchan jastaknati tacha ixlhin-
aunkan.

24

Lakjunkal ni xanatin va kujchoqol ni Jestis
(Mt. 28:1-10; Mr. 16:1-8; Jn.20 :1-10)

1 Ex chuncha ni laktuminku tejkan
ixtunkuminta, ta'al laka putaknun, va talha'al
ni k'uch'u yu lagse'ejen'e yu ixtala'oxita. Vachu
ixtalat'a'anta alati xanatin. 2 Ex chuncha tacha'al,
talaqts'il ni chiyux va ixmogqosukantacha.
Yucha ni chiyux yu ixpumalakchaukanta laka
putaknun. 3 Tatanul laka putaknun. Jantu
katatemal ixlakatunaj ni Jesus. 4 Chuncha va vak
tak'atsal. Ex ancha tatasul qaynt'uy lapanakni, va
lakt'atayakal ni xanatin. 5 Ex ayaj tatalhanal, va

tata'aqtsoqoqtal, tamaqgayntal ix'aqtsulk'an laka
t'un. Va lakjunkal:

—cVali'iycha lakxk'auyat'ik yu kujta ta'an
tataknuy yu janinin? ¢ Jantucha aniy katamal, va
kujchoqotacha. K'ap'ast'akt'ik yu tajunin tejkan
ixti'ukxuyal Galilea. 7 Va tajunin yu Sas'at'a
Lapanaki va kamagxtagkana' la ixtamakak'an
yu talaktu'unun, va kamakxt'ukmuk'akana' laka
kurus pero kakujchogoya' yula'at'utunu' julchan.

8 Ex chuncha ni xanatin va tapastakchoqol yu
laqlhixaqalal ni Jesus. 9 Ex tataxtuchoqol ni laka
putaknun, ta'al, va talajun'ol yu pumakautaun
kun yu alati ixt'altanan ni Jesus. 10 Ni anchanu
xXanatin va Maria yu machaqa' Magdala, ali Juana
ali Maria ixnati ni Jacobo, ali vachu' yu alati xa-
natin, va chuncha talajunil yu ixtamalagachan
Jesus. 11 Pero yu ixtamalagachan Jesus va talhilal
ni va lokoj ixchivintik'an ni xanatin, xlhiyucha
jantu katalhakapu'al. 12 Pero ni Pedro ostaulal,
takyau'al laka putaknun, talaknul, va laqts'il ni
va ix'aman mal ni lagch'iti. Ex chuncha anchoqol
laga chaqa', vali'iy saq lakpastaknal.

Ni Jesus lakt'a'al qaynt'uy ixt'altanan xalakatin
Emaus

(Mr. 16:12-13)

13 Ex chuncha ni anchanu' julchan gaynt'uy
ixt'altanan Jesus ixta'anta taun putaulan yu
junkan Emaus, va tacha lagakautaun kilometros
ixlhimaqati Jerusalén. 14 Ixtalhilakchiviniy
tachun yu tapasal. 15 Taval tejkan chuncha
ixtalakchiviniy, ex ni Jesus yucha chil, va lakt'a'al.

16 Pero lakmakakal para jantu katamispal. 17 Ex
ni Jesus va lakjunil:

—¢Tisuncha lhilakch'ivinat'ik aniy lakatin?
¢Vali'tlycha ma'anininat'ik?

18 Ex yu junkan Cleofas va naul:

—Tachun ni lapanakni yu ixtat'ajuncha laka
putaulan Jerusalén tak'atsay yu ancha tapasal, ka
vamun uxint'i jantu k'ats'ay.

19 Ex ni Jesus laklhisakmil:

—¢Tisuncha tapasal?

Ex tanaul:
—Va yu Jesus yu machaqa' Nazaret, yucha

va qayntaun lapanaki yu ixlagpute'ey ixchiv-
inti Dios. La ixtalaka'ukxpu' Dios y la ixta-
laka'ukxpuk'an tachun ni lapanakni va ixtasuy
ixtap'asta yu ixmakay kun yu ixchiviniy. 20 Pero
ni xa'ukxtinin kuras kun kijalhachimo'onunk'an
tamuk'anil laqtaqal para kamaqnikal. Ex chun-

cha tamakxtukmuk'al laka kurus. 21! Pero ni ki-
jnank'an va xakpastak'au va yucha yu ixkinta-

malaqtaxtun ni kijnank'an yu israelitas juntau.
Pero chuncha tapasal y chavaycha va paqt'utucha
nita. 22 Pero lati ni xanatin yu kint'altanank'an va
kintamagsvan. Chavay tunkuminta tejkan ta'al
laka putaknun, 23jantu katatemal ixlakatunaj. Ex
taminchoqol va kintajunin va talaqts'il ixmayul-
nin Dios yu tanaul ni va kujta ni Jesus. 24 Ex lati yu
ket'alagaunin va ta'al laka putaknun, va talaqts'il
vachuvatacha tanaul ni xanatin, jantu katatemal.

25 Ex chuncha ni Jesus lakjunil:

—Va la p'as mijatapastak'atk'an, jantu
ox lhak'ap'up'inat'ik tachun yu tanaul yu
ixtalagpute'ey ixchivinti Dios maqancha. 26 Ka

jantu k'ats'ayat'itk va tachun yu majk'atsal ni
Cristo va chuncha ixmagqsk'iniy katapasal para ex
chuncha apalay ay kamakakal.

27 Ex chuncha ni Jesus aqtayl lakmasuniy
tachun yu lhichiviniy ni yucha la ixchivinti Dios.
Va aqtaynil kun yu ists'oqta ni Moisés y vachu' yu
ixtats'oqta yu maqancha ixtalagpute'ey ixchivinti
Dios.

28 Ex chuncha tacha'al ni putaulan ta'an
ixta'uxa'an. Ex ni Jesuslal va tacha ka'uxa'al ta'an
apalay maqati. 29 Pero yu'uncha laqatap'asta
talhijunil kalakt'ataulal, va tanaul:

—XKilat'ataulau, va toqoxalcha, va laycha ka-
puts'islhi.

Ex chuncha lakt'atanul laga chaqga'
para kalakt'ataulal. 30 Ex chuncha tejkan
ixlakt'avil laka mesa, ch'apal ni pan, xtaqnil
lhimalagpuchuncha ni Dios, va laqche'el, ex
lagmaqxtaqnil. 31 Ex chuncha ni Dios va lakmakal
para katamispachoqol ni Jesus. EX va niman
lagmixtayal. 32 Ex talajunil siya yu'uncha:

—Lagsaval, la xa'achanau tejkan ixkintax-
aqalayan lakatin y vachu' tejkan ixkintamalanin
tacha naunputun ixchivinti Dios yu ts'ogkanta.

33 Ex chuncha tatayal, va niman ta'anchoqol
laka putaulan Jerusalén. Ancha talapaxtoqlhi yu
pumakautaun kun yu alati ixt'altanan ni Jesus, va
ancha ixtatagxtoqta. 34 Ex tachun ni yu'uncha
tanaul, va lakjunkal yu qaynt'uy:

—Lagsaval, kujchoqolcha kiJal-
hachimo'onuk'an. Vachu' tasunil ni Simon.

35 Ex chuncha yu qaynt'uy va talagpute'el yu
tacha tatapasal lakatin y tacha tapumispachoqol
ni Jesus tejkan lagche'el ni pan.

Ni Jesuss laktasunil ixt'altanan
(Mt. 28:16-20; Mr. 16:14-18; Jn.20 :19-23)

36 Ex tejkan chuncha ixtalaxaqalay va lakta-
sunil ni Jesus va ancha tayal, lakmastak'al, va
naul:

—Oxamaktauncha k'a'unt'ik.

37 Ex tatalhanal, va lagmaqsvakal. Ixtalhilay
va qayntaun janini' yu ixtalaqts'in. 38 Ex ni Jesus
lakjunil:

—¢Vali'lycha t'alhanant'ik? ¢vali'iycha
chun p'ast'ak'at'ikcha la  melhanutik'an?
39 Kalaqts'int'ik kimaka' kun kinch'aja'. Va
kit'in kunita. Kilach'apau para kak'ats'at'ik, para
kilamispau. Taun jalhitsukunu' jantu lhitsukuy
vakax nisin jalukuti tacha kilalaqts'inau chuncha
kunita.

40 Tejkan chuncha lakjunil, va lakmasunil ix-
maka' kun ixch'aja'. 41 Pero jantuka' ixtal-
hakapu'an mas ixtalhakapu'anputun kun achati,
va ixtatalhanan. Ex ni Jesus laklhisakmil:

—¢Alin vayti?

42 Ex taxtaqnil ts'uniy makchaunti jatanti kun
agxtaun ists'aluk'u seraj. 43 Ex ch'apal, va u'ol,
ancha la ixtalaka'ukxpuk'an. 44 Ex lakjunil:

—Tejkan xaklat'ati'ukxuntayayau, ixklajunau
va magsk'iniy chuncha kaktapasal tachun yu
ts'ogkanta yu kilhichiviniy kit'in la ixlhachimo'on
Moisés y la ixchivinti yu maqancha ixtalagpute'ey
ixchivinti Dios kun yu ts'ogkanta laka salmos.

45Ex chuncha valakmalanil para katamalaqasil
ni ixchivinti Dios yu ts'ogkanta. 46 Va lakjunil:

—Va chuncha kilhits'ogkanta ni Kkit'in yu
Cristo Kkunita. Ikmagsk'iniy kakmaqnikal
ex yu la'at'utunu' julchan kajkujchoqol.
47Vachu ts'ogkanta kapute'ekana' ni kintaga'uti
ni kalaklhijunkal tachun ni lapanakni
para katamapaxal ixjatapastak'atk'an
para kalagmalagmixinikal. Va chuncha
kalaglagpute'enikana' aniy laka putaulan
Jerusalén tus talakapuchux ni lakamunukpa'.
48 K'anaunapitik tachun yu tapasal tacha
lagts'int'ik. 49 Kit'in klamalagqachaniyaucha
yu naul kimPay kataxtagniyan. Pero uxiknan
kat'aulch'ipitik aniy laka putaulan tus tejkan
k'ala'a'iyapitik ni tap'asta yu Kkamintachal
lakt'iyan.

Ni Jesus lakmakaul ixt'altanan ex alcha
lakt'iyan
(Mr. 16:19-20)

50 Ex chuncha ni Jesus va laklha'al ixt'altanan
tus alakataun putaulan yu junkan Betania. Ex
lagmagstal ixmaka' va laksk'inil Dios para ox
kataval ixjatsukuntik'an. 51 Ex chuncha tejkan
t'ajun sk'ini', lakmakaul ixt'altanan, va lha'ankal
lakt'iyan. 52 Ex chuncha yu'uncha tato'oyal, va
ta'anchoqolcha laka putaulan Jerusalén, va ayaj
ta'achal. 33 Lhilhiy ixtavilanal lakatajtan, ay ixta-
makay Dios. Chuncha kavalcha.

